
MINUTI

Il-Minuti tas-Seduta Nru. 294 li saret fis-7 ta’ Diċembru, 2010 ġew konfermati.

MISTOQSIJIET – TWEĠIBIET ORALI

NEGOZJI ĠODDA

19658. L-ONOR. ANTHONY AGIUS DECELIS  staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kemm kien hemm negozji ġodda li fetħu f’Malta u Għawdex matul l-ewwel sitt xhur tas-sena 2010?  Jista’ jgħid kemm kien hemm minn dawn in-negozji li għalqu l-bibien għaliex ma sabux li kien jaqblilhom ikomplu bin-negozji tagħhom?

ONOR. TONIO FENECH (Ministru tal-Finanzi, l-Ekonomija u Investiment):  Nirriferi lill-Onor. Interpellant għat-tweġiba mogħtija għall-mistoqsija parlamentari  21464.

ENEMALTA – UŻU TAL-CREDIT CARD MINN UFFIĊJALI

20094. L-ONOR. ANTHONY AGIUS DECELIS (f’isem l-Onor. Evarist Bartolo) staqsa lill-Ministru tal-Finanzi, l-Ekonomija u Investiment:  Jista’ l-Ministru jindika min huma l-uffiċjali tal-Korporazzjoni Enemalta li jagħmlu użu tal-credit card tal-Korporazzjoni Enemalta li tiġi maħruġa miċ-chairman?  Jekk hemm iżjed minn credit card waħda li tintuża, jista’ jagħti breakdown sħiħ tal-ispejjeż tal-credit cards tal-Korporazzoni Enemalta għal dawn l-aħħar tliet snin? 

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21658.

ENEMALTA – UŻU TAL-CREDIT CARD MINN UFFIĊJALI

20266. L-ONOR. ANHONY AGIUS DECELIS (f’isem l-Onor. Gino Cauchi) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid jekk il-Kap Eżekuttiv tal-Korporazzjoni Enemalta għandux il-faċilità li juża credit card tal-korporazzjoni?  Jekk fl-affermattiv, jista’ jgħid x’kien l-infiq li tħallas permezz ta’ din il-facilità?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21658.

DIPARTIMENT TAL-VAT – DĦUL MINN MULTI

20333. L-ONOR. ANTHONY AGIUS DECELIS  staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kemm ġabar flus mill-multi li ta lin-nies għax ma kenux regolarizzati mad-Dipartiment tal-VAT bejn Jannar 2010 u Ottubru 2010?
ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21858.

MINISTERU TAL-FINANZI, L-EKONOMIJA U INVESTIMENT – ĦLAS DOVUT LILL-KUNTRATTURI

20562. L-ONOR. ANTHONY AGIUS DECELIS (f’isem l-Onor. Noel Farrugia) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid illum kemm huwa kalkulat f'ċifra ta’ flus globali l-ħlasijiet li l-Ministeru tal-Finanzi jrid jgħaddi lill-kuntratturi li jissuplixxu s-sevizzi u provvisti abbażi ta’ tenders li ttieħdu mill-istess kuntratturi u kumpaniji mill-ministeri u dekasteri eċċ li jaqgħu taħthom? Jista’ jagħti dan il-breakdown ukoll abbażi ta’ ministeru, ministeru rispettivament?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 22040.

STRATEĠIJA GĦALL-INDUSTRIJA TA’ MALTA 

20861. L-ONOR. ANTHONY AGIUS DECELIS (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 5 tal-istrateġija għall-industrija ta’ Malta 2007-2010? X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20865.

STRATEĠIJA GĦALL-INDUSTRIJA TA’ MALTA

20889. L-ONOR. ANTHONY AGIUS DECELIS (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 27 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21290.

STRATEĠIJA GĦALL-INDUSTRIJA TA’ MALTA

20980. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 44 tal-istrateġija għall-industrija ta’ Malta 2007-2010? X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari numru 21413.

MR SPEAKER (Onor. Michael Frendo):  L-Onor. Farrugia, mistoqsija supplimentari.

ONOR. NOEL FARRUGIA: Peress li l-Ministru qed jirriferina dejjem għall-istess mistoqsija parlamentari u din kienet imwieġba f’seduta oħra, jista’ jgħidilna jekk it-twettiq tar-rakkmandazzjonijiet intlaħħqux kollha jew għadx hemm minnhom li jridu jiġu indirizzati?  Fil-każ jista’ jgħid liema huma dawk ir-rakkmandazzjonijiet li baqgħu pendenti?

MR SPEAKER:  Il-Ministru.

ONOR. TONIO FENECH:  L-ewwel nett irrid niċċara li mhux kollha qegħdin jirriferu għall-istess risposta imma l-Onor. Carmelo Abela kien qabad ir-rapport dwar l-istrateġija tal-gvern għall-industrija, fejn hemm 50 rakkmandazzjoni u għamel mistoqsija għal kull waħda.  Dawn ġew imwieġba imma kif ġieli jiġri, l-istess mistoqsijiet jerġgħu isiru minħabba l-fatt li r-risposti ma jkunux għadhom waslu.  Irrid ngħid li ngħata rendikont ta’ kull rakkmandazzjoni li saret imma f’dan il-mument huwa diffiċli li nagħti resumè tagħhom.

ONOR. NOEL FARRUGIA:  Jiġifieri għandi nifhem li fi stadju ieħor il-Ministru Fenech se jaġġornana dwar ir-rakkmandazzjonijiet li għadhom pendenti?

ONOR. TONIO FENECH:  Effettivament għal kull waħda kien hemm risposta estensiva dwar x’sar fuq dik ir-rakkmandazzjoni, jiġifieri r-rendikont diġà ngħata.  Għandi nifhem li l-Onor. Interpellant kien qed jippretendi li tingħata risposta waħda meta fil-fatt hemm risposta għal kull rakkmandazzjoni u f’kull waħda hemm id-dettall ta’ dak li seħħ.  Per eżempju, din il-mistoqsija partikolari tirrigwarda rakkmandazzjoni numru 44, li kienet titkellem dwar il-Management Efficiency Unit, l-affarijiet li saru, dwar il-Better Regulation Unit u l-aspetti l-oħrajn kollha u hemmhekk tajna r-rendikont ta’ x’sar.  Nerġa’ ngħid li hemm risposta għal kull mistoqsija li saret imma li qed jiġri hu li dawn qed jirriferu għall-istess mistoqsijiet li kienu diġà saru.

STRATEĠIJA GĦALL-INDUSTRIJA TA’ MALTA

20981. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 45 tal-istrateġija għall-industrija ta’ Malta 2007-2010? X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21414.

STRATEĠIJA GĦALL-INDUSTRIJA TA’ MALTA

20982. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment: Jista’ l-Ministru jgħid kif twettqet rakkmandazzjoni Nru. 46 tal-istrateġija għall-industrija ta’ Malta 2007-2010? X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21415.

STRATEĠIJA GĦALL-INDUSTRIJA TA’ MALTA

20983. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 47 tal-istrateġija għall-industrija ta’ Malta 2007-2010? X'miżuri ttieħdu f'dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21416.

STRATEĠIJA GĦALL-INDUSTRIJA TA’ MALTA

20985. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid kif twettqet rakkmandazzjoni Nru. 49 tal-istrateġija għall-industrija ta’ Malta 2007-2010? X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21460.

ENEMALTA – UŻU TAL-CREDIT CARD MINN UFFIĊJALI

21064. L-ONOR. NOEL FARRUGIA (f’isem l-Onor. Evarist Bartolo) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20094 u jindika min huma l-uffiċjali tal-Korporazzjoni Enemalta li jagħmlu użu tal-credit card tal-Korporazzjoni Enemalta li tiġi maħruġa miċ-chairman? Jekk hemm iżjed minn credit card waħda li tintuża, jista’ jagħti breakdown sħiħ tal-ispejjeż tal-credit cards tal-Korporazzoni Enemalta għal dawn l-aħħar tliet snin? 

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21658.

MINISTERU TAL-FINANZI, L-EKONOMIJA U INVESTIMENT - ĦLAS DOVUT LILL-KUNTRATTURI

21143. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20550 u jgħid kemm huwa kalkulat lum f’ċifra ta’ flus globali l-ħlasijiet li l-Ministeru tal-Finanzi jrid jgħaddi lill-kuntratturi/kumpaniji tal-kostruzzjoni/tal-kostruzzjoni tat-toroq?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20550.

MINISTERU TAL-FINANZI, L-EKONOMIJA U INVESTIMENT - ĦLAS DOVUT LILL-KUNTRATTURI

21144. L-ONOR. NOEL FARRUGIA  staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20551 u jgħid kemm huwa kkalkulat illum f’ċifra ta’ flus globali l-ħlasijiet li l-Ministeru tal-Finanzi jrid jgħaddi lill-kuntratturi/kumpaniji farmaċewtiċi?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20551.

STRATEĠIJA GĦALL-INDUSTRIJA TA’ MALTA

21203. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20879 li oriġinarjament saret lill-Ministru għall-Infrastruttura, Trasport u Komunikazzjoni u li issa ġiet riferuta lilu u jgħid kif twettqet rakkmandazzjoni Nru. 17 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20878.

MALTA ENTERPRISE U MIMCOL - PREMISES ĠODDA

21235. L-ONOR. LEO BRINCAT staqsa lill-Ministru tal-Finanzi, l-Ekonomija u Investiment:  Jista’ l-Ministru jgħid jekk il-Malta Enterprise hijiex se timxi għal xi premises ġodda temporanji fil-ġejjieni qarib qabel ma tkun located fil-Corporate Village?  Jekk iva, fejn u b’liema kirja?  Jista’ jagħti din l-istess informazzjoni għall-MIMCOL?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21649.

STRATEĠIJA GĦALL-INDUSTRIJA TA’ MALTA

21251. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20883 u jgħid kif twettqet rakkmandazzjoni Nru. 21 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20883.

STRATEĠIJA GĦALL-INDUSTRIJA TA’ MALTA

21252. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20880 u jgħid kif twettqet rakkmandazzjoni Nru. 18 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20880.

STRATEĠIJA GĦALL-INDUSTRIJA TA’ MALTA

21253. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20881 u jgħid kif twettqet rakkmandazzjoni Nru. 19 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20881.

ENEMALTA – UŻU TAL-CREDIT CARD MINN UFFIĊJALI

21363. L-ONOR. NOEL FARRUGIA (f’isem l-Onor. Evarist Bartolo) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsijiet parlamentari 21064 u 20094 u jindika min huma l-uffiċjali tal-Korporazzjoni Enemalta li jagħmlu użu tal-credit card tal-Korporazzjoni Enemalta li tiġi maħruġa miċ-chairman?  Jekk hemm iżjed minn credit card waħda li tintuża, jista’ jagħti breakdown sħiħ tal-ispejjeż tal-credit cards tal-Korporazzoni Enemalta għal dawn l-aħħar tliet snin? 

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 21658.

MINISTERU TAL-FINANZI, L-EKONOMIJA U INVESTIMENT - ĦLAS DOVUT LILL-KUNTRATTURI

21378. L-ONOR. NOEL FARRUGIA staqsa lill-Ministru tal-Finanzi, l-Ekonomija u Investiment: Jista’ l-Ministru jwieġeb mistoqsijiet parlamentari 21143 u 20550 u jgħid kemm huwa kalkulat illum f’ċifra ta’ flus globali l-ħlasijiet li l-Ministeru tal-Finanzi jrid jgħaddi lill-kuntratturi/kumpaniji tal-kostruzzjoni/tal-kostruzzjoni tat-toroq?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20550.

MINISTERU TAL-FINANZI, L-EKONOMIJA U INVESTIMENT - ĦLAS DOVUT LILL-KUNTRATTURI

21379. L-ONOR. NOEL FARRUGIA staqsa lill-Ministru tal-Finanzi, l-Ekonomija u Investiment: Jista’ l-Ministru jwieġeb mistoqsijiet parlamentari 21144 u 20551 u jgħid kemm huwa kkalkulat illum f’ċifra ta’ flus globali l-ħlasijiet li l-Ministeru tal-Finanzi jrid jgħaddi lill-kuntratturi/kumpaniji farmaċewtiċi?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20551.

MR SPEAKER: L-Onor. Farrugia, mistoqsija supplimentari.

ONOR. NOEL FARRUGIA:  Il-Ministru huwa f’pożizzjoni li jgħidilna kemm miċ-ċifra tħallset u kemm minnha se titħallas fl-aħħar ta’ din is-sena?

MR SPEAKER:  Il-Ministru.

ONOR. TONIO FENECH:  M’għandix aktar informazzjoni milli diġà ngħatat.  

STRATEĠIJA GĦALL-INDUSTRIJA TA’ MALTA

21461. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20984 u jgħid kif twettqet rakkmandazzjoni Nru. 48 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20984.

KARTI TAL-IDENTITÀ – PROĊESS TA’ TIĠDID
21462. L-ONOR. NOEL FARRUGIA (f’isem l-Onor. Carmelo Abela) staqsa lill-Prim Ministru:  Jista’ il-Prim Ministru jwieġeb mistoqsija parlamentari 20959 li oriġinarjament saret lill-Ministru għall-Infrastruttura, Trasport u Komunikazzjoni u li issa ġiet riferuta lilu u ċioè:  B’riferenza għall-mistoqsija parlamentari 18820, jista’ l-Ministru jgħid jekk b’dan huwiex qed jikkonferma li mhux se jsir l-eżerċizzju li jinbidlu l-ID Cards kif kien sar xi snin ilu?  Għalfejn dan l-eżerċizzju mhux se jsir? Jikkonferma li l-Kummissarju tal-Pulizija allura m’għadux responsabbli mill-ħruġ ta’ dawn l-ID Cards? 

ONOR. CHRIS SAID (Segretarju Parlamentari) (f’isem il-Prim Ministru):  Informat li skont kif diġà ntqal fil-parlament il-proċess tal-eżerċizzju tal-bdil tal-karti tal-identità mistenni jibda fl-aħħar kwart tal-2011.

MR SPEAKER:  L-Onor. Leo Brincat, mistoqsija supplimentari.

ONOR. LEO BRINCAT:  Filwaqt li naċċetta l-ispjegazzjoni u l-commitment tal-Prim Ministru anke f’okkażjoni oħra, li dan il-proċess tal-ID cards se jinbeda fl-aħħar kwart tas-sena l-ġdida u jintemm bejn wieħed u ieħor fl-aħħar kwart tas-sena ta’ wara, dan l-aħħar kien hemm tweġiba mill-Kummissarju Ewropew, li ma kienx daqstant ċar dwar l-aspett tal-funding mill-Unjoni Ewropea.  Qed inqajjem dan il-punt għax – jikkoreġini jekk jien żbaljat – l-Onor. Gatt xi żmien ilu kien qal li mhux uffiċjalment kien jinsab informat li l-kwestjoni tal-funding mill-Unjoni Ewropea, jew partial funding għal dan il-proġett, kienet in the back.  Issa li suppost ġiet ikkjarifikata, jista’ jkollna spjegazzjoni minn xi ħadd min-naħa tal-gvern jekk l-aspett purament ta’ funding ġiex ikkonfermat u x’porzjon tal-proġett se jiġi refunded mill-fondi Ewropej?

MR SPEAKER:  Il-Ministru Austin Gatt.

ONOR. AUSTIN GATT (Ministru għall-Infrastruttura, Trasport u Komunikazzjoni):  Fil-verità il-mistoqsija kienet ħażina għax din kienet tgħid hekk:  Il-Kummissjoni Ewropea se talloka fondi għat-tiġdid tal-karti ta’ identità ta’ Malta?  U r-risposta kienet “le” għax mhijiex se tagħti fondi għat-tiġdid tal-karti tal-identità ta’ Malta.  Il-fondi li ġibna aħna hija biex niżviluppaw sistema elettronika, li taħdem flimkien mal-e-passport, li parti mis-sehem tagħha hu li tkun kapaċi toħroġ karti ta’ identità elettroniċi.  Però qed jiġi funded il-proġett elettroniku mhux l-ID card.  Mela jekk tistaqsi mistoqsija tajba, tieħu risposta tajba, imma jekk tistaqsi mistoqsija cretina, ovvjament se tieħu risposta cretina.  U allura nista’ nikkonferma li l-funding huwa in place.  Kif diġà informajt lill-Kamra l-kuntratt għall-iżvilupp tas-sistema elettronika irrid nirrispondi għalih jien għax imbagħad it-tibdil tal-ID cards jirrispondi għalihom il-Prim Ministru għax taqa’ taħt il-Kummissjoni Elettorali.  Il-kuntratt tal-iżvilupp tas-sistema elettronika kien ilu li ttieħed minn De La Rue, diġà bdew il-passi meħtieġa u naħseb li f’Jannar l-iżvilupp tas-sistema elettronika jibda joħloq pass mgħaġġel mhux ħażin.  

Nirrepeti - biex forsi kemm il-gazzetti jġibuha darba tajba kif ukoll min irid jagħmel il-mistoqsijiet, jagħmilhom sew – li l-Unjoni Ewropea qed tagħmel funding ta’ żvilupp ta’ sistema elettronika li hija komplimentari għas-sistema tal-e-passports, li fost l-affarijiet l-oħra tkun tista’ tagħmel ukoll e-IDs.  Dan m’għandu x’jaqsam xejn mal-obbligi u l-poteri li għandha l-Kummissjoni Elettorali li mbagħad toħroġ l-ID cards fiżiċi.  Ovvjament il-Kummissjoni Elettorali se tkun qed tuża din is-sistema biex fiżikament toħroġ il-cards.  

MR SPEAKER:  L-Onor. Gino Cauchi, mistoqsija supplimentari.

ONOR. GINO CAUCHI:  F’dan il-parlament il-Ministru diġa’ ta garanzija - ir-raba’ jew il-ħames waħda, imma din id-darba qed jgħid li se jżommha - li f’Awwissu li ġej se jibda l-proċess ta’ tiġdid.  Jista’ jikkonferma jekk għadniex on track li dan isir u meta se jkun lest il-proċess kollu ?

MR SPEAKER:  Il-Ministru Gatt.

ONOR. AUSTIN GATT:  Mid-dehra l-Onor. Cauchi għadu ma fehemx x’għedt jien. Jien m’iniex responsabbli għat-tiġdid tal-identity cards u fl-ebda risposta li tajt f’din il-Kamra ma għedt li t-tiġdid tal-identity cards se jibda f’Awwissu.  Jiena dejjem għedt li s-sistema elettronika għandha tibda din is-sena u bdiet u huwa mistenni li l-iżvilupp tagħha jiġi konkluż bejn Awwissu u Ottubru, jiddependi ovvjament mill-iżvilupp tas-software.  Minn hemm il-quddiem imbagħad jibda t-tiġdid tal-karti tal-identità.  Però bil-liġi tal-lum u tal-Kummissarju tal-Pulizija, it-tiġdid tal-karti tal-identità hija responsabilità delegata lill-Kummissjoni Elettorali.  Allura r-responsabilità hi tal-Kummissjoni Elettorali u l-Kummissjoni Elettorali trid tirrispondi kemm hi qed taħseb li se jdum it-tiġdid tal-karti tal-identità.

ONOR. GINO CAUCHI:  Sur President, bir-rispett kollu, ma nafx jekk il-Ministru Gatt għandux memorja qasira.  Bil-miktub ma qalx, biss meta hawn ġew wieġeb għall-mistoqsijiet supplimentari – din qiegħda on record fil-parlament – d-data ta’ Awwissu tas-sena d-dieħla qalha quddiem parlament deputati.  Jekk immorru nfittxuha on record dik id-data nsibuha.  Jista’ xi ħadd min-naħa tal-gvern jgħidilna almenu – wara ħafna snin qegħdin jitfgħu l-onus fuq il-Kummissjoni Elettorali – jekk dan il-proċess huwiex se jibda f’Awwissu tas-sena d-dieħla, kif iddikjara verbalment il-Ministru Gatt  f’dan il-parlament?

ONOR. AUSTIN GATT:  L-ewwel nett nieħu gost li l-Onor. Cauchi kkoreġa ruħu fejn qal li jiena ma rrispondejtx bil-miktub li t-tiġdid tal-identity cards se jsir f’Awwissu, mela l-ewwel żball għamlu hu.  Però nfakkru wkoll li hawnhekk ma nagħmlux l-affarijiet in aria.  Hawnhekk kollox huwa recorded.  Kulma jrid jagħmel hu li jieħu l-briga jfittex ir-recording u jsib meta jiena għedt li se jibda f’Awwissu u jsolvi l-problema.  Sakemm iġib dak ir-recording, naħseb li għandi raġun jien u mhux hu.

MR SPEAKER:  L-Onor. Agius Decelis.

ONOR. ANTHONY AGIUS DECELIS:  Sur President, nistgħu ningħataw data meta dan il-proċess se jibda u se jispiċċa u jekk l-elezzjoni ġenerali li ġejja aħniex se mmorru b’ID cards ġodda jew se nerġgħu ngħaddu dan il-proċess bl-ID cards eżistenti?   (Interruzzjonijiet)

MR SPEAKER: Żommu l-ordni jekk jogħġobkom.  Il-Ministru Gatt.

ONOR. AUSTIN GATT:  For general information, il-liġi elettorali ma tesiġix identity cards fl-ebda parti tal-proċess tagħha, jiġifieri m’hemm l-ebda relazzjoni bejn identity cards u elezzjoni ġenerali.  

KARWIJA: SR TECHNICS – LIVELL TA’ STORBJU

21587. L-ONOR. NOEL FARRUGIA (f’isem l-Onor. Stefan Buontempo) staqsa lill-Ministru tal-Finanzi, l-Ekonomija u Investiment:  B’riferenza għar-risposta tal-mistoqsija parlamentari 20574, jista’ l-Ministru jgħid jekk wara li saru d-diskussjonijiet bejn il-Malta Enterprise u l-kunsilli lokali ta’ Ħal Safi u Ħal Kirkop dawn qablux ma’ dak li spjegatilhom l-istess Malta Enterprise?  F’liema stadju waslu t-taħditiet?

ONOR. TONIO FENECH:  Ninforma lill-Onor. Interpellant li t-taħdidiet għadhom għaddejjin.

KUNSILLI LOKALI – GĦAJNUNA GĦALL-PANNELLI FOTOVOLTAJIĊI F’OQSMA TAD-DJAR

21588. L-ONOR. NOEL FARRUGIA (f’isem l-Onor. Stefan Buontempo) staqsa lill-Prim Ministru:  B’riferenza għar-risposta tal-mistoqsija parlamentari 20572, jista’ l-Prim Ministru jgħid jekk hemm xi applikazzjonijiet għall-istallazzjoni tal-pannelli fotovoltaici fuq bjut ta’ appartamenti residenzjali ta’ postijiet li l-gvern huwa s-sid tagħhom?  Liema binjiet?  Min hu l-applikant?

ONOR. CHRIS SAID (f’isem il-Prim Ministru):  Ninsab informat li d-Dipartiment għall-Gvern Lokali ma rċieva ebda applikazzjoni minn xi kunsill lokali għall-istallazzjoni ta’ panelli fotovoltajċi fuq bjut ta’ appartamenti residenzjali ta’ postijiet tal-gvern.

STRATEĠIJA GĦALL-INDUSTRIJA TA’ MALTA

21624. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsija parlamentari 20990 u jgħid kif twettqet rakkmandazzjoni Nru. 54 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20990.

STRATEĠIJA GĦALL-INDUSTRIJA TA’ MALTA 

21625. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsijiet parlamentari 21160 u 20857 u jgħid kif twettqet rakkmandazzjoni Nru. 2 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20857.

STRATEĠIJA GĦALL-INDUSTRIJA TA’ MALTA

21626. L-ONOR. NOEL FARRUGIA (f’isem l-Onor. Carmelo Abela) staqsa lill-Ministru tal-Finanzi, l-Ekonomija u Investiment:  Jista’ l-Ministru jwieġeb mistoqsijiet parlamentari 21159 u 20856 u jgħid kif twettqet rakkmandazzjoni Nru. 1 tal-istrateġija għall-industrija ta’ Malta 2007-2010?  X’miżuri ttieħdu f’dawn it-tliet snin?

ONOR. TONIO FENECH:  Nirriferi lill-Onor. Interpellant għat-tweġiba mogħtija għall-mistoqsija parlamentari 20856.

SAN ĠILJAN: TRIQ BAĦAR L-ISWED – BINI TA’ TARAĠ

21630. L-ONOR. NOEL FARRUGIA (f’isem l-Onor. Stefan Buontempo) staqsa lill-Prim Ministru:  Jista’ l-Prim Ministru jwieġeb mistoqsijiet parlamentari 21303, 20627 u 20082 u ċioè:  B’riferenza għat-tweġiba tal-mistoqsija parlamentari 7617, jista’ l-Prim Ministru jgħid x’passi ħadet l-Awtorità ta’ Malta dwar l-Ambjent u l-Ippjanar biex it-taraġ li huwa nkluż fl-iskema tal-Awtorità mal-konfini tas-slip road fid-direzzjoni għal San Ġiljan u skont Kapitlu 10 tal-Liġijiet ta’ Malta għandu jiġi mibni mill-iżviluppatur,  isir illum qabel għada wara li ż-żona ilha li nbniet u t-taraġ għadu ma sarx?

ONOR. CHRIS SAID (f’isem il-Prim Ministru):  Informat li skont il-kondizzjonijiet fil-permessi li toħroġ, il-MEPA tista’ biss tirregola li l-art fejn hu ppjanat it-taraġ skont il-linja u l-livelli mogħtija fuq is-sit mill-istess awtorità.  Fil-permessi maħruġa fl-area msemmija, ma jeżistu l-ebda kondizzjonijiet li jimponu lill-iżviluppatur sabiex jibnu t-taraġ kif indinkat fl-iskema tal-konfini tal-iżvilupp.

MR SPEAKER:  Grazzi.  Il-ħin tal-mistoqsijiet għadda.  Tqegħid ta’ Karti. 
Il-Ministru Austin Gatt.


TQEGĦID TA’ KARTI

ONOR. AUSTIN GATT: Sur President, inqiegħed fuq il-Mejda tal-Kamra:

Kopja ta’ permess numru 0967/2010 TP4 biex isiru xogħlijiet fit-toroq f’Ħal Qormi, datat 10 ta’ Diċembru 2010, bi tweġiba għall-mistoqsija parlamentari 21639; u

Tabella li turi l-uffiċini fid-dekasteru li għalih hu responsabbli l-Ministru għall-Infrastruttura, Trasport u Komunikazzjoni li huma fuq żewġ sulari jew aktar u li għandhom lift funzjonabbli, bi tweġiba għall-mistoqsija parlamentari 22138.

MR SPEAKER:  Grazzi.  Il-Ministru Dolores Cristina.

ONOR. DOLORES CRISTINA (Ministru tal-Edukazzjoni, Xogħol u l-Familja): Sur President, inqiegħed fuq il-Mejda tal-Kamra:

Kopja tar-rapport annwali u consolidated financial statements tal-Kulleġġ Malti tal-Arti, Xjenza u Teknoloġija għas-sena 2009;
Kopja tar-rapport annwali tal-Uffiċċju tal-Kummissarju għall-Organizzazzjonijiet Volontarji għas-sena 2009;

Kopja tar-rapport annwali u financial statements tal-Arkivji Nazzjonali ta’ Malta għas-sena 2009;

Kopja tar-rapport annwali tal-Kummissjoni dwar il-Vjolenza Domestika għas-sena bejn Marzu 2009 u Frar 2010;

Kopja tar-rapport finali mill-Pensions Working Group intitolat “Strategic Review on the Adequacy, Sustainability and Social Solidarity of the Pensions System” datat Diċembru 2010;

Tagħrif dwar nuqqas ta’ għalliema fl-MCAST u fil-higher secondary tan-Naxxar, bi tweġiba għall-mistoqsija parlamentari 21716;

Kopja tar-rapport magħmul minn perit u inġinier dwar l-istallazzjoni ta’ lift fi Blokk A, Għajn Kajjet, Rabat, Malta, bi tweġiba għall-mistoqsija parlamentari 21877;

Tagħrif dwar xogħlijiet li saru matul l-2009 u l-2010 fid-dekasteru li għalih hi responsabbli l-Ministru tal-Edukazzjoni, Xogħol u l-Familja sabiex l-uffiċċji u postijiet oħra jkunu aċċessibbli għal persuni b’diżabilità, bi tweġiba għall-mistoqsija parlamentari 22133; 

Tagħrif dwar xogħlijiet ta’ manutenzjoni li saru fl-MCAST matul is-sajf 2010, bi tweġiba għall-mistoqsija parlamentari 22177; u

f’isem il-Ministru għal Għawdex, inqiegħded fuq il-Mejda tal-Kamra:

Tagħrif dwar xogħlijiet li saru matul l-2009 u l-2010 fid-dekasteru li għalih hi responsabbli l-Ministru għal Għawdex sabiex l-uffiċċji u postijiet oħra jkunu aċċessibbli għal persuni b’diżabilità, bi tweġiba għall-mistoqsija parlamentari 22134.

MR SPEAKER: Grazzi.  Il-Ministru Tonio Fenech.

ONOR. TONIO FENECH: Sur President, inqiegħed fuq il-Mejda  tal-Kamra:

Tabella li turi d-dħul medju tal-uffiċjali fil-gradi ta’ air traffic controllers fl-2009 u l-2010, bi tweġiba għall-mistoqsija parlamentari 21700.

MR SPEAKER: Grazzi.  Stqarrijiet Ministerjali?  L-Onor. Leo Brincat.

ONOR. LEO BRINCAT: Billi llum nifhem li hija l-aħħar seduta qabel ir-recess tal-Milied u billi għadu kif ġie konkluż summit importanti ta’ Cancun dwar it-tibdiliet tal-klima, nixtieq nistaqsi jekk min-naħa tal-Gvern hemmx xi ħsieb li jsir xi statement dwar dan.  Kulma qrajna fil-media kien biss x’qal il-Ministru fil-konferenza u statement ministerjali kif jagħmel regolarment il-Prim Ministru.  Dan ma jidhirx li huwa maħsub li jsir mill-ministru konċernat.  Naħseb li jekk isir meta nerġgħu niltaqgħu xahar ieħor, ikun daqsxejn overtaken by events.

MR SPEAKER:  Il-Prim Ministru.

ONOR. LAWRENCE GONZI (Prim Ministru):  Ma kellniex il-ħsieb li nagħmlu stqarrija llum fuq din it-tema ta’ importanza, għalkemm irrid ngħid li l-pożizzjoni ta’ Malta hija pubblika u l-Ministru Pullicino ta wkoll spjega pubblika, però m’għandix diffikultà u naħseb li ma jkun hemm xejn ħażin jekk nagħmlu din l-istqarrija anke wara li nidħlu lura.  It-tema hija konstanti, jiġifieri tiżviluppa l-ħin kollu.  Qed nieħu nota tal-punt li qed jagħmel l-Onor. Brincat.  Nagħmel l-arranġamenti biex il-Ministru Pullicino jagħmel stqarrija dettaljata malli nidħlu wara l-vakanzi.  Nirringrazzjak.

MR SPEAKER: Mozzjonijiet? Il-Viċi Prim Ministru.


MOZZJONIJIET

MOZZJONI DWAR L-OMBUDSPLAN GĦAS-SENA 2011

ONOR. TONIO BORG (Viċi Prim Ministru u Ministru tal-Affarijiet Barranin): Sur President, nipproponi:

Illi wara li l-Kumitat Permanenti dwar ix-Xogħol tal-Kamra ra l-Ombudsplan ippreżentat mill-Ombudsman għas-sena 2011 li kopja tiegħu tpoġġiet fuq il-Mejda tal-Kamra fis-seduta tad-29 ta’ Settembru 2010;

Wara li sema’ l-ispjegazzjonijiet mogħtija mill-Ombudsman personalment fuq il-kummenti kollha li sarulu fil-laqgħa tal-istess Kumitat li saret fit-23 ta’ Novembru, 2010;

Wara li t-traskrizzjoni ta’ din il-laqgħa ġiet ċirkolata lill-Membri tal-Kamra tad-Deputati; u

Wara r-rakkmandazzjoni li saret mill-Kumitat Permanenti dwar ix-Xogħol tal-Kamra; 

Il-Kamra tad-Deputati tapprova l-Ombudsplan kif ippreżentat.

MR SPEAKER:  Min jissekonda?

ONOR. ĊENSU GALEA:  Nissekonda.

MR SPEAKER:  Rimarki?  (Onor. Membri:  No)  Il-mistoqsija hija l-mozzjoni kif imressqa u moqrija mill-Viċi Prim Ministru u Ministru tal-Affarijiet Barranin.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem.con.


MOZZJONI DWAR L-ESTIMI 
TAL-UFFIĊĊJU NAZZJONALI 
TAL-VERIFIKA GĦAS-SENA 2011

MR SPEAKER: Il-Viċi Prim Ministru.

ONOR. TONIO BORG: Sur President, nipproponi:

Wara li l-Kumitat tal-Kontijiet dwar l-Uffiċċju Nazzjonali tal-Verifika ra l-Estimi tal-Uffiċċju Nazzjonali tal-Verifika għas-sena 2011;

Wara li sema’ l-ispjegazzjonijiet mogħtija mis-Sur Charles Deguara, Deputat Awditur Ġenerali, personalment fuq il-kummenti kollha li sarulu fil-laqgħa tal-istess Kumitat li saret fis-7 ta’ Diċembru, 2010;

Wara li t-traskrizzjoni ta’ din il-laqgħa ġiet ċirkolata lill-Membri tal-Kamra tad-Deputati; u 

Peress li l-Kumitat tal-Kontijiet dwar l-Uffiċċju Nazzjonali tal-Verifika b’mod unanimu rrikkmanda li l-estimi għandhom jiġu approvati kif imressqa;

Il-Kamra tad-Deputati għalhekk tapprova dawn l-estimi kif imressqa u kif approvati mill-Kumitat tal-Kontijiet dwar l-Uffiċċju Nazzjonali tal-Verifika.

MR SPEAKER:  Min jissekonda?

ONOR. ĊENSU GALEA:  Nissekonda.  

MR SPEAKER:  Rimarki?  (Onor. Membri:  No)  Il-mistoqsija hija l-mozzjoni kif imressqa u moqrija mill-Viċi Prim Ministru u Ministru tal-Affarijiet Barranin.  Dawk favur?  (Onor. Membri:  Aye)  Dawk kontra?  Agreed.

Il-mozzjoni għaddiet nem.con.


MOZZJONI DWAR IL-ĦATRA 
TAL-KUMITAT PERMANENTI DWAR AMBJENT U L-IPPJANAR 
TAL-IŻVILUPP

MR SPEAKER: Il-Prim Ministru.

ONOR. LAWRENCE GONZI:  Sur President, nipproponi:

Peress illi l-Artiklu 34 tal-Att tal-2010 dwar l-Ambjent u l-Ippjanar li jistabilixxi l-Kumitat Permanenti dwar l-Ambjent u l-Ippjanar tal-Iżvilupp ġie fis-seħħ fit-30 ta’ Novembru 2010 permezz tal-Avviż Legali 511 tal-2010;

Peress illi l-Artiklu 17B tal-Att tal-1992 dwar l-Ippjanar tal-Iżvilupp li kien jistabilixxi Kumitat Permanenti dwar l-Ippjanar tal-Iżvilupp ġie mħassar fl-istess data permezz tal-Avviż Legali 512 tal-2010;

Din il-Kamra għalhekk tirriżolvi li:

Taħtar Kumitat Permanenti dwar Ambjent u l-Ippjanar tal-Iżvilupp li għandu jkun magħmul minn ħames membri maħtura mill-Kamra, li minnhom tlieta jkunu membri min-naħa tal-Gvern, u li minn fosthom wieħed jinħatar bħala Chairman u li t-tnejn l-oħra jkunu membri magħżula mill-Oppożizzjoni;

Tirriżolvi wkoll illi l-membri hawn fuq imsemmija għandhom ikunu kif ġej:

L-Onor. Jesmond Mugliett, Chairman 

L-Onor. Jean Pierre Farrugia

L-Onor. Philip Mifsud

L-Onor. Leo Brincat

L-Onor. Charles Buhagiar

B’dan illi kull naħa tal-Kamra jkollha d-dritt għas-sostituzzjoni tal-membri nominati kif provdut fl-Ordni Permanenti 120B(4).

MR SPEAKER:  Grazzi.  Min jissekonda?

ONOR. ĊENSU GALEA:  Nissekonda.

MR SPEAKER:  Rimarki?  (Onor. Membri:  No)  Il-mistoqsija hija l-mozzjoni kif imressqa u moqrija mill-Prim Ministru.  Dawk favur?  (Onor. Membri:  Aye)  Dawk kontra?  Agreed.
Il-mozzjoni għaddiet nem. con.

MR SPEAKER:  Grazzi.  Ngħaddu għall-Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI LI JIMPLIMENTA MIŻURI TAL-ESTIMI  

BUDGET MEASURES (IMPLIMENTATION) BILL

L-Ordni għat-Tieni Qari ġie moqri.

Ikompli mill-1 ta’ Diċembru, 2010.

Il-mistoqsija reġgħet tqiegħdet.
MR SPEAKER: L-Onor. Anthony Agius Decelis huwa in possession u diġà ħa 23 minuta.  
ONOR. ANTHONY AGIUS DECELIS:  Sur President, nixtieq nibda d-diskors tiegħi billi ngħid li resqin lejn waħda mill-isbaħ festi li għandna fil-kalendarju tagħna bħala nsara u ċioè t-Twelid ta’ Ġesu Kristu.  Din hija festa bbażata fuq l-imħabba għax wara kollox aħna nemmnu li l-bażi ta’ din il-festa hija li Kristu ġie hawnhekk biex ixandar li għandna nħobbu lil xulxin kif ħabbna hu, jiġifieri nħobbu lil xulxin mingħajr limitu u allura dan huwa żmien fejn irridu nirriflettu kemm verament qegħdin insegwu dan il-parir li tana Kristu nnifsu.  Hawnhekk ma jistgħux ma jiġunix f’moħħi dawk l-anzjani li wara li jkunu rabbew familja, kbira jew żgħira, u wara li jkunu għamlu dawk is-sagrifiċċji kollha, wara li jkunu taw ħajjithom għal uliedhom, dawn sfortunatament jiġu abbandunati.  L-appell tiegħi huwa biex f’dawn il-festi kulħadd jagħmel daqsxejn sforz, forsi aktar mis-soltu, ħalli nuru rispett, nuru qima, nuru ringrazzjament lil dawk li forsi jkunu għaddejjin minn perjodu ta’ solitudni għaliex uliedhom u ulied uliedhom ma jkunux qegħdin iżuruhom.  

Sur President, jien nixtieq nagħti l-isbaħ xewqat lilek, lill-istaff kollu ta’ din il-Kamra, lill-kollegi tiegħi ta’ din il-Kamra, kif ukoll lill-mijiet ta’ ħaddiema li jaħdmu fil-qasam tal-anzjani li b’dedikazzjoni kbira jagħmlu xogħlhom, li ħafna drabi ma jkunx wieħed faċli.  Nirringrazzja b’mod speċjali lin-nurses li jridu jidħlu u jibdew il-ġurnata tagħhom f’xogħol mhux faċli u xogħol li mhux kulħadd kapaċi jagħmel.  Kieku ma jkollokx l-imħabba lejn dawn in-nies li tkun qed taħdem magħhom żgur li ma tasalx biex tagħmel dak ix-xogħol, imħabba li ħafna drabi ġġiegħlek li you go out of your way biex tgħin lil dawn l-anzjani.  Nirringrazzja wkoll lit-tobba.  Aħna għandna biex niftaħru li għalkemm aħna gżira żgħira, però għandna wħud mill-aqwa mħuħ fl-Ewropa u għandna wħud mill-aqwa tobba fl-Ewropa kollha.  Dawn qegħdin jagħtu servizz lill-poplu kollu imma b’mod speċjali lill-anzjani.  Aktar ma bniedem jikber fl-età iktar ikollu bżonn is-servizzi tagħhom. Nirringrazzja wkoll lill-mediċi, lill-paramediċi u lil kull ħaddiem f’dan il-qasam għaliex fil-qasam tas-saħħa kulħadd huwa importanti,  mill-cleaner, mill-health assistant, mill-porter, sal-aqwa professur.  F’dawn iż-żmenijiet lil dawn kollha nawguralhom u nirringrazzjahom tas-servizz li huma jagħtu lill-poplu tagħna b’mod ġenerali. 

Waslet ukoll fi tmiemha din is-sena ddedikata mill-Unjoni Ewropea għall-faqar u l-esklużjoni soċjali.  Nittama li fis-sena li ġejja wkoll issir aktar ħidma kontinwa biex il-faqar minn fost il-popli tal-Ewropa - u jien l-aktar li jinteressani huwa minn Malta - jonqos bl-iktar mod possibbli għaliex li tgħix fil-faqar mhijiex sitwazzjoni sabiħa.  Jien għandi ħafna ħbieb tiegħi li huma iktar sfortunati minni u r-riżorsi tagħhom huma iktar limitati, u meta titkellem magħhom tinduna li l-faqar jillimitak fl-attività tiegħek.  Il-faqar jaffettwa lil dak li jkun f’kull mod, inkluż il-mod kif jeduka lil uliedu, x’jiekol, x’jilbes u jaffettwa wkoll kulturalment u soċjalment.  L-aspett ekonomiku huwa l-bażi li minn fuqu wieħed jista’ jimrah.  Jekk ikollok limitazzjoni finanzjarja, allura jkollok ħafna limitazzjonijiet oħrajn u din mhijiex ċajta.  Iċ-ċifra li semmejna u li ssemmew f’dawn l-aħħar ġranet b’mod ġenerali fl-Ewropa hi li aħna għandna kważi 17% tal-popli tagħna li qed jgħix fil-faqar.

Sur President, jien qiegħed nitlkellem fuq dan għaliex il-faqar jaffettwa bl-aktar mod goff is-settur tiegħi.  Meta naraw min huma dawk li jgħixu fil-faqar insibu li l-iktar vulnerabbli huma t-tfal u l-anzjani, u allura anke fil-qasam politiku li jien responsabbli għalih, il-faqar jidħol ħafna.  Il-faqar qiegħed magħna, jeżisti u qiegħed bl-aktar mod goff fis-settur li jikkonċerna lili, l-anzjani, u allura bilfors li jkolli nagħmel sforz biex kemm jista’ jkun dan il-faqar inċekknuh.  Sfortunatament aħna kellna ħafna diskorsi dwar kif hawn il-maltemp.  Minkejja dan il-maltemp, hawn min jista’ jixtri r-raincoats u allura mhux kulħadd se jixxarrab, imma jien ngħid li anke fil-maltemp trid turi l-valuri u l-prinċipji tiegħek.  Aħna dejjem konna mgħallma li baħri tajjeb juri l-kapaċitajiet tiegħu fil-maltemp.  Jien ma nafx kemm-il darba esponenti min-naħa tal-gvern qalu li l-Ewropa sejra ħażin u li s-sitwazzjoni mhijiex ward u żahar, imma jiena ngħid li anke f’dan il-maltemp irridu nuru li aħna xorta waħda fadlilna l-valuri u li dawn irridu nwettquhom fil-prattika bil-politika li nagħmlu.  

Dan qed ngħidu għax mill-ftit stħarriġ li għamilt sfortunatament sibt li kważi 22% tal-anzjani f’Malta jgħixu jew fil-faqar jew fir-riskju tal-faqar.  Jien daqsxejn diżilluż għaliex kont nemmen li meta kellna l-Ewropa titkellem fuq dan is-suġġett stajna nieħdu l-okkażjoni biex nagħtu imbottatura ‘l fuq lil min ikun qiegħed jgħix f’dan ir-riskju ħa nbegħduh kemm jista’ jkun minn dan ir-riskju.  Sfortunatament, f’dan il-budget ma ħadna l-ebda stand straordinarja biex nindirizzaw din il-problema.  Mid-dokumenti tal-gvern stess jirriżulta li mhux dejjem f’Malta konna nitkellmu fuq il-faqar. Anzi kien hemm żmenijiet fejn kienu jiġu l-barranin jistaqsu lill-ministri tal-Gvernijiet Laburisti dwar fejn qed jaħbu lill-foqra.  Tant il-Partit Laburista kien għamel politika b’saħħitha li tgħin lil dawk li l-inqas għandhom riżorsi, li kienu jaħsbu li aħna kellna xi kamra kbira li fiha konna ħbejna lill-foqra tagħna.  Fil-verità mhux hekk kien.  Il-verità kienet li l-faqar kien spiċċa minn pajjiżna.  

Sur President, qed nitkellem b’dan il-mod għax nixtieq li din il-problema tiġi indirizzata.  B’dispjaċir ngħid li tul dawn l-aħħar 11–il sena rajna jitla’ l-livell ta’ faqar fost il-poplu tagħna u 17% ifissru 86,000 ruħ.  Jien nibda nikkonfondi meta nisma lill-Prim Ministru jiftaħar li għandna 68,000 ruħ li ma jħallsux taxxa grazzi għas-sistema li għandna. Konklużjoni waħda biss toħroġ minn din; in-nies li ma jħallsux taxxa huma dawk li tant għandhom dħul baxx li ma jaqgħux taħt il-kategorija li jħallsu t-taxxa.  Jien nieħu pjaċir kieku kulħadd iħallas ħafna taxxa għax ikun ifisser li għandna ħafna nies sinjuri.  U mela noqgħod niftaħar li għandi kważi 70,000 ruħ li lanqas biss iħallsu taxxa!  Din hija problema kbira u biex tibda ssolviha, l-ewwel trid taċċettaha u mhux jiġu jgħidulna li l-faqar hija perċezzjoni.  Perċezzjoni l-faqar!  Mela dawn veru maqtugħin min-nies.  Forsi dawn ma jgħixux mal-komunitajiet Maltin li ngħixu magħhom aħna?  Kif jiġu jgħidu li l-faqar hija perċezzjoni!  Issa dawn iċ-ċifri li qed insemmi huma antiki għax huma ta’ qabel seħħet il-liġi tal-kera li żgur li se taffettwa lil dawk li l-inqas għandhom riżorsi.
Huma ċifri ta’ qabel ma għola l-ħobż, ta’ qabel m’għola l-gass, ta’ qabel m’għolew id-dawl u l-ilma, ta’ qabel m’għoliet il-ħajja kif inhi llum u ta’ qabel ma kellna għexieren ta’ mediċini out of stock.  U l-gvern li għandna bħalissa jittollera sitwazzjoni bħal din għax kieku jkollok sena wara sena wara sena mediċini out of stock, inti ma tħossokx komdu li ma tagħmel xejn biex issolvi din il-problema.  Mhijiex sitwazzjoni li tista’ taċċettaha għax jekk ikollok kuxjenza, taf li dik il-persuna li tmur tgħidilha li l-pilloli huma out of stock aktarx li għandha riżorsi limitati u li x’aktarx ma’ dik il-problema għandha problemi oħrajn.  Inti lil din il-persuna qiegħed tgħabbiha b’piż tremend għax minn dik id-daqsxejn ta’ pensjoni li għandha jkollha tagħmel aktar sagrifiċċji. Dan għax jekk trid tieħu dik il-kura li ordnalha t-tabib, se jkollha toħrog aktar finanzi mill-ftit li għandha biex tixtri din il-kura.  Mela ejjew inkunu aktar serji. 

Sur President, naħseb li dan il-pajjiż ma jixraqlux li noqogħdu ninħbew wara l-iskużi. Din mhijiex ġusta.  Mhuwiex sew li l-gvern joqgħod jinħeba wara skuża jew oħra.  In-nies fil-politika li qegħdin f’dan il-parlament, xogħlhom hu li jagħtu servizz tajjeb lill-poplu tagħna.  Jien nemmen li kull problema għandha s-soluzzjoni imma biex issib dik is-soluzzjoni jrid ikollok il-guts, irid ikollok il-kuraġġ, irid ikollok il-will power li veru trid issib is-soluzzjoni.  Jien fil-kwestjonijiet tal-pilloli out of stock jiddispjaċini nara nies li qegħdin bl-inqas dħul finanzjarju fis-soċjetà tagħna jmorru għand it-tobba u dawk li jieħdu ħsiebhom u jgħidulhom li dawk bilfors trid teħodhom, u dawn ikollhom jissallbu.  Hawnhekk iqumu żewġ ħsebijiet importanti; jekk aħna se nkomplu nittolleraw li jkollna, bħas-sena l-oħra, 170 tip ta’ pillola out of stock fuq perjodu twil u n-nies ikunu jridu jixtruhom minn buthom, allura qegħdin ngħidu li l-qasam tas-saħħa m’għadux b’xejn, għax il-poplu, biex iżomm l-istess livell, biex ma jaqax lura, qed ikollu jħallas minn butu.  Ejjew nindirizzaw din il-problema tal-pilloli out of stock għax qed iġġib ħafna problemi oħrajn lil dawk l-iktar vulnerabbli u lil dawk li għandhom l-inqas riżorsi fis-soċjetà tagħna. 

Sur President, wieħed ma jistax ikollu kuxjenza safja, kwieta u serena jekk jaċċetta li xi ħadd jagħtina skuża u aħna ninħbew wara dik l-iskuża u l-problema tibqa’ hemmhekk.  Madankollu, jien diġà għedtha din u nerġa’ ngħid li kieku l-gvern kellu vvotati flus biex jixtri dawn il-170 pillola li kien hemm out of stock, kieku kien  jibqagħlu surplus  fil-budget, imma dan is-surplus mhux qiegħed hemmhekk.  It-tieni punt huwa li s-sena l-oħra kien hemm ivvotati €64 miljun għall-pilloli.  Din is-sena l-gvern żied il-lista ta’ pilloli li n-nies jistgħu jieħdu minn fuq il-kartuna s-safra.  Prosit għax għamel sew imma li ma nistax nifhem hu kif ma żiedx il-budget biex ikun jista’ jixtri dawn il-pilloli.  Issa jien tlabt lill-Ministru biex jispjegalna dan.  Jien nixtiequ jispjega kif se jagħtina assigurazzjoni li mhux se jkollna pilloli out of stock meta żied il-lista tal-pilloli li n-nies huma intitolatli għalihom imma mbagħad ma żiedx il-budget għal dawk il-pilloli.  Naħseb li nistgħu niggarantixxu lin-nies li s-sena d-dieħla se jkollna listi twal ta’ pilloli out of stock.  La għandna aktar domanda u għandna l-istess flus, ifisser li se jkollna sitwazzjoni simili bħal din is-sena. 

Nixtieq ngħid ukoll li t-teknoloġija f’dan il-qasam qed tavvanza kuljum.  Hemm bżonn li aħna bħala pajjiż nagħmlu makkinarju biex pillola li tkun outdated barra l-pajjiż inbiddluha u mhux nibqgħu nagtuha lill-poplu tagħna.  Mhuwiex sew li lill-poplu nagħtuh pilloli li pajjiżi oħrajn ikunu ilhom żmien twil li biddlu.  Jien nagħlaq id-diskors tiegħi fuq nota pożittiva billi nirringrazzja lilek, Sur President, tal-paċenzja li tieħu bina, lill-istaff  tiegħek, lill-Onor. Gatt, li jogħqod iweġibna u li xi kultant idaħħlilna ħafna interess fir-risposti li jagħtina.  Id-dibattitu mhux se jieqaf hawn imma se jkompli għaddej.  Żgur li se jkollna issues importanti x’niddiskutu.  Nawgura għal darb’oħra l-festi t-tajba lil kulħadd.  Jalla dan il-Milied ikun Milied fejn kull wieħed u waħda minna nsibu l-imħabba li tant ikollna bżonn f’ħajjitna.   Nirringrazzjak.

MR SPEAKER:  Grazzi.  Aktar rimarki?  L-Onor. Gino Cauchi.

ONOR. GINO CAUCHI:  Sur President, l-ewwel nett niskuża ruħi ta’ dak il-battibekk li kellna fil-ħin tal-mistoqsijiet. Mhuwiex dak l-istil tiegħi imma xi kultant ikollok daqsxejn ta’ pressure u l-isteam irid joħrog minn x’imkien.  Qegħdin hawnhekk dalgħodu niddiskutu din il-liġi li permezz tagħha jkunu jistgħu jiġu implimentati l-miżuri li tħabbru fil-budget.  Fi tmiem il-ġimgħa, u anke peress li l-bieraħ kienet festa pubblika, bħal ħafna minn sħabi, kellna ċ-ċans li ninżlu ftit fil-kostitwenza u nitkellmu man-nies.  Fost ħafna mistoqsijiet, il-bieraħ kien hemm xi ħadd li staqsieni dwar meta se naġġornaw għall-vakanzi tal-Milied u dwar x’qed niddiskutu bħalissa.  Jiena għidtlu li se naġġornaw għada u li qegħdin niddiskutu liġi li permezz tagħha se nkunu qegħdin nimplimentaw il-miżuri li ħabbar il-Ministru fil-budget.  In-nies li kienu qed jisimgħu baqgħu ċċassati lejja.  Dawn kien mingħalihom li l-budget ġie approvat ma nafx kemm il-ġimgħa ilu u ma setgħux jifhmu kif ninsabu f’nofs Diċembru u għadna qegħdin niddiskutu liġi li permezz tagħha jkunu jistgħu jiddaħħlu l-miżuri tal-budget.  Dik hija l-proċedura.  Mur fehmhom lin-nies ta’ hemm barra li l-budget diġà sar u aħna għadna qed niddiskutu l-miżuri tiegħu.  

Sur President, fil-25 ta’ Ottubru li għadda, proprju dakinhar tal-budget, jien kont mistieden fuq programm tat-televiżjoni flimkien mal-Onor. David Aguis min-naħa tal-gvern.  Il-preżentatur staqsiena dwar x’naħsbu li se jkun fih il-budget li kien se jitħabbar dakinhar u kif naħsbu li n-nies se jħarsu lejh.  It-tweġiba tiegħi dakinhar kienet li llum il-ġurnata għadda dak iż-żmien li wieħed iqum l-għada filgħodu u jgħid  li fil-budget mar tajjeb jew mar ħażin u jikkalkula għas-sena tiegħu għaliex fil-budget ma jissemma xejn filwaqt li matul is-sena jibdew deħlin il-vera miżuri li jolqtu lil dak li jkun fil-laħam il-ħaj.  Għedtlu li għada filgħodu m’għandux għalfejn jistaqsi lin-nies dwar kif marru bil-budget li kien se jħabbar il-Ministru.  Għedtlu biex din il-mistoqsija jagħmilha sena oħra għaliex dak li jkun dakinhar biss jista’ jagħmel il-kalkolu ta’ kif mar u ma marx.  Għedtlu biex din is-sena jistaqsihom dwar kif marru bil-budget tas-sena li għaddiet.  Nirrepeti wkoll dak li ktibt f’ġurnal lokali li filwaqt li normalment jittieħdu ftit tax-xhur qabel jibdew deħlin ċerti miżuri barra l-budget li jħallu mpatt negattiv fuq il-purchasing power tal-familji.  F’dan il-każ għaddew biss ftit jiem u daħlu miżuri li kemm jiena kif ukoll nies li huma aktar esperti minni fil-qasam ekonomiku qed jgħidu li se jħallu mpatt negattiv ħafna fuq il-familji Maltin u Għawdxin.

Sur President, kellna ż-żieda għal darba darbtejn fil-petrol, fid-diesel u fil-pitrolju.  Għal darba oħra reġa’ kellna wkoll żieda fil-prezz tal-gass u kellna ħafna miżuri li tħabbru barra l-budget u billi tħabbru barra l-budget, mhux qegħdin jistennew lilna biex ngħaddu din il-liġi biex jidħlu fis-seħħ.  Dawn diġa’ daħlu fis-seħħ u xorta waħda se jħallu mpatt negattiv ħafna fuq il-familji Maltin u Għawdxin.  Dan l-impatt mhux qiegħed jidher li qed ikun ikkalkolat fil-budget li għadna qegħdin niddiskutu sal-lum il-ġurnata.  Nixtieq nistaqsi lill-gvern, f’isem dawk li qiegħed nirrapprezenta hawn ġew, jekk jistax għal darba jgħidilna jekk hemmx miżuri oħra barra l-budget li se jkun qiegħed idaħħal matul l-2011 u li s’issa ma nafux bihom.  Ħalli npoġġi daqsxejn il-mistoqija mod ieħor.  Nixtieq nistaqsi lill-gvern u lill-Prim Ministru biex jagħti garanzija li matul l-2011 ma jiddaħħlux aktar miżuri apparti dawk imħabbra fil-budget.  Din dejjem nitolbuha minn sena għal oħra u r-risposta min-naħa tal-gvern s’issa dejjem kienet skiet totali, b’sena wara l-oħra jiddaħħlu miżuri li ma kenux jissemmew fil-budget, miżuri li spiċċaw biex ħallew impatt negattiv fuq is-saħħa finanzjarja tal-familji Maltin u Għawdxin. 

Kultant in-nies jgħidulek:  Imma allura xi tmorru tiddiskutu tagħmlu intom?  U mhijiex faċli li twieġeb għal mistoqsija bħal din.  Dawn jgħidulek li hawnhekk qegħdin naħlu l-ħin niddiskutu budget li finalment ħafna minnu jispiċċa ma jitwettaqx imma mbagħad ma niddiskutux miżuri li jidħlu fis-seħħ matul is-sena.  Jistaqsu dwar kif ikun hemm affarijiet li lanqas inkunu ddiskutejniehom fil-parlament u dawn jidħlu fis-seħħ u n-nies ikollhom jerfgħu l-piż tagħhom.  Għal dan id-diskors mort rajt siltiet li kien hemm fil-budget speech ta’ din is-sena.  Wara li jkun tefa’ kollox fil-kaxxa u jagħlaqha bit-tape, il-Ministru mbagħad jippakkjaha bir-wrapping paper u jiġi biex jagħmlilha ċ-ċoff. Hemmhekk jibda jagħmel l-aktar dikjarazzjonijiet sbieħ u xtaqt li dan l-intervent tiegħi proprju nagħmlu fuq uħud minn dawn id-dikjarazzjonijiet li saru fid-diskors tal-budget ippreżentat fil-25 ta’ Ottubru li għadda.  Dawn id-dikjarazzjonijiet illum, l-14 ta’ Diċembru, diġa’ saru trietaq, u dan qed ngħidu biex insostni l-punt tiegħi li qegħdin niddiskutu budget li ftit ġimgħat wara li tħabbar litteralment tkisser diġa’ u nġieb fix-xejn.  F’paġna 72 tad-diskors tal-budget il-Ministru qal hekk:  

“Qegħdin nipproponu budget għaqli u responsabbli bi prijoritajiet ċari u mfassal b’sigħat twal ta’ djalogu u konsultazzjoni.”

Issa dan huwa punt li nixtieq nitkellem fuqu għas-sempliċi raġuni li f’din il-Kamra għandi responsabilità li għan-nom tal-Oppożizzjoni nsegwi l-aspett tad-djalogu soċjali.  Meta taqra din is-sentenza tieħu l-impressjoni li dan il-budget tfassal wara ma nafx kemm sigħat twal ta’ diskussjonijiet u kalkoli u ġbir ta’ informazzjoni mill-ekonomisti.  Tieħu l-impressjoni li l-miżuri ddiskutewhom ma’ min jaf x’qed jiġri hemm barra fit-triq.  Tingħata l-impressjoni li billi kien hemm sigħat twal ta’ diskussjoni u konsultazzjoni, allura fl-aħħar kulħadd jaqbel dwar dan it-test finali.  Il-konsultazzjoni fuq xiex saret?  Jekk wieħed jara x’fih dak li l-ministru b’tant pompa jsejjaħ il-pre-budget document, imbagħad jara dak li spiċċa bħala d-diskors finali tal-budget tas-sena d-dieħla, isib li hemm varjazzjoni tremenda.  Kważi kważi l-pre-budget document twarrab fil-ġenb. 

Sur President, aħna nafu wkoll li anke wara l-pre-budget document il-gvern imur jagħmel konsultazzjoni sħiħa fil-Kunsill Malti għall-Iżvilupp Ekonomiku u Soċjali, l-MCESD, fejn għandek rappreżentati tal-unions, rappreżentanti ta’ min iħaddem u għandek il-gvern li jgħid tiegħu wkoll.  Imma x’qalu l-imsieħba soċjali fuq x’tip ta’ konsultazzjoni kellhom qabel il-ministru ħabbar dan il-budget?  Dawn qalu li s-sena li għaddiet kienu lmentaw li ma kenitx saret diskussjoni magħhom u li l-ministru, biex iqiegħdhom daqsxejn kwieti, kien wegħdhom li l-ewwelnett se jkun qiegħed jiltaqa’ magħhom matul is-sena biex jagħtihom update ta’ fejn waslu l-miżuri li tħabbru fil-budget tas-sena li għaddiet.  Qalu li kien wegħdhom ukoll li qabel jiġi biex iħabbar il-budget speech ta’ din is-sena, ikun iltaqa’ magħhom u ddiskuta l-miżuri kollha li kien se jħabbar.  Imma fir-realtà x’ġara?  Ġara li qabel mal-Ministru ħabbar il-budget tiegħu fil-25 ta’ Ottubru li għadda, mal-MCESD kellu biss żewġ laqgħat, darba biex iħabbrilhom il-punti x’se jkunu u darba oħra biex jgħidilhom li hu kien sema’ x’kellhom xi jgħidu imma li l-gvern se jibqa’ għaddej.  Dik hi l-konsultazzjoni kollha li saret!  Mela għaliex ilmentaw fil-pubbliku, dan kien għamlilhom wegħda li kien se jżommhom updated fuq il-miżuri, u din taparsi żammha billi mar jiltaqa’ magħhom darba, u tahom rapport li meta wieħed jinvestigah – xi ħaġa li aħna għamilna u l-homework tagħna għamilnieh sew - isib li ħafna affarijiet li qalilhom li twettqu lanqas biss għadhom bdew jitwettqu. 

Sur President, meta nafu dan, kif jiġi l-Ministru f’dan il-parlament u jgħid li dan il-budget ġie mfassal wara sigħat twal ta’ djalogu u konsultazzjoni?  Per eżempju, il-gvern kkonsulta fl-MCESD dwar l-introduzzjoni u ż-żieda fil-VAT fuq is-settur turistiku? L-MHRA pubblikament qalet li le, ma ġietx diskussa din il-biċċa xogħol.  Mela s-sigħat twal ta’ diskussjoni li semma l-Ministru fil-budget ma’ min saru?  Illum il-ġurnata qegħdin fis-sitwazzjoni li kulħadd jaf x’inhi.  Inutli jiġi hawnhekk il-gvern u jgħidilna bis-sigħat twal ta’ djalogu u konsultazzjoni għax min huwa nvolut f’dawn il-proċessi hemm barra jaf li min dan kollu ma sar xejn.  X’qed jagħmel il-gvern?  Il-gvern, bi stil makkjavelljan, qiegħed litteralment jaqsam dan l-organu fejn iseħħ id-djalogu soċjali biex ma jkollux problemi ġejjin minn dawk in-naħat.  L-ewwel nett illum il-ġurnata l-MCESD għandha chairman li għandu kariga oħra, dik ta’ chairman tal-Air Malta.  Nafu d-diffikultajiet kbar li qed tiffaċċja l-Air Malta u allura lis-Sur Portelli ma nlumux li qed jitfa’ l-attenzjoni kollha tiegħu fuq l-Air Malta u mhux fuq il-Kunsill Malti għall-Iżvilipp Ekonomiku u Soċjali.  

Għandna mbagħad waħda milli suppost qiegħdha tirrappreżenta l-interessi tal-ħaddiema, is-CMTU, li qiegħda hemmhekk biex toqgħod kwieta tagħmilha ta’ forċina għall-gvern.  Aktar minn hekk qiegħda taġixxi bħala wieħed mill-ostakoli biex tidħol fl-MCESD konfederazzjoni oħra tat-trade unions li tirrappreżenta aktar minn 11,000 persuna, aktar minn 11,000 familja, ħalli ssaħħaħ il-leħen tal-ħaddiema fi ħdan il-kunsill.  Għandek imbagħad il-GRTU, li nisimgħu u nkomplu nisimgħu dwar kif jiġi ttrattat min-naħa tal-gvern.  Lir-rappreżentant tagħhom, il-gvern tah kariga tajba fi Brussell.  Barra minn hekk, il-GRTU għandha kumpanija li għad m’għandhiex il-permessi tal-MEPA biex topera, imma minkejja dan, lill-kunsill lokali l-gvern tahom ordni biex jibdew jgħaddulha l-kuntratti.  Ovvjament tal-GRTU kuntenti bil-gvern hemm ġew.

Kellna  wkoll il-fatt li l-gvern proprju għażel lil rappreżentat tal-assoċjazzjoni ta’ min iħaddem biex jokkupa l-kariga ta’ chairman ġewwa l-MCAST.  Ma nafx kif dan irid jeħodha kontra l-gvern.  Għandna mbagħad iċ-chamber li l-membri tagħha minn hemm jew min hawn, jekk ikunu tal-qalba jieħdu l-fondi bi skuża li ġejjin mill-Ewropa u min mhuwiex jibqa’ barra bit-talbiet tiegħu.  Hemmhekk ukoll irnexxielu jaqsam il-gvern.  Ftit tal-jiem ilu bl-attenzjoni kollha smajt lis-Sur Reggie Fava jgħid li huwa kontra qalbu telaq miċ-chamber għaliex ma riedx jaħdem ma’ dak li huwa stess sejħilhom bħala tradituri.  Għalhekk m’hemmx diskussjoni għaliex il-gvern irnexxielu jaqsam il-membri li jifformaw il-Kunsill Malti għall-Iżvilupp Ekonomiku u Soċjali u mbagħad għandna forum li kif għedt jirrappreżentaw mal-11,000 ħaddiem li huma 11,000 familja li għadu qed jgħidilhom li ma jridhomx ikunu hemmhekk biex issemmu leħinhom.  Issa nispera li nkunu qegħdin niddiskutu r-raġuni fl-10 ta’ Jannar li ġej meta niltaqgħu hawnhekk dwar il-mozzjoni mressqa minn din in-naħa tal-Kamra biex dan is-suġġett jiġi diskuss. 

Biss però jekk inħarsu lejn il-forum, insibu li hemmhekk għandek l-għalliema, u l-gvern ftiehem mal-għalliema.  Għandek ukoll l-infermiera, li wara ħafna battibekki ftiehem magħhom ukoll.  Għandek ukoll tliet unions li jirrappreżentaw kategoriji differenti fl-Air Malta li bħalissa għandhom prijoritajiet ħafna aktar delikati fuq moħħhom.  U anke hemmhekk qed jipprova jdaħħal il-feles.  S’issa milli jidher u kif jidher, kif jien informat, xorta waħda din il-konfederazzjoni ta’ dawn il-unions tinsab magħquda fl-għanijiet tagħha, fil-prinċipji tagħha li trid tkun verament leħen il-ħaddiema f’post fejn suppost verament issir id-diskussjoni u djalogu soċjali.  

Inutli jiġi hawnhekk il-ministru u fil-budget speech tiegħu jgħidilna li dan il-budget kien frott tad-diskussjoni twila li ħadet sigħat twal.  Possibbli li f’dawn is-sigħat twal il-gvern ma kienx jaf, u allura ma ddiskutiex il-fatt li ftit tal-ġimgħat wara kien se jerġa’ jgħolli l-prezz tal-petrol u tad-diesel?  Possibbli ma ddiskutiex il-fatt li kien se jerġa’ jgħolli l-gass u miżuri oħra?  Imkien ma nisimgħu li dawn b’xi mod jew ieħor ġew diskussi.  Imma l-Ministru ġie hawnhekk u qalilna li dan kien frott ta’ sigħat twal ta’ diskussjoni.  Nixtieq nagħmel riferenza għal dikjarazzjoni oħra li hemm fil-budget speech f’paġna 73 fejn il-Ministru qal hekk:  

“Dak li rnexxielna nagħmlu flimkien fl-aħħar sentejn ta’ maltemp jimlina b’kuraġġ u determinazzjoni għas-sena li ġejja.” 

Jekk il-passat huwa l-mera tal-futur, allura din id-dikjarazzjoni tal-Ministru li ma għamilhiex f’ismu imma f’isem il-gvern kollu, allura għal darba oħra fl-aħħar tas-sena se naraw li ma kienet xejn ħlief paroli fil-vojt u logħob għall-gallarija.  Imma issa ħa nsemmu x’ġara matul dawn l-aħħar sentejn għaliex il-Ministru qal li dak li ġara fl-aħħar sentejn jimlina b’kuraġġ u determinazzjoni għas-sena li ġejja.  Prosit, x’kuraġġ jimlewna bih l-aħħar sentejn jekk nagħtu ħarsa lejhom!  

Fl-aħħar sentejn żdiedu l-prezzijiet tal-prodotti tal-ikel kollha.  L-għoli tal-ħajja kompla tiela’ ‘l fuq.  Żdiedu bil-goff il-kontijiet u t-tariffi tad-dawl u tal-ilma. Żdied sostanzjalment il-prezz tal-gass.  Żdied il-prezz tal-ħobż.  Żdied għal darba, tnejn, tlieta l-prezz tal-petrol, tad-diesel u tal-pitrolju.  Żdied in-numru ta’ dawk li bħala xogħol ewlieni għandhom xogħol part-time u l-ETC jmorru jiġru jaqtgħuhom minn fuq ir-reġistru.  Żdied in-numru ta’ pensjonanti li għal ftit ċenteżmi qabżu t-threshold u allura ġew imċaħħda mid-dritt li jkollhom għajnuna supplimentari.  Apparti minn hekk, meta dawn imorru jfittxu l-mediċini fl-ispiżeriji tal-gvern jgħidulhom li dawn qegħdin out of stock u jekk iridu jistgħu jmorru jixtruhom mill-privat.  Malli tagħmel hekk nofs il-pensjoni ttir mar-riħ filwaqt li n-nofs li jifdallek ittir mal-kont tad-dawl u tal-ilma u l-pensjonanti llum iridu jaraw kif se jlaħħqu sal-aħħar tax-xahar. 

F’dawn l-aħħar sentejn żdied ukoll bil-goff in-numru ta’ dawk li bħala mpjieg għandhom impjieg b’kondizzjonijiet ta’ prekarjetà.  Naqas ukoll id-dħul għal dan il-pajjiż mit-turiżmu.  It-toroq li kellhom ikunu lesti sas-sena 2008 għadhom qed jistennew bil-ħniena biex isir ix-xogħol fuqhom.  Naqas bil-goff il-purchasing power tal-familji Maltin.  Żdied il-faqar, żdied id-dejn mal-banek, u żdiedet il-pjaga misħuta tal-użura f’dan il-pajjiż.  Mil-lat ekonomiku żdied ukoll l-infiq min-naħa tal-gvern minkejja l-ħafna wegħdi u paroli li l-infiq kien se jonqos.  L-infiq tal-gvern - jekk wieħed iħares snin lura - fl-1995 kien madwar 93.7% tal-prodott gross domestiku.  Illum, meta kellna l-wegħda li dan l-infiq se jiġi kkontrollat, dan laħaq livell ta’ kważi 44%.  Dawk huma wħud mir-records li seħħew f’dan il-pajjiż fl-aħħar sentejn u għalhekk tbeżżagħni meta nisma’ dikjarazzjoni bħal dik li dak li rnexxielna nagħmlu fl-aħħar sentejn jimlina b’kuraġġ u determinazzjoni għas-sena li ġejja.  Fl-aħħar sentejn dawn kienu kollha daqqiet li qala’ fuqu kull Malti u Għawdxi.  Forsi l-gvern qiegħed jalludi għal fatti li hawn daqsxejn tal-kwiet u allura jgħidlek li jekk fl-aħħar sentejn lill-Maltin u l-Għawdxin tajniehom dawn id-daqqiet kollha u ħadd minnhom ma tniffes, allura dan jimlina b’kuraġġ u determinazzjoni biex is-sena d-dieħla lill-poplu Malti u Għawdxi nkomplu nballtulu għaliex dan se jibqa’ kwiet u ma jitkellimx.  Hekk għandu jiġi trattat il-poplu Malti għas-sena li ġejja?!  

Sur President, il-Ministru fil-25 ta’ Ottubru li għadda qal ukoll li -
 “Qed nagħżlu li naħdmu aktar u niġġeneraw aktar ġid minflok li nnaqqsu l-kwalità tal-ħajja li ngħixu fiha llum.”.
Affarijiet li ma jitwemnux.  Ma jitwemnux għaliex jekk tmur hemm barra fit-triq u lin-nies tgħidilhom li l-gvern qiegħed jgħid li se jaħdem aktar biex jiġġenera aktar ġid ħalli ma tonqos bl-ebda mod il-kwalità tal-ħajja li qed ngħixu fiha llum, jgħidulek allaħares il-kwalità tal-ħajja tkompli nieżla ‘l isfel wara d-daqqiet li qalgħet fl-aħħar snin.  Allaħares inkomplu naqgħu lura fil-livell tal-għajxien tagħna għax ma nafx fejn se nispiċċaw.  L-Ingliżi għandhom il-frażi “unbelievable” u huwa veru unbelievable meta tisma’ dikjarazzjoni bħal din.  Nerġa’ nirrepetiha: 

“Qed nagħżlu li naħdmu aktar u niġġeneraw aktar ġid minflok li nnaqqsu l-kwalità tal-ħajja li ngħixu fiha llum.”.

Jiena ma rridx ninstema’ li qed inkun ripetittiv imma s-sitwazzjoni hemm barra hija din.  In-nies hemm barra qed tgħajjat “ajma” u l-Ministru ma’ jistax ikun kredibbli meta jagħmel dan l-istatement.  Ma jistax ikun kredibbli meta wieħed jara li sena wara l-oħra, bil-miżuri li jieħu l-gvern, il-ħajja mhux talli naqqasha, talli niżżilha fl-agħar livelli li qatt kienet s’issa.  Kif għamel dan fl-aħħar snin?  Għamel dan bil-famuża miżura li biha għolla l-kontijiet tad-dawl u l-ilma.  Hawn xi ħadd jista’ jiċħad li l-kontijiet tad-dawl u tal-ilma għolew b’mod li ħafna Maltin u Għawdxin ma jifilħux għalihom?  Hawn xi ħadd li jiċħad li l-kontijiet tad-dawl u l-ilma s-sena li għaddiet, u aktar is-sena d-dieħla, se jkunu qegħdin jitfgħu piż ikbar fuq il-familji Maltin u Għawdxin?  Jekk inti bħala familja għandek piż, dan il-piż żejjed minn fejn se ġġibu?  Mhux billi tkompli tnaqqas mill-kwalità tal-ħajja tiegħek?  Il-gvern kien ikun kredibbli f’din l-asserzjoni li għamel il-Ministru f’paġna 72 li kieku ġie hawn u fl-istess waqt li jħabbar dan il-budget, iħabbar ukoll li se jirrevedi l’ isfel it-tariffi tad-dawl u tal-ilma.  Dak m’għamlux, mela kif se jgħolli l-kwalità tal-ħajja?  Kif se jagħmel biex il-kwalità tal-ħajja ma tibqax nieżla?  

Erġajna għollejna l-prezz tal-gass.  Issa kien hemm min li meta għola d-dawl kien iddeċieda li jerġa’ jmur lura biex isaħħan id-dar tiegħu bl-użu tal-gass, fosthom ħafna pensjonanti.  Meta ġejna għad-diskussjoni dwar il-privatizzazzjoni tas-sezzjoni tal-gass tal-Enemalta, din in-naħa konna dejjem nitolbu lill-gvern biex jagħti xi forma ta’ garanzija li ġaladarba ssir il-privatizzazzjoni l-prezz tal-gass mhux se jibda jogħla b’rata li l-Maltin u l-Għawdxin ma jkunux jistgħu jlaħħqu magħha.  U konna nisimgħu s-silenzju, u għalhekk ngħid li s-silenzju min-naħa tal-gvern ibeżża’ mhux lilna biss, imma jbeżża’ wkoll lill-kumplament tal-poplu.  Is-skiet risposta jgħid il-Malti, u f’okkażjoni waħda wara l-oħra, is-skiet tal-gvern dejjem kien risposta li spiċċa biex laqqatha l-poplu.  Il-prezz tal-gass kif kont qed ngħid, reġa’ għola u issa reġa’ kellna żieda oħra li ġiet imħabbra ftit tal-ġranet ilu.  Id-daqqa li ngħatat hija waħda sostanzjali, kemm lill-familji, kemm lill-pensjonanti kif ukoll lil dawk li n-negozju tagħhom jiddependu ħafna fuq l-użu tal-gass għaliex minn x’imkien l-ispejjeż iridu jiġbruhom. 

Sur President, meta nara miżura bħal din li se tkompli tnaqqar il-flus mill-bwiet tal-poplu Malti u Għawdxi, ma nistax nifhem kif qegħdin naspiraw li se nirranġaw jew li se ngħollu l-kwalità tal-ħajja.  Dawn huma miżuri li issa, f’nofs Diċembru diġa’ bdew inaqqsu aktar il-kwalità tal-ħajja u għalhekk id-dikjarazzjoni li għamel il-Ministru f’Ottubru li għadda diġa’ taret mar-riħ.  Hu qal il-Lvant u inqas minn xahrejn wara diġà ninstabu fil-Punent fis-sitwazzjoni tal-familji Maltin u Għawdxin.  Kif ġie jgħidilna hawnhekk fil-parlament li se jgħolli l-kwalità tal-ħajja meta mbagħad xahar wieħed wara l-ieħor spiċċajna biex għandna l-prezz tal-petrol, diesel u l-pitrolju fl-ogħla livelli li qatt kellna f’dan il-pajjiż?  Issa tgħidli biex taqta’ qalb dak li jkun li juża’ l-karozza privata tiegħu u allura nkunu qegħdin nagħmlu ġid lill-ambjent, biss però meta nitkellmu fuq dawn l-affarijiet, inkunu qegħdin nolqtu wkoll lil dawk in-negozjanti li l-business tagħhom jiddependi ħafna minn fuq il-konsum tal-petrol u d-diesel.  L-aġenti li jqassmu tal-merċa fil-ħwienet iridu jużaw l-inġenji tagħhom.  L-istess dawk li n-negozju tagħhom jitlob li l-merkanzija tinġibilhom. Dan l-għoli fil-prezz tal-fuel irid iġibu minn x’imkien.  La l-businessman qed ikollu jħallas aktar, il-prezz irid iġibu minn x’imkien u l-konsumatur jispiċċa dejjem jiffaċċja prezzijiet għoljin u jkollu jagħmel tajjeb għal dawn iż-żiedet.  Fl-aħħar mill-aħħar meta ngħidu li l-konsumatur ikollu jagħmel tajjeb għal dawn iż-żidiet, x’inkunu qegħdin ngħidu?  Inkunu qegħdin ngħidu li l-konsumatur ikollu jdaħħal idejh fil-but u jkompli joħroġ il-flus u jkompli jnaqqas mill-purchasing power tiegħu.  

Sur President, jien nista’ nkompli b’lista twila ta’ dawn l-eżempji ta’ affarijiet li għolew u li mkien ma ssib riferenza għalihom fil-budget speech tal-25 ta’ Ottubru li għadda.  Huma kollha miżuri li diġa’ bdew iħallu l-effetti tagħhom fuq il-familji Maltin u l-Għawdxin u jiena għalhekk ngħid li diġa’ taret mar-riħ id-dikjarazzjoni tal-Ministru li jiġi jgħidilna li se niġġeneraw aktar ġid minflok innaqqsu l-kwalità tal-ħajja.  Il-kwalità tal-ħajja llum, fl-14 ta’ Diċembru, diġa’ naqset meta tqabbilha mal-ħajja li kellna inqas minn xahrejn ilu fil-25 ta’ Ottubru li għadda, aħseb u ara f’liema sitwazzjoni se nispiċċaw is-sena d-dieħla.

Ftit ilu għedt li din is-sena se jkunu agħar għall-Maltin u l-Għawdxin.  Għalfejn għedt hekk?  Fost l-oħrajn, is-sena li għaddiet il-gvern kien ta’ a one off payment f’forma ta’ vouchers lill-familji Maltin u Għawdxin.  B’kollox ta s-somma ta’ madwar €13.5 miljun biex jagħmel tajjeb għaż-żidiet li kien hemm fit-tariffi tad-dawl u l-ilma.  Din is-sena din il-miżura sparixxiet.  Dawk it-€13.5 miljun li l-poplu Malti u Għawdxi kien iffranka s-sena li għaddiet, din is-sena se jkollu jħallashom minn butu.  U ġaladarba se jkollu jħallashom, se jkompli jnaqqas il-flus mill-but.  Mela jista’ xi ħadd jgħidli kif se nkomplu ngħollu l-kwalità tal-ħajja meta l-flus mill-but se jkomplu jitnaqqsu? 

Mhux hekk biss imma hemm affarijiet oħra u għalhekk fil-bidu tlabt lill-gvern jagħtina garanzija għaliex meta wieħed jifli xi ftit dan il-budget isib li hemm affarijiet li teknikament ma jagħmlux sens jew li jlissnu suspett qawwi li matul is-sena ġejjin aktar daqqiet għal poplu Malti u Għawdxi.  Qed ngħid hekk għax miċ-ċifri tal-budget jirriżulta - issa jiena m’iniex xi wieħed li nifhem fiċ-ċifri għax dak huwa xogħol tal-ekonomisti - li l-gvern qiegħed jippjana li mill-VAT se jżid id-dħul tiegħu b’€60 miljun.  Meta wieħed jagħmel breakdown ta’ dawn is-€60 miljun isib li hemm indikat li l-gvern qed jistma li se jdaħħal mat-€30 miljun aktar minn dak li qed jaspira li jkun it-tkabbir ekonomiku.  Qed jgħid li l-ekonomija se tikber u allura n-nies se jikkonsmaw aktar u jordnaw aktar servizzi, iħallsu l-VAT fuqhom u minn dak l-eżerċizzju se jkun qed idaħħal €30 miljun aktar. 

Se jkun qiegħed idaħħal ukoll mas-€6 miljun aktar mill-introduzzjoni tal-famuża taxxa tal-VAT li għamel fuq is-settur turistiku.  Meta wieħed inaqqas dawn mis-€60 miljun jifdal differenza ta’ €24 miljun.  Dawn l-€24 miljun minn fejn ġejjin?  Is-saying “il-manna taqa’ mis-sema’”, huwa biss saying u qatt ma seħħ fir-realtà f’dan il-pajjiż.  Allura wieħed jasal għall-konklużjoni li dawn l-€24 miljun li s’issa ma sibniex spjegazzjoni minn fejn ġejjin, żgur li se jiġu minn fuq il-baqra li xi darba kienet taħleb u li issa llum il-ġurnata tinsab niexfa. Hawnhekk qed nirriferi għall-poplu li llum jinsab imnixxef.  Il-poplu llum qed iħallas taxxi diretti u indiretti u ma jiflaħx iħallas aktar.  Hawnhekk moħbija fil-karti nsibu miżura li permezz tagħha l-gvern se jkun qed jiġbor mal-€24 miljun aktar imma mhux qed jgħid kif u minn fejn se jiġborhom.  Dan nirrepeti apparti ż-żidiet li kien hemm li lkoll flimkien qed ikomplu jgħollu l-ħajja.  Biss f’dan il-parlament, f’dan il-budget il-Ministru qalilna li se jkun qiegħed ikompli jgħolli l-kwalità tal-ħajja.  Dan kollu fl-isfond taż-żieda miżera li ngħatat għall-għoli tal-ħajja.  

Mela meta skont dan l-istess gvern, meta l-pajjiż kien f’riċessjoni, - u ammetta li konna f’riċessjoni wara ħafna - jiġifieri fis-sena 2010, iż-żieda mħabbra s-sena li għaddiet kienet ta’ €5.82c.  Bil-one off li kien ta għall-energy benefit dan l-ammont kien żdied b’medja ta’ €2 oħra fil-ġimgħa.  Issa qed jgħidilna li r-riċessjoni ħerġin minnha u erġajna qegħdin nuru lill-kumplament tal-pajjiżi fir-reġjun tagħna kif għandhom jimxu ‘l quddiem, kif għandhom joħorġu mir-riċessjoni, li issa bdejna naraw id-dawl u ż-żieda għall-għoli tal-ħajja kienet ta’ €1.16c.  Allaħares nirrepeti dak li smajt min-naħa tal-poplu hemm barra fuq dawn il-famużi €1.16c għaliex mhuwiex idoneju li dawn l-affarijiet jissemmew f’dan il-parlament. 

Sur President, il-fatti juru li meta tara dawn il-fatturi kollha flimkien issib li l-istandard of living tal-familji Maltin ilu jonqos għal dawn l-aħħar erba’ snin. Dan huwa statistikament ipprovat.  Mhux aħna biss qegħdin ngħiduh imma qed tgħidu wkoll l-istatistika tal-Eurostat li l-familji Maltin u Għawdxin għas-sena d-dieħla se jkunu agħar milli kienu qabel is-sena 2000.  Nixtieq nirriferi wkoll għar-rapport li proprju ħareġ f’dawn l-aħħar jiem ġewwa Brussell u li llum ġie rrapportat fil-mezzi tax-xandir.  Dan huwa rapport li jitkellem fuq il-faqar fl-Ewropa u ovvjament jitkellem ukoll fuq dan is-suġġett hawn Malta.  Fost oħrajn dan l-istudju li sar min-naħa tal-Unjoni Ewropea jgħid li sas-sena 2008 - u nagħmel enfasi issa, sas-sena 2008 - fil-pajjiż li jismu Malta kien hemm 59,000 persuna li huma kkonsidrati li qegħdin jgħixu f’riskju ta’ faqar.  Fis-sena 2008 f’dan il-pajjiż kellna 14.7% tal-popolazzjoni qed jgħixu f’risku ta’ faqar.  Meta wieħed imur tliet snin lura minn dik id-data, jiġifieri fis-sena 2005, isib li kien hemm mal-2,000 inqas li kienu jaqgħu f’dan il-livell.  Jiġifieri mis-sena 2005 sas-sena 2008 dawk f’riskju ta’ faqar, qed jgħidulna l-Unjoni Ewropea, f’pajjiżna żdied b’2000.  

Għamilt enfasi fuq is-sena 2008 għaliex meta sar dan l-istudju kienet għadha ma tteħditx in konsiderazzjoni l-fatt li daħlu t-tariffi esaġerati tad-dawl u tal-ilma.  Dak irridu nikkalkolawhom għas-sena 2009 u għas-sena 2010 u allura f’dawn id-59,000 li qed issemmi l-Unjoni Ewropea li kellna jgħixu f’riskju ta’ faqar f’dan il-pajjiż fis-sena 2008, illum il-ġurnata żdiedu b’eluf aktar.  Għandna ħafna aktar eluf li f’dan il-pajjiż jgħixu f’riskju ta’ faqar.  Fl-2008 diġa’ kellna wieħed minn kull seba’ persuni jgħix f’riskju ta’ faqar, aħseb u ara la jsir il-kalkolu fuq is-sena 2009 u s-sena 2010 kemm se jiżdiedu.  Għall-Unjoni Ewropea, jekk inti m’intix kapaċi tħallas il-kera jew il-kontijiet għal utilities tad-dawl u tal-ilma, inti qed tgħix f’riskju ta’ faqar.  Aħna rajniehom il-kjuwijiet tan-nies matul l-2009 u l-2010 fil-famużi uffiċini tal-ARMS Ltd jaraw kif se jipprovaw iħallsu l-kontijiet li kienu qed jirċievu.  Smajna f’din il-Kamra biċ-ċifri ta’ eluf ta’ familji li spiċċaw bil-provvista tad-dawl u l-ilma tagħhom maqtugħa għax ma jifilħux iħallsu dawk il-prezzijiet. U dawn bir-riga tal-Unjoni Ewropea, sfortunatament jaqgħu fil-klassi ta’ dawk li qegħdin jgħixu f’riskju ta’ faqar. 

Sur President, hawnhekk għandna ċertifikat mill-agħar li ġej mill-Unjoni Ewropea.  Dan mhux ġej mill-Oppożizzjoni Laburista imma mill-Unjoni Ewropea, fejn din qed tgħid lill-gvern li bl-affarijiet li qed jagħmel, il-poplu se jkun qiegħed jgħix f’sitwazzjoni agħar milli kien qabel is-sena 2000.  Qed tgħidlu wkoll li l-faqar f’dan il-pajjiż qiegħed jikber u qiegħed jiżdied sena wara l-oħra.  Imma mbagħad niġu f’dan il-budget u l-Ministru jgħidilna li se niġġeneraw aktar ġid minflok innaqqsu l-kwalità tal-ħajja li qegħdin ngħixu fiha llum.  Dan meta, nerġa’ nirrepeti, li ftit tal-ġimgħat wara, bil-miżuri li ħa l-gvern, diġa’ ngħatat daqqa oħra fil-livell ta’ ħajja li jgħixu l-Maltin u l-Għawdxin.  Fid-diskors tal-budget il-Ministru qal hekk ukoll: 

“Nemmnu li għandna nibqgħu mexjin ‘il quddiem lejn il-miri tal-budget bla deficit, budget bilanċjat.”.  

Din fakkritni f’dikjarazzjoni li kien għamel il-Prim Ministru Lawrence Gonzi meta kien iddikjara li sas-sena 2010 mhux talli ma jridx li jkun ikkontrolla d-deficit talli se jkollna sitwazzjoni ta’ surplus f’dan il-pajjiż.  Il-Prim Ministru wgħedna li sas-sena 2010 se jkollna din is-sitwazzjoni f’pajjiżna.  Issa tfaċċja l-Ministru li fid-diskors tal-budget qalilna li se nibqgħu mexjin ‘il quddiem lejn il-miri tal-budget bla deficit, budget bilanċjat. Issa fejn jidħol bilanċ ta’ budget żgur li l-Gvern Nazzjonalista m’għandux kredenzjali tajbin.  Sena wara l-oħra jiffissa miri imma mbagħad jiġi hawn sena wara u jgħidilna li morna żmerċ.  Li tmur żmerċ, kif kien jgħid xi ħadd, b’€10 miljun ‘l hemm jew €10 miljun ‘l hawn wieħed jifhimha, aktar u aktar meta llum qed naħdmu bl-ewro, imma li tmur żmerċ b’miljuni ta’ ewros sena wara l-oħra mhijiex aċċettabbli.  Fuq kollox il-poplu qed ikollu jagħmel tajjeb għal dawn l-iżbalji fil-bilanċi.

Sur President, jekk wieħed iħares lejn iċ-ċifri u jara l-iżbilanċ isib li bejn dak li l-gvern ikun daħħal u dak li jkun nefaq, l-iżbilanċ bejn Jannar u Ottubru 2010, diġa’ kien ilaħħaq it-€340 miljun li jfisser żieda ta’ €11.5 miljun aktar minn dak li kien ipproġettat.  Dan minkejja li fis-sena 2010 rridu nfakkru li l-gvern iffranka €55 miljun mis-sussidji fuq id-dawl u l-ilma, €40 miljun mis-sussidju fuq it-Tarzna, €5 miljuni li neħħa bħala sussidji mill-MEPA, €5 miljuni mis-sussidji li kien qiegħed jagħti lis-settur tal-gass u qalilna li daħħal €40 miljun aktar mill-amnestija fuq it-taxxi.  Mela suppost għalaq b’€145 miljun aktar imma spiċċa b’€100 miljun inqas.  Dan huwa l-gvern li qed jgħidilna li se jagħtina budget li se jżomm il-bilanċ u mhux se mmorru f’deficit.  Lanqas il-Kummissjoni Ewropea mhu qed temmnu, għaliex din min-naħa tagħha qiegħda tgħid li d-dejn tal-pajjiż se jkompli jiżdied għas-sentejn li ġejjin.  Qed tgħid ukoll li diġa’ l-imgħax li qegħdin inħallsu fuq id-dejn huwa aktar mill-ammont li nonfqu bħala pajjiż għall-edukazzjoni, għas-saħħa u għall-bini tat-toroq.  Mela dan ifisser li d-dejn se jkompli jiżdied, u la d-dejn se jkompli jiżdied l-imgħax se jkompli jiżdied ukoll.  

L-Unjoni Ewropea qaltilna wkoll li l-ekonomija se tnaqqas ir-ritmu tagħha.  Il-prezzijiet tad-dawl u l-ilma u l-ikel se jkomplu jiżdiedu u f’pajjiżna jkunu aktar mill-medja Ewropea.  Mela l-gvern ħareġ jgħid li se nkunu mexjin ‘il quddiem lejn il-miri tal-budget bla deficit, budget bilanċjat imma l-Kummissjoni Ewropea ftit wara ħarġet tgħidlu li mhijiex qiegħda temmnu f’dak li qed jgħid.  Dan qed tgħidu l-Unjoni Ewropea, aħseb u ara kemm jippretendi li nemmnuh aħna f’dak li qed jgħid.  F’paġna 74 il-gvern qal:  

“Il-poplu jħares ukoll lejn kif aħna f’din il-Kamra se naħdmu flimkien f’dawn il-mumenti speċjali għal pajjiżna.  Kif se nħarsu x-xogħol...”.
Fuq din naqblu. Dment li l-gvern dak li jgħid iwettqu fil-prattika u jimxi b’serjetà u b’rispett lejn din in-naħa tal-Kamra, li fuq kollox nirrappreżentaw nofs il-popolazzjoni, allura l-affarijiet iva, jimxu f’dan is-sens li qed jgħid il-gvern u għandna sitwazzjoni li turi dan, u qed nirreferi għas-sitwazzjoni fl-Air Malta. Ħadd ma jieħu pjaċir li l-pajjiż jitlef ass importanti kemm għall-ekonimija tal-pajjiż kif ukoll għas-settur turistiku Malti u għalhekk aħna offrejna li nkunu qegħdin mal-gvern fil-proċess biex naraw kif insalvaw l-Air Malta.  Is-sitwazzjoni mhijiex faċli.  Is-sitwazzjoni mhux se tkun xi waħda li kulħadd se jaraha b’lenti sabiħa imma lkoll flimkien, bi sforz nazzjonali, naslu u hekk iridu jsiru l-affarijiet.  Biss irridu naraw li l-affarijiet isiru sew u rridu naraw għalfejn l-affarijiet ma sarux sew.  Fl-Air Malta hemm il-każijiet tal-RJ70s u hemm il-każ tal-Azzur Air li rridu tweġibiet dwarhom.  Ejja ma naħsbux li xi ħadd se jpoġġi dawn il-problemi fuq l-ixkaffa u ma nagħtux kashom.  Aħna rridu nisimgħu dwarhom kif irridu nisimgħu wkoll dwar affarijiet oħra li jolqtu l-interessi tal-pajjiż.  

Per eżempju, kif nistgħu naħdmu flimkien fuq sitwazzjoni bħalma għandna fil-famuża art tal-Qawra li meta ġiet privatizzata l-Maltacom kienet inxtrat mingħand it-Tecom.  Kellna l-Ministru Austin Gatt li llum tana prova oħra li jgħid ħaġa u mbagħad jgħid li ma qalx hekk.  Dan kien tana garanzija li dik l-art li kienet tiswa madwar Lm10 miljun se tiġi lura għand il-poplu Malti u Għawdxi.  Illum għaddew dawn is-snin kollha u kellna l-Ministru Tonio Fenech li qalilna li qegħdin niddiskutu u wasalna fil-viċin ħafna li nikkonkludu l-ftehim mal-GO biex dik l-art tiġi lura.  Joħroġ il-kap eżekuttiv tal-GO li huwa barrani, li m’għandu xejn mill-gvern, u qalilna li mhu veru xejn u huma m’huma qed jiddiskutu xejn.  Qalilna li dik l-art qiegħda fuq il-kotba tagħhom u dik l-art hija tagħhom u mhux veru li se tmur lura għand il-gvern.  Nistgħu naħdmu id f’id meta naraw din it-tip ta’ attitudni?   

Sur President, nistgħu naħdmu id f’id meta naraw din l-attitudni?  Din hija simili bħalma l-gvern qiegħed jaddotta fil-PAC fejn qiegħed iċaħħad spjegazzjonijiet lill-poplu dwar kif verament marru l-affarijiet.  Nistgħu nimxu id f’id meta suppost bil-liġijiet tagħna u bil-kondizzjonijiet tal-kuntratti, il-gvern kellu dritt iwaħħal 10% multa fuq min ħa l-famuż kuntratt tal-BWSC għaliex ta informazzjoni mhux korretta meta ssottometta l-offerta tiegħu?  Il-gvern għadu ma mplimentax din il-miżura tal-10%.  Fuq din il-biċċa xogħol staqsejt kemm lill-Ministru Tonio Fenech kif ukoll lill-Prim Ministru.  Fl-aħħar mill-aħħar huwa fl-interess tal-poplu Malti u Għawdxi li jaraw li din il-klawsola li kien hemm fil-kuntratt tiġi applikata.  Għandkom provi ċari li dawn ma tawx id-dettalji kollha u korretti, mela għalfejn għadkom ma applikajtux l-10% multa fuq dawk li tawkom informazzjoni ħażina?  U r-risposta li ngħatajt kienet li tweġiba tingħata f’seduta oħra.  U ejja!  Hekk nittrattawh l-interess nazzjonali!  Jew se naħdmu - skont din id-dikjarazzjoni li għamel il-Ministru fil-budget - flimkien f’dawn il-mumenti speċjali għal pajjiżna jew inkella m’għandux għalfejn jiġi jfittixna meta jkollu bżonn forċina.  Għax imbagħad fejn jaqbel lilu u lil dawk li huma ħbieb tiegħu lilna jgħidilna biex noqogħdu fil-ġenb u li ma jridx jitkellem magħna u se jkompli jaħseb waħdu.  L-affarijiet ma jsirux hekk.  Qed ngħid dan għax mill-budget għaddew ftit tal-ġimgħat u bl-attitudni tiegħu l-gvern wera li għal darb’oħra din kienet dikjarazzjoni oħra li spiċċat fix-xejn. 

Sur President, imbagħad hemm affarijiet oħra li ssemmew fil-budget u li staqsejna fuqhom biex naraw jekk humiex veritieri jew le.  Insemmi xi ħaġa żgħira.  Fost l-oħrajn, issemma’ l-proġett li se jkompli x-xogħol fuqu ta’ ġnien f’Pembroke.  Jiena noqgħod Pembroke imma ma rajtx ġonna jsiru din is-sena,   allura ġietni kurżità kbira fejn seta’ kien dan il-ġnien.  Huwa veru li ftit inkun hemmhekk għax bejn ix-xogħol, bejn il-parlament u bejn id-distrett ftit li xejn inkun lejn in-naħat ta’ Pembroke.  U allura staqsejt forsi ma rajtux dan il-ġnien.  Issa dan mhux xi litter bin, dan qal li għamel ġnien.  Staqsejt lill-Ministru Pullicino biex jgħidli fejn qiegħed u x’sar xogħol fih is-sena li għaddiet u x’qed jippjana li jagħmel kif imħabbar fil-budget speech għas-sena d-dieħla.  Qalli risposta tingħata f’seduta oħra.  Issa jekk sar ġnien, kulma kelli jgħidli hu fejn qiegħed dan il-ġnien.  Hemm għalfejn iddum erba’, ħamsa, sitt ġimgħat biex jgħidli fejn qiegħed dan il-ġnien?  Sinjal li min dan kollu ma sar xejn u din kienet prova oħra ta’ kemm dan il-budget speech kien mimli b’ħafna affarijiet li fir-realtà mhux veru saru u lanqas mhuma se jsiru.   

Saru ħafna affarijiet fl-aħħar ġimgħat minn dakinhar tal-budget speech sal-lum.  Nitkellem fuq il-qasam tal-edukazzjoni.  Il-qasam tal-edukazzjoni huwa suġġett li huwa għal qalbna.  Il-qasam tal-edukazzjoni dejjem sab is-sostenn tal-Partit Laburista biex jiżviluppa ‘l quddiem.  Kien il-Partit Laburista li ġab l-edukazzjoni fejn tinstab illum, u aħna kburin b’dan, kburin li gvernijiet li ġew wara l-Partit Laburista komplew jaħdmu biex dan is-settur jissaħħaħ u hekk għandu jkun.  Imma minn dakinhar ‘l hawn, u dan fil-budget ma ssemma xejn dwaru, saru żewġ dikjarazzjonijiet.  Qed nalludi għall-istipendji li jingħataw l-istudenti biex ikomplu l-iskola post-sekondarja tagħhom, l-Università.  Kellna l-ewwel il-Gvernatur tal-Bank Ċentrali, u meta jitkellem il-Gvernatur tal-Bank Ċentrali, ma tkellimx Ċikku Borg, imma tkellem il-Gvernatur tal-Bank Ċentrali li jagħti ċerti linji gwida għall-ekonomija tal-pajjiż u jridu jinstemgħu.  Dan qal li għandna sitwazzjoni li m’għadhiex aktar sostenibbli u rridu naraw x’se nagħmlu.  Ftit jiem wara joħroġ ir-rettur tal-Università jagħmel l-istess dikjarazzjoni.  L-affarijiet ma jingħadux għalxejn, ħadd ma jispara tiri fl-ajru.  Jien il-biżgħa tiegħi hi li dawn id-dikjarazzjonijiet saru għaliex il-gvern jemmen li dik hija t-triq li rridu nimxu għaliha.  Nirrepeti li dawn l-affarijiet qalhom il-Gvernatur tal-Bank Ċentrali u r-rettur tal-Università li jitkellmu mal-gvern għaliex jaqgħu taħtu.  F’dan kollu bil-budget m’aħna qegħdin nisimgħu u naqraw xejn u għalhekk nagħlaq bil-mistoqsija li bdejt biha dalgħodu fid-diskors tiegħi.  

Il-gvern jista’ jagħti garanzija li dak li hemm fid-diskors tal-budget se jimplimentah?  Jista’ jagħti garanzija li dak li mhuwiex fid-diskors tal-budget mhux se nispiċċaw niffaċċjawh matul it-12-il xahar li ġejjin?  Nerġa’ ngħid li għaddew inqas minn xahrejn u elenkajt u tajt prova li parti mid-dikjarazzjonijiet fierħa li saru f’dak id-diskors diġa’ spiċċaw ragħad, aħseb u wara sas-sena d-dieħla x’se jagħmel!  Jiena nispera li dan li qegħdin nagħmlu llum mhuwiex xi eżerċizzju ieħor biex inkunu qegħdin insegwu l-proċeduri biss però huwa eżerċizzju li verament jiftaħ għajnejn il-gvern li l-poplu mhux paroli, mhux ċerimonji, mhux ritratti jrid, imma jrid azzjoni biex verament dan il-pajjiż ikun qiegħed jgħix ħajja ħafna aħjar minn dik li għex sal-lum li ninstabu lejn tmiem is-sena 2010.  Nirringrazzjak. 

MR SPEAKER:  Grazzi ħafna.  Aktar rimarki?  L-Onor. Charles Buhagiar.

ONOR. CHARLES BUHAGIAR: Sur President, fid-diskors u fil-miżuri li tħabbru waqt il-budget jingħadu ħafna affarijiet sbieħ imma mbagħad ikun hemm ċerti affarijiet li għal xi raġuni jew oħra, għalkemm jinpinġu b’mod qawwi fuq il-lista tal-gvern, ma jissemmewx fl-estimi tal-budget.  Wieħed mill-aktar affarijiet kurjużi li kien hemm fl-estimi tal-budget ta’ din is-sena kien il-fatt li ma ssemma xejn dwar kif se jiġu ffinanzjati x-xogħolijiet li qed tagħmel il-Grand Harbour Regeneration Corporation.  Meta kienet twaqqfet din il-korporazzjoni sabiex tieħu r-responsabilità għax-xogħolijiet li kienu qegħdin isiru jew riedu jsiru fil-Belt, kien intqal li din il-korporazzjoni se jkollha fond li fih jitpoġġew il-kirjiet kummerċjali li jdaħħal il-gvern u ġie argumentat li meta jitwaqqaf dan il-fond mhux se jkun hemm piż fuq il-fond konsolidat, fuq il-finanzi tal-gvern.  Fir-realtà din mhijiex korretta għax minflok il-gvern se jieħu l-flus u jpoġġihom fil-fond konsolidat, fil-kaxxa tiegħu, dawn se jgħaddihom dritt lil din il-korporazzjoni.  Mela minflok joqogħdu jmorru fil-fond konsolidat u jgħaddu lil din il-korporazzjoni, il-flus se jmorru għandha mill-ewwel.  Dan se jkun ifisser li flus li huma dovuti lill-gvern se jgħaddu lil din il-korporazzjoni. Iffrankaw il-logħba li l-flus joqogħdu jduru minn post għal ieħor imma fil-verità huma flus il-gvern.  

Sur President, ilna nistaqsu mhux ħażin dwar kif se jkun l-operat, il-mekkaniżmu ta’ kif se jaħdem dan il-fond imma jiena ngħid b’sorpriża din is-sena fil-budget reġa’ ma jissemma mkien.  Nista’ nirreferi għal mistoqsija parlamentari li saret ix-xahar li għadda minni stess, fejn il-Ministru qal li x-xogħol għat-twaqqif tal-investment fund għaddej u d-dettalji jitħabbru aktar tard malli jkun twaqqaf dan il-fund.  Qegħdin f’sitwazzjoni fejn il-Grand Harbour Regeneration Corporation qed tagħti ordnijiet u kuntratti bl-amment. Biżżejjed insemmu l-kuntratti kbar ta’ konsulenza li ngħataw lil diversi konsulenti Maltin u barranin fosthom Enzo Piano, li jammontaw għal miljuni kbar ta’ ewro.  Il-ħlasijiet qegħdin isiru, il-fond mhuwiex imwaqqaf u ħadd ma jaf kif qed isiru dawn il-ħlasijiet.  
Jekk jara l-estimi tal-gvern wieħed imkien ma jsib xi tip ta’ budget li suppost qed tagħmel użu minnu l-Grand Harbour Regeneration Corporation. Meta l-estimi tal-gvern huma maħsuba sabiex jikkjarifikaw il-finanzjament, ma nistax nifhem kif f’dan il-budget għal darb’oħra, ġaladarba l-fond li semmejt aktar kmieni mhuwiex imwaqqaf, il-gvern ma tax spjega minn fejn qegħdin jittieħdu l-flus sabiex jiffinanzjaw dawn il-proġetti li qed tagħmel din il-korporazzjoni.  Din hija xi ħaġa kurjuża ħafna għax hemm diversi proġetti li mexjin ‘il quddiem bit-tajjeb u l-ħażin tagħhom, fosthom il-famuż proġett ta’ Bieb il-Belt u tas-sit tat-teatru Irjal fejn hemmhekk diġà ntefqu ftit flus mhux ħażin.  

Sur President, ladarba qegħdin nitkellmu fuq il-proġett ta’ Bieb il-Belt mhux se noqgħod nitkellem dwar it-teatru u x’se jsir hemmhekk però waħda mill-konsegwenzi tal-proġett ta’ Bieb il-Belt huwa li suppost, skont il-pjan, f’Marzu li ġej se jitwaqqa Bieb il-Belt.  Dan se jkun ifisser li dik it-triq li tagħti aċċess għall-Belt illum minn fuq Bieb il-Belt se titneħħa.  Din hija triq prinċipali li permezz tagħha l-vetturi jidħlu l-Belt.  Issa Marzu mhux qiegħed ‘il bogħod ħafna u suppost li Transport Malta għamlet il-pjanijiet għal aċċess alternattiv għall-Belt.  Minkejja dan, sal-lum għadu ma tħabbar xejn.  Jekk l-affarijiet jibqgħu kif inhuma llum, jiġifieri jekk mhux se jkun hemm xi tip ta’ aċċess differenti minn dak li hemm illum biex wieħed jidħol il-Belt, wieħed irid jew jgħaddi minn fuq Kastilja u jinżel Triq San Pawl jew jidħol fi Strada San Marco, waħda mill-aktar toroq dojoq li hawn ġewwa l-Belt, jew inkella jidħol minn fejn il-Lands Department, jiġifieri minn West Street.  Dawn huma l-aktar toroq dojoq li għandna l-Belt u ma naħsibx li huma toroq li jifilħu għall-ammont ta’ traffiku li jidħol il-Belt.  

Niftaħru ħafna li issa daħħalna s-sistema ta’ CVA u n-numru ta’ karozzi li qed jidħlu l-Belt żdiedu ħafna – u niġi għaliha iktar ‘il quddiem tas-CVA – imma jekk qed niftaħru li permezz tas-sistema li qegħdin nagħmlu qed nagħtu aċċess aħjar għall-vetturi, fl-istess ħin imbagħad kif qegħdin nillimitaw dan l-aċċess billi noħonqu l-mod kif jistgħu jidħlu vetturi fil-Belt Valletta?  Din hija xi ħaġa li trid il-ħsieb.  Qabel ma nwaqqgħu Bieb il-Belt Transport Malta trid tkun taf eżattament x’se jiġri bit-traffiku li se jidħol ġewwa dawn it-toroq dojoq ġewwa l-Belt.  Per eżempju, Triq San Mark ġewwa l-Belt tant hija dejqa li meta jidħlu t-trakkijiet minn ġo fiha mhux l-ewwel darba li jkissru xi gallarija.  Din tiġri frekwenti, u dan apparti l-ammont ta’ inċidenti li jsiru f’dik it-triq. Dejjem jolqtu xi gallarija għax hemmhekk il-gallariji qegħdin baxxi u l-vetturi kbar li jgħaddu minn taħthom jistgħu jolqtuhom u jwaqqgħuhom. 

Sur President, qegħdin ngħidu li mexjin ‘il quddiem b’dan il-proġett ta’ Bieb il-Belt u tat-Teatru Rjal imma ma nafux minn fejn ġejjin il-fondi għal dan il-proġett.  Għall-inqas ejja nieħdu ħsieb l-aktar affarijiet bażiċi u jekk qed tneħħi t-triq li tagħti aċċess għall-Belt għandek tgħid minn fejn se toħloq aċċess ieħor biex in-nies ikunu jafu u jippreparaw ruħhom għal dik l-eventwalità.  Sal-lum għadna ma smajna xejn.  Jiena nemmen li jekk irridu ntejbu l-aċċess għall-Belt – u jien nemmen ħafna li għandna bżonn intejbu l-aċċess għall-Belt irrispettivament jekk inneħħux it-triq minn fuq City Gate jew le – hemm bżonn li jkollna tipi ta’ aċċess differenti.  Aċċess għall-Belt li ilu mwiegħed ħafna huwa proprju l-lift tal-Barrakka li fl-aħħar mill-aħħar ukoll jifforma parti mir-remit tal-Grand Harbour Regeneration Corporation.  Ilna nisimgħu s-snin li hemm bżonn isir dan il-lift.  Il-Ministru Austin Gatt li huwa responsabbli minn dan il-qasam f’Marzu tas-sena li għaddiet kien wegħdna li dan il-lift kellu jkun lest proprju sal-bidu tas-sena d-dieħla, imma dan lanqas biss għadu nbeda.  Fil-fatt dan l-aħħar ħarġet call for tenders għad-disinn ta’ dan il-lift u għall-istallazzjoni tiegħu u naħseb li ż-żmien li se jiġi implimentat żdied naqra mhux ħażin.  Jekk aħna verament nemmnu li rridu ntejbu l-aċċess għall-Belt, dawn l-affarijiet irridu nieħdu ħsiebhom u nagħtuhom l-importanza u nimbuttawhom ‘il quddiem bħalma rridu nimbuttaw ukoll ‘il quddiem l-idea li ħabbar il-Ministru Gatt li nintroduċu l-water taxis u l-laneċ li jaqsmu fil-Port.  X’sar minn dawn il-water taxis u minn dawn il-laneċ?  

Jien nemmen li huwa importanti ħafna li għall-inqas fil-peninsula ta’ madwar il-Grand Harbour u anke l-Port ta’ Marsamxett nużaw il-water taxis u l-laneċ.  Dawn ilna nisimgħu dwarhom għal ħafna snin u qatt ma jsir xejn.  Tara d-diskors u l-estimi tal-budget u ma ssib xejn.  Wara kollox bħalma qal sieħbi, mhux x’jingħad fil-budget trid tara, imma xi jsir minn dak li jingħad.  Xi ħadd darba kien qal li m’għandniex niġġudikawh fuq dak li jgħid imma fuq dak li jagħmel.  Aħna lill-gvern fuq dak li jagħmel niġġudikawh mhux fuq dak li jgħid għax il-kliem jiġi faċli imma mbagħad meta tiġi għall-azzjoni, nibdew insibu l-iskollijiet kollha.  Naħseb li l-gvern irid ikun serju u jekk wiegħed xi ħaġa li se ssir f’ċertu żmien speċifiku jrid jagħmilha bejn wieħed u ieħor f’dak iż-żmien.  Dawn huma affarijiet importanti u issa qed isiru ħafna iktar importanti.  Huwa importanti li jsiru l-lift tal-Belt, il-laneċ, il-water taxis u dawn l-affarijiet kollha, jiġifieri mezz ta’ trasport bil-baħar fil-Port il-Kbir u l-Port ta’ Marsamxett, aktar u aktar meta se jkollna din il-komplikazzjoni tal-aċċess għall-Belt mill-vetturi.  Meta inti se tikkomplika l-ħajja tan-nies biex jidħlu l-Belt bil-vetturi, għall-inqas trid tipprovdilhom alternattivi wkoll jekk dawn iridu jidħlu l-Belt. Apparti li tipprovdilhom alternattivi ta’ toroq oħra minn fejn jidħlu, li jiena ngħid mhux tajbin biżżejjed, trid ukoll tipprovdi mezzi ta’ trasport alternattivi.  Jiena nappella lill-gvern biex immexxu ‘l quddiem kemm jista’ ikun malajr dak kollu li konna qegħdin ngħidu dwar l-aċċess bil-baħar għall-Belt.  Jekk ma nagħmlux hekk se niġu f’sitwazzjoni matul is-sena d-dieħla li jekk jaqa’ Bieb il-Belt kif nafuh illum u titneħħa t-triq, se jkun hemm perijodu mhux żgħir ta’ żmien sakemm jitlesta l-lift u t-trasport bil-baħar meta l-aċċess għall-Belt se jkun diffiċli ħafna. 

Hawnhekk irridu nfakkru wkoll li l-aċċess bil-vetturi fil-Belt diġa’ huwa diffiċli.  Konna introduċejna s-sistema tal-park & ride u s-sistema tas-CVA sabiex ninkoraġġixxu lin-nies ma jidħlux jipparkjaw il-Belt għax inkella jeħlu t-tariffa tas-CVA.  Konna nkoraġġejna biex in-nies jipparkjaw fil-park & ride u mbagħad jaqbdu l-mini bus minn hemmhekk u jidħlu l-Belt permezz ta’ dik is-sistema.  Aħna qbilna mal-idea tal-park & ride għax din kienet bla ħlas.  Dak li jkun illum juża l-parking tal-park & ride u rrid ngħid li huwa servizz tajjeb. Wieħed jipparkja hemmhekk, jaqbad il-mini bus u tas-servizz li jingħata ma jħallasx.  Issa f’daqqa waħda qegħdin nisimgħu li din mhux se tibqa’ l-istess.  Fil-budget speech  tas-sena li għaddiet meta l-Ministru Austin Gatt kien qed jirrispondi lili fuq il-kritika li kont għamiltlu fuq il-park & ride kien qal li mhux veru din is-sistema ġejja bi ħlas.  Dan fi żmien il-budget speech tas-sena li għaddiet.  U x’insibu?  Insibu li meta ffirmaw il-kuntratt mat-transport operator il-ġdid l-Arriva, waħda mill-affarijiet li għamlu f’dan il-kuntratt huwa li ffissaw fee ta’ €2.50 kuljum għal min juża l-park & ride!  Mela dak li qal il-Ministru s-sena li għaddiet ma kienx korrett.  Il-Ministru kien jaf x’qed jiġi miftiehem mal-Arriva dawk iż-żmenijiet.  Allura kif jiġi hawnhekk u jgħid li ma kienx se jsir bi ħlas?  Din x’serjetà hi?  Din se toħloq problema għax kif il-park & ride isir bil-ħlas, se timponi piż fuq dawk l-impjegati kollha għax fl-aħħar mill-aħħar min juża dan is-servizz?  Jekk tmur il-park & ride ssib li sat-8.30 a.m. ikun mimli bil-karozzi tal-impjegati li jaħdmu l-Belt.  Mela n-nies li jaħdmu l-Belt u jużaw is-sistema tal-park & ride se jkollhom ħlas ta’ madwar €10 aktar milli kellhom qabel. 

Sur President, hawnhekk irrid nallaċċja ftit ma’ dak li kien qed jgħid il-kollega tiegħi l-Onor. Gino Cauchi fuq il-piżijiet li qed jintefgħu fuq il-poplu.  Mela tajna €1.16c żieda għall-għoli tal-ħajja u għal min jaħdem fil-Belt u juża l-park & ride se nġiegħluh iħallas €10 fil-ġimgħa.  Mela mhux il-€1.16c se neħdulu dan, imma ħafna iktar minn hekk.  U din iż-żieda issa se toħloq pressure kemm fuq l-impjegati, li ġustament se jduru fuq min iħaddimhom u jgħidulu li għandhom problema hawnhekk għax it-take home pay tagħhom meta jaqtgħu l-ispiża issa se tonqos b’mod radikali u se ġġib ukoll pressure fuq min jiffrekwenta l-Belt għall-istess raġuni li dan se jibda jħallas sabiex juża din is-sistema.  Mela se nagħmlu l-aċċess għall-Belt diffiċli aktar milli huwa llum meta nneħħu t-triq ta’ fuq is-City Gate, dawk l-affarijiet li suppost għamilna biex intejbu l-aċċess għall-Belt u ċioè t-trasport marittimu u l-lift ma sarux u l-park & ride issa se nagħmluh bil-flus. Issa biex aktar tiġi tajba, qegħdin nitkellmu wkoll fuq is-CVA.  
Huwa veru li s-CVA dejjem kienet bit-tariffa imma meta kienet ippjanata l-ewwel darba, l-idea kienet li mid-dħul fuq is-CVA l-gvern ikun jista’ iħallas għall-park & ride li issa mhux se jibqa’ iħallas għaliha għax se jibda jagħmilha l-privat.  Barra minn hekk id-dħul mis-CVA kellu jagħmel tajjeb għat-telf li se jkollu mill-V Plate, minn dak l-ammont li kien idaħħal mil-liċenzja tal-Belt li kien hemm qabel.  Ir-realtà hi li s-CVA mhux talli mhux qed tħallas għall-park & ride, imma lanqas qiegħda tagħmel tajjeb biżżejjed għat-telf li kellu l-gvern mill-V Plate. Jekk jara ċ-ċifri li ngħataw f’divesi mistoqsijiet parlamentari - u jiena mhux se noqgħod insemmihom kollha – wieħed isib li din mhux qed tagħmel tajjeb daqs il-V Plate. 
Jiġifieri effettivament il-gvern tilef il-flus minn din is-sistema tas-CVA u allura issa qegħdin ngħidu li hemm bżonn li nirriformawha.  Imma l-gvern kif qed jitlef il-flus mis-CVA?  Il-gvern qed jitlef il-flus mis-CVA u jekk wieħed jara kif topera s-sistema malajr jifhem li l-gvern qatt ma jista’ jagħmel flus minnha din.  Dan għaliex 85% mid-dħul tas-CVA - madwar €150,000 fix-xahar - imur għand il-kumpanija li toperaha.  Meta tara l-ammont ta’ karozzi li jidħlu ġewwa l-Belt u li huma CVA exempt issib li għandek ‘il fuq minn 11,000 vettura u dan skont x’intqal f’risposta għall-mistoqsija parlamentari 4205.  
Mela għandek kważi 12,000 vettura jidħlu l-Belt li huma CVA exempt.  Meta tara l-ammont ta’ parkeġġ li hawn fil-Belt, il-parking slots fejn jipparkjaw in-nies li jħallsu s-CVA, issib li huma madwar 1,800 għax l-oħrajn huma għar-residenti biss il-ġurnata kollha.  Mela għandek 1,800 parking slot li jistgħu jintużaw mill-vetturi li jidħlu l-Belt u jħallsu s-CVA.  Imma CVA exempt vehicles għandek kważi 12,000.  Mela għandek 1,800 parking slot u għandek 12,000 vettura li huma CVA exempt li ħafna minnhom huma tan-nies tal-Belt ukoll.  Għandek sitwazzjoni fejn għandek sitt darbiet aktar vetturi li huma exempt li jistgħu jużaw il-parking spaces.  Dan ifiser li l-ammont ta’ income li jista’ ikollok minn dawk il-vetturi li jħallsu l-fee hija żgħira għaliex ħafna mill-vetturi li huma CVA exempt huma CVA exempt proprju għax jidħlu l-Belt regolarment.  

Sur President, qegħdin f’sitwazzjoni fejn is-sistema ma taħdimx għax l-ammont ta’ dħul li jkollu l-gvern minnha huwa limitat, u 85% li jammonta għal madwar €150,000 fis-sena jerġa’ imur għand l-operatur li jopera s-sistema.  Mela għandek il-problema li s-sistema la taħdem għan-nies għax ħafna nies jidħlu l-Belt u ma jsibux jipparkjaw, u lanqas taħdem għall-gvern.  Issa qegħdin nitkellmu dwar il-bżonn li s-CVA b’xi mod tiġi rranġata.  Hawnhekk irrid ngħid li hemm argument sħiħ li qed isir li bis-sistema kollha kif inhi għandek problema ta’ aċċess għall-Belt.  Mela se tneħħi t-triq minn fuq City Gate, it-trasport bil-baħar ma sarx, il-park & ride se jsir bi ħlas u għandna s-sistema tas-CVA li ma taħdimx.  Xi jfisser dan kollu?  Dan kollu jfisser li huwa diġa’ diffiċli għal min irid jidħol għar-raġunijiet tiegħu bil-vettura l-Belt u issa se jsir aktar diffiċli.  Issa l-effett ta’ dan kollu x’se jkun fuq il-Belt?  L-effett ta’ dan kollu se jkun li niskoraġġixxu n-nies milli jidħlu l-Belt.  Din diġa’ nafuha.  Fil-fatt għandna diversi kumpaniji li rrilokaw ‘il barra mill-Belt, telqu mill-Belt għalkemm għandna wkoll kumpaniji li ġew il-Belt. 

Sur President, imbagħad għandek ukoll il-kwestjoni tal-public transport.  Mela minn Lulju li ġej se jkollna operatur ġdid fuq is-settur tal-public transport u fost ir-riformi li jridu jsiru  - jiena ngħid li huma korretti li jridu jsiru b’dan il-mod – huwa li se jkun hemm aktar ċans li bniedem imur minn raħal għal ieħor bla ma joqgħod jidħol il-Belt.  Fil-fatt il-bus terminus tal-Belt se nċekknuh għax mhux se jkun hemm dawk il-vetturi kollha ġewwa l-Belt.  Mela jekk inti għandek ċans li tmur minn post għal ieħor mingħajr ma tidħol il-Belt, anke n-negozji, il-ħwienet, se jbatu, għax fejn qabel dak li jkun kien jidħol il-Belt biex jagħmel erba’ qadjiet u jitlaq ‘l hemm, illum jista’ jinqeda mingħand ta’ ħdejh.  Din qaluha diġa’ tal-ħwienet.  Bil-mod kif se jsiru l-affarijiet anke tal-ħwienet se jbatu u jekk mhux se noqogħdu attenti se nispiċċaw f’sitwazzjoni fejn għandna l-Belt kapitali ta’ pajjiżna li qed isiru xogħlijiet fiha biex insebbħuha – u jalla jsiru aktar, u nieħu pjaċir li jsiru dawn ix-xogħlijiet – imma mbagħad għandek sitwazzjoni fejn matul dawn is-snin kollha li għaddew il-popolazzjoni tal-Belt naqset għax in-nies ħarġu ‘il barra mill-Belt għal raġunijiet storiċi u għal raġunijiet oħrajn, il-postijiet fejn qabel kienu residenzi kienu qed jeħduhom in-negozji u l-uffiċini, u llum anke dawn, bil-mod il-mod, b’dak li qegħdin nagħmlu se nispiċċaw niskoraġġuhom.  Jekk mhux se noqogħdu attenti se nispiċċaw b’Belt fantażma fiċ-ċentru tagħha.  Fil-periferija l-Belt għadha għaddejja tajjeb.  Dawn huma affarijiet li rridu nagħtu kashom għax il-Belt kapitali tagħna jixirqilha aħjar minn hekk.  

Sur President, la qed nitkellem fuq il-Belt ma nistax ma nsemmix issue oħra li ilna nitkellmu s-snin fuqha u li qatt ma sar xejn dwarha, l-issue tal-karozzini.  Il-karozzini ġewwa l-Belt huma parti mill-kultura tagħna bħalma ssib il-kultura tal-horses on carriages ġewwa bliet oħra.  Tmur fejn tmur fl-Ewropa b’mod partikolari, issib il-karozzini tipiċi ta’ dik il-belt partikolari.  Aħna wkoll għandna l-karozzini tagħna imma hemm differenza.  Id-differenza tagħna hi li fis-sajf ikollna xemx taħraq ħafna.  Kemm ilna nisimgħu dwar il-bżonn li ż-żwiemel nipprovdulhom ix-shelters?  Kemm ilna nisimgħu fuq din il-ħaġa?  Kienu saru shelters fl-1998 proprju fi pjazza San Ġorġ imma meta fl-istess sena nbidel il-gvern tneħħew dawk ix-shelters u ma sar xejn aktar.  Mhuwiex sew li sal-lum għandna din is-sitwazzjoni meta aħna nippretendu li aħna ċivili mhux magħna nfusna biss imma anke fir-rigward tal-annimali, fejn nirrispettaw id-drittijiet tagħhom.  Mhux sew li nittrattaw b’dan il-mod lil dawn l-imsieken żwiemel, li apparti l-piżijiet li jkollhom iġorru, ikollhom ukoll it-tlajja’ li għandna fit-toroq tal-Belt.  Il-Belt tagħna mhijiex pjanura bħal bliet oħrajn imma hija kollha tlajja’ u nżul, jiġifieri dawn iż-żwiemel iridu jiġbdu sew biex imexxu l-karozzini.  Għaldaqstant għandna għall-inqas nipprovdulhom mezz diċenti ta’ kenn mix-xemx kiefra tas-sajf.

Sur President, din hija xi ħaġa li ilna nwegħduha.  Issa dan l-aħħar ħareġ il-Ministru Austin Gatt u qal jekk iridu, is-sidien tal-karozzini jibnuhom huma x-shelters.  Kemm hi tajba din!  Dik soluzzjoni!  Infarfru minn fuq spallejna u nwaddbuha fuq ħaddieħor!  Mhux sew li aħna nitrattaw l-annimali b’dan il-mod f’pajjiżna.  Jiena nemmen li jekk kemm-il darba aħna verament naħsbu – u hekk għandu jkun – li l-karozzini f’pajjiżna huma parti mill-kultura u parti mit-tradizzjonijiet tagħna, għandna nieħdu ħsieb biex nipprovdulhom shelters adegwati, b’mod partikolari matul ix-xhur tas-sajf.  Hemm ħafna xi jsir fuq il-karozzini u jien naqbel ma’ dan, għax veru jħammġu minn fejn jgħaddu, però waħda mill-aktar affarijiet essenzjali hija proprju din.  

Tkellimt ukoll fuq l-aċċess għall-Belt u l-problemi tal-parking, imma din l-istess problema nsibuha wkoll fil-Kottonera.  Il-Kottonera llum il-ġurnata qed tingħata spinta kbira ‘l quddiem bix-xogħol li qed isir, b’mod partikolari l-Waterfront tal-Birgu.  Proprju f’dawn l-aħħar 12-il sena wieħed reġa’ skopra potenzjal li dejjem kellha din il-Belt.  Jekk tmur hemmhekk tara li l-ekonomija ġiet ġenerata mill-ġdid imma għandhom problema, li tkellem fuqha wkoll il-bieraħ f’intervista li saritlu fuq ġurnal lokali bl-Ingliż is-sindku ħabrieki ħafna li għandna ġewwa l-Birgu, is-Sur John Boxall.  Huwa qal li ġewwa l-Kottonera għandna problema tal-parkeġġ tal-karozzi.  Qal li jekk inti tiġi biex tiffrekwenta xi wieħed mill-istabbilimenti li hemm ġewwa l-Birgu ħafna drabi ma ssibx fejn tipparkja. Issa anke hawnhekk kemm ilna nisimgħu snin twal min-naħa tal-gvern li jrid jagħmel car park proprju int u dieħel il-Birgu ġewwa Bormla fl-area ta’ Santa Margerita?  Dan ilna nisimgħuh minn Marzu tas-sena 2000, ħareġ outline permit għalih u ħareġ full development permit għalih imma baqa’ ma sar qatt.  L-aħħar risposta li ngħatajna mill-Ministru Austin Gatt proprju din is-sena kienet li biex isir, dan il-car park irid jinbena minn naħa tal-privat.  Imma ejja niddeċiedu x’se nagħmlu!  Jekk dan il-car park se jsir minn naħa tal-privat  - għax hu qal public private partnership - ejjew noħorġu call għal min hu interessat biex immexxu l-affarijiet ‘il quddiem.  

Sur President, wieħed irid jifhem li n-nies ma jmorrux fejn l-aċċess għall-vetturi ma jkunx faċli.  Tgħidli qed nipprovaw li n-nies ma nħalluhomx jużaw il-karozzi tagħhom u kemm jista’ ikun jużaw il-public transport.  Iva għandna nipprovaw nagħmlu hekk u hija idea tajba, għandna bżonn li kemm jista’ ikun in-nies iħallu l-vetturi tagħhom id-dar u jużaw it-trasport pubbliku imma mhux dejjem ikun jista’ isir hekk.  Ikun hemm okkażjonijiet fejn in-nies ikollhom bżonn jużaw il-vetturi tagħhom u meta jużaw il-vetturi tagħhom in-nies trid tipprovdilhom fejn jipparkjaw.  Jien niftakar żmenijiet, mhux daqshekk il-bogħod, meta konna niġu f’dan il-parlament u l-Prim Ministru ta’ dak iż-żmien, Dr. Eddie Fenech Adami, kien jiftaħar li begħna 12,000 karozza ġdida. Imma issa x’inhu ir-riżultat tat-12,000 karozza ġdida li konna noħorġu? Li għandna jam lock kullimkien, ħadd ma jista’ jmur imkien bit-traffic jams li hawn u lanqas issib parking.  Trid tiftaħar, mela le, li qed inbiddlu l-istock ta’ karozzi u noħorġu karozzi ġodda, imma mbagħad trid tipprovdilhom il-faċilitajiet mir-registration tax li tieħu minn fuqhom. 
Din trid tużaha biex tipprovdilhom toroq tajbin u fejn jipparkjaw.  Huwa importanti ħafna li f’dan il-pajjiż nibdew inqajmu dibattitu dwar il-parkeġġi u t-traffic management, xi ħaġa li sal-lum jidhirli m’aħniex qed nitkellmu biżżejjed dwarha.  Din hija problema fl-irħula kollha għax tmur fejn tmur fl-irħula tagħna, speċjalment fil-parti l-qadima, fl-urban conservation areas, fiċ-ċentru, għandna problema ta’ parkeġġi u naħseb li jrid isir dibattitu pubbliku dwar kif nistgħu nindirizzaw din il-problema.  Imma ċertament fejn jidħol il-Belt u fejn tidħol il-Kottonera hemm bżonn li ssir xi ħaġa malajr għax inkella se nispiċċaw li l-iżvilupp ta’ dawn il-lokalitajiet, kemm tal-Belt kif ukoll tal-Kottonera ħa jispiċċa limitat minħabba nuqqas ta’ parking facilities li hemm hemmhekk. 

Sur President, irrid ngħid li se jsiru wkoll żewġ park and ride oħra apparti dik li għandna ġewwa Blata l-Bajda, waħda ġewwa l-Marsa u waħda ġewwa Pembroke, ġewwa l-Luxol.  Tajjeb li jsiru dawn il-park and ride imma naħseb li anke ġewwa l-Kottonera għandna bżonn li nagħmlu park and ride x’imkien.  Għandna bżonn nagħmluha għall-fatt li kif inhi mibnija l-Kottonera ma tippermettix wisq spazji għall-parkeġġ fil-bliet infushom.  Hawnhekk niġi għall-argument li għamilt diġà u ċioè l-kwestjoni tat-trasport bil-baħar.  Il-Kottonera, il-Belt u l-akkwati kollha ta’ madwar il-Port il-Kbir jiena ngħid jistgħu jgawdu ħafna kemm il-darba ssir sistema ta’ trasport pubbliku bil-baħar u jsiru water taxis.  F’dan il-kas ittieħdu inizjattivi mill-privat.  Per eżempju, jekk tmur il-Birgu, inti u dieħel minn taħt il-mina tal-waterfront, issib id-dgħajjes jissejħu bħala water taxis, dgħajjes tradizzjonali Maltin, u naħseb li dawn irridu ninkoraġġuhom aktar.  Jekk aħna kapaċi noħolqu din is-sistema ta’ water taxis, ta’ public transport fuq il-baħar, inkunu qed ngħinu wkoll biex nindirizzaw ukoll il-problema tal-parkeġġ li għandna madwar il-pajjiż.  

Xtaqt ngħaddi fuq it-tieni parti tal-intervent tiegħi u xtaqt nitkellem dwar settur ieħor importanti ħafna għal pajjiżna, settur li fil-budget ta’ din is-sena bl-ebda mod ma indirizzajnieh.  Hawnhekk qed nirriferi għas-settur tal-kostruzzjoni.  Bħalissa s-settur tal-kostruzzjoni għaddej minn diffikultajiet kbar ħafna għar-raġunijiet li għal ħafna żmien kellna anarkija sħiħa fuq dak li kien qiegħed isir.  Kellna overload tal-għaġeb ta’ bini u llum il-ġurnata waqaf kollox.  Ovvjament għandna over supply kbir u jekk tara anke l-istatistika li toħroġ kemm l-NSO kif ukoll il-Bank Ċentrali ssib li kellna diversi fatturi li jindikawlek il-problemi kbar li hemm f’din l-industrija.  

Sur President, dwar il-construction industry għat-tieni kwart tas-sena l-NSO jgħidu li fejn jidħol l-employment, year on year data reveal that employment in constuction activities fell by 10%.  L-impjiegi fil-kostruzzjoni matul din is-sena naqsu b’10%.  Rigward salarji huwa veru li ngħatat żieda miżera ta’ €1.16, imma fil-kostruzzjoni, during the period under review, wages and salaries declined by 4.8%.  Mela mhux talli s-salarji tan-nies li jaħdmu fl-industrija tal-kostruzzjoni ma żdidux bħal tal-ministri, imma talli naqsu b’4.8%.  Jekk tara s-sigħat tax-xogħol li jaħdmu hawnhekk jingħad li in the second quarter of 2010, work declined by 12.6%.  Il-permessi li ħarġu declined by 3.6%.  Dawn l-affarijiet huma kollha indikaturi serji ħafna.  L-industrja tal-kostruzzjoni hija fundamentali għal dan il-pajjiż u ma jistax ikun li nħallu dawn l-affarijiet mingħajr ma nintervjenu.  Tant hu hekk li l-iżviluppaturi kbar iffurmaw għaqda għalihom, Malta Developers Association biex jipprovaw jindirizzaw din is-sitwazzjoni. 

Sur President, nagħlaq billi ngħid li f’dan il-budget li qed niddiskutu ma kien hemm l-ebda miżura li b’xi mod tittanta tindirizza din is-sitwazzjoni u jien nappella lill-gvern li din hija industrija importanti, li tħaddem b’mod dirett u indirett madwar 27,000 ħaddiem fil-pajjiż apparti l-ispin-offs tagħha, u allura hemm bżonn li naraw x’nistgħu nagħmlu biex lil din l-industrija mhux inkomplu ngħabbuha bil-piżijiet bħalma għamilna bit-tariffi tal-MEPA imma ngħinuha biex timxi ‘l quddiem.  Nirringrazzjak

MR SPEAKER: Grazzi. Aktar rimarki?  L-Onor. Owen Bonnici.

ONOR. OWEN BONNICI:  Sur President, dan huwa budget li l-Prim Ministru tah motto li huwa budget li joħloq ix-xogħol u li jmexxi ‘l quddiem dan il-pajjiż.  Jekk wieħed jiġi biex ikejjel pajjiż kemm jimxi ‘l quddiem jista’ juża ħafna rigi.  Jista’ juża r-riga ta’ kemm hemm flus fil-banek, jista’ juża r-riga ta’ kemm inxtraw karozzi u jista’ juża r-riga ta’ kemm tikber jew tiċkien l-ekonomija.  Jista’ juża riga oħra li wieħed ikejjel kemm Malta miexja ‘il quddiem billi jara l-inqas ħolqa, the weakest link fis-soċjetà tagħna, kemm hija jew mhijiex b’saħħitha.  Is-saħħa ta’ katina tkejjilha meta tara kemm kapaċi tiġbed u kemm hi b’saħħitha l-aktar ħolqa ċkejkna tagħha.  Hekk hi s-soċjetà.  Is-soċjetà hija katina.  Jekk inti għandek l-aktar ħolqa żgħira li tinkiser, hemm inti taf li s-soċjetà tiegħek għandha problema, għaliex soċjetà hija b’saħħitha kemm hija b’saħħitha l-weakest link tagħha.  U l-weakest link tas-soċjetà tagħna fiex qiegħda llum?  

Sur President, proprju l-bieraħ ġie ppubblikat rapport tal-Eurostat li jismu “Income and Living Conditions in the EU”. U x’jgħid dan ir-rapport?  Jgħid li 59,000 persuna f’Malta qegħdin jgħixu f’riskju ta’ povertà.  Dan skont iċ-ċifri tal-2008.  Issa jien nażżarda ngħid li minħabba d-downturn ekonomiku, minħabba d-diffikultajiet finanzjajri li kien hawn, din iċ-ċifra ta’ kważi 60,000 persuna mill-2008 sal-lum kibret.  Dan ir-rapport jgħid ukoll li 16,000 persuna f’pajjiżna fl-2008 huma severely materially deprived persons li jfisser li huma persuni foqra.  Dan ir-rapport irridu narawh fil-kontest ta’ dak li qed jgħidu istituzzjonijiet oħra u mhux għax ħareġ ir-rapport qisu xegħlet xi bozza li ma konniex nafu biha.  U xi jgħidu istituzzjonijiet oħra?  Ħalli nibda bil-Caritas.  Bħal ħafna membri parlamentari, jien attendejt dan l-aħħar għaċ-ċelebrazzjoni tal-Caritas f’Raħal Ġdid, fejn kien hemm anke diskors tal-Arċisqof.  Il-Caritas, fis-sena tal-povertà u l-esklużjoni soċjali tal-EU, għamlet messaġġ b’saħħtu ħafna, fejn anke l-Monsinjur Victor Grech, li huwa bniedem li nammira u jalla l-Bambin joqgħod miegħu u jagħtih saħħa ħalli jaħdem, ħareg bi stqarrija importanti ħafna.  Jien kif rajtha kważi kważi xxukkjajt ruħi.  Hu qal li Kristu miet fuq is-salib għal kulħadd, u allura l-appell tiegħu hu li ninkludu lil kulħadd fid-deċiżjonijiet tagħna.  Dan huwa messaġġ li niftakru sal-lum u naħseb li Mons. Grech hemmhekk kien qed jagħti twissija importanti lill-klassi politika.

Dan iġibni wkoll għad-diskors tal-bieraħ tal-President ta’ Malta, l-Eċċellenza Tiegħu George Abela, li tkellem dwar il-kwestjoni tal-povertà u qal b’mod ċar li huwa inkwetat dwar id-differenza li hemm bejn dawk ta’ fuq u dawk ta’ isfel.  Huwa possibbli, qal il-President  Abela, li l-gap bejn dawk li qegħdin fin-naħa ta’ fuq u dawk li qegħdin fin-naħa ta’ isfel qed jikber.  Jgħid x’jgħid u jagħmel kemm jagħmel paroli sabiħ, ir-realtà ma jbiddilhiex il-Prim Ministru.  Il-Prim Ministru għandu ċertu mod kif iwassal argument, imma r-realtà ħadd mhu se jħassarha.  Ir-realtà hi li hemm barra hemm mijiet ta’ familji li n-numru tagħhom qed jikber, li lanqas għandhom biex iħallsu l-kontijiet tad-dawl u l-ilma u se tinqatagħlhom il-provvista tad-dawl u l-ilma.  Morru u tkellmu mal-familji, duru mal-familji u taraw kif in-numru tan-nies li nqatgħetilhom il-provvista tad-dawl u l-ilma qiegħed dejjem jikber.  Għandna familji f’pajjżna li l-Milied mhux se jgawduh.  Il-Milied tagħhom se jkun Milied fid-dlam, Milied imdejjaq, Milied bl-inqas livell bażiku.  

Jien qed ngħid dan id-diskors mhux biex nipprova npinġi lil Malta bħallikieku qiegħda fix-xifer ta’ kollass, assolutament le, imma ejja mbagħad ma nitkellmux dwar Malta bħallikieku sejra ‘l quddiem meta qed naraw nies tal-affari tagħhom qed jagħtuna s-sinjal lilna l-klassi politika biex noqogħodu attenti għax the gap is widening.  Din  hija xi ħaġa li tinkwieta lil kulħadd.  Issa niġi għall-aħbar li sirna nafu bis-saħħa ta’ mistoqsija parlamentari tal-Onor. Leo Brincat, fejn staqsa dwar iż-żidiet tal-pagi tal-Ministri u s-Segretarji Parlamentari u anke tal-MPs.  Sirna nafu biha bis-saħħa ta’ dik il-mistoqsija parlamentari.  Jien kont Londra, f’konferenza mal-Onor. Gouder, u x’ħin aċċessajt is-sit elettroniku ta’ “The Times”, sirt naf b’din iż-żieda.  Għedt x’affarijiet huma dawn, x’jaħsbu li aħna, bil-Ministru tal-Finanzi jiddikjara żieda hekk, out of the blues bis-saħħa ta’ mistoqsija parlamentari meta qal li l-ftehim kien li tidħol fis-seħħ fl-2008.  Jekk huwa minnu li ftiehmu fl-2008, għalfejn ma daħħalhiex mill-ewwel u mhux stenna sentejn u sirna nafu biss minn mistoqsija parlamentari?  Però ħa nibdew miż-żieda tal-Ministri.  

Sur President, mela qed naraw familji li għandhom problemi finanzjarji u jiġi l-Prim Ministru, l-ewwel wieħed, u jieħu żieda ta’ €600 fil-ġimgħa!  Għandu dan il-wiċċ li jmur quddiem il-poplu jgħidilhom li qed jaħdem għall-ġid tal-poplu Malti u Għawdxi kollu?  Għandu l-wiċċ li jieħu żieda ta’ €600 fil-ġimgħa bl-iskuża tad-doppio lavoro għax għandu żewg mansjonijiet?  Bl-istess argument il-President imissu jitħallas ħames darbiet aktar għax huwa l-kap tal-eżekuttiv, huwa membru tal-parlament, ipoġġi u jippresjedi l-Kummissjoni għall-Amministrazzjoni tal-Ġustizzja, għandu l-Community Chest Fund u ma nafx kemm mansjonijiet oħra.  Allura dan irid jitħallas paga għal kull kappell li għandu?  Ma tarawx li din hija insensittività?  Jien nista’ nitkellem aktar minn ħaddieħor jew daqs ħaddieħor għaliex meta ġie bl-aħbar li l-membri parlamentari se jingħataw żieda ta’ €7000 fis-sena, mill-ewwel ktibt lill-President tal-Kamra u tlabtu jagħmel l-arranġamenti meħtieġa ħalli jien nibqa’ taħt ir-reġimé l-antik u allura din iż-żieda ma neħodhiex. 

Hija insensittività li jkun hemm dawn iż-żidiet meta għadna kemm smajna lill-Onor. Buhagiar jitkellem dwar iż-żidiet prattikament f’kollox, kull fejn tmur jitolbok il-flus, imbagħad lill-poplu nagħtuh €1.16 żieda fil-ġimgħa, €60 fis-sena!  Ma jarawx li din hija insensittività daparti tal-eżekuttiv u allura kemm għamlu tajjeb il-Mexxej Laburista Joseph Muscat, l-Onor. Anġlu Farrugia, id-Deputat Mexxej u s-Segretarju tal-Grupp Parlamentari l-Onor. Joe Mizzi li immedjatament fi press conference iddikjaraw li huma se jirrifjutaw iż-żieda fl-honoraria tagħhom.  Hekk hija s-serjetà.  Jien hawnhekk irrid nimmarka li dak li għamel il-Kap tal-Oppożizzjoni, meta rrifjuta ż-żieda li tammonta għal €120,000 f’ħames snin huwa sinjal ta’ maturità, ta’ bniedem li jaf il-poplu fiex inhu u x’qed iħoss.  

Jiena naf x’se jgħidu tan-naħa l-oħra.  Dawn se jgħidu li rrinunzjaha għax għandu minn fejn.  Issa din sabiħa!  Mela għax wera s-serjetà noqogħdu nakkużaw lil min irrifjuta ż-żieda bħallikieku għandu minn fejn.  Issa jien nitkellem għallija.  Hemm id-dikjarazzjonijiet ta’ kemm indaħħlu dħul, morru arawhom, hemm ir-reġistru u faċli wieħed jasal għall-konklużjonijiet.  Din saret fuq punt ta’ prinċipju għax mhux sew li naċċettaw dan waqt li l-poplu qiegħed jaqla’ fuq rasu taxxa wara l-oħra, żieda fl-għoli tal-ħajja u waqt li qed naraw aktar persuni jaqgħu fir-riskju tal-povertà.  Mhux sew li mbagħad ikun hemm din l-insensittività daparti tal-gvern.  Ma tarax!  It-tieni punt intqal li aħna għamilnieha hekk biex nidhru sbieħ man-nies.  Hekk kitbet artikolista l-bieraħ.  Qalet li dan il-ġest għamilnieh biex nidhru tajjeb man-nies.  Ma tarax!  Din hija deċiżjoni diffiċli għax tikkomporta tnaqqis fid-dħul tax-xogħol tiegħek imma deċizjoni li teħodha b’serenità għax qed turi sensittività.  

Irrid nerġa’ nirribadixxi li d-deċizjoni tal-Kap tal-Oppożizzjoni, ta’ sħabu fil-press conference u tad-deputati l-oħra li ddikjaraw li din hija deċiżjoni għaqlija għax turi sensittività għal dak li għaddej hemm barra mill-poplu.  Jien irrid dinjità lil din il-Kamra.  Jien irrid li din il-Kamra tiġbed ir-rispett ta’ kulħadd però r-rispett trid taħdem għalih, u r-rispett iġġibu billi tieħu deċiżjonijiet li jkattru r-rispett lejk u mhux ikun hemm disenfranchisement tal-klassi politika.  Trid tieħu deċiżjonijiet li jġibu n-nies lejk, u allura ejja ngħidu li dan il-gvern qed jgħid diskors biex jipprova jikkonvinċi lilu nnifsu, imma n-nies hemm barra assolutament mhumiex konvinti li dan il-pajjiż sejjer ‘il quddiem. 

Sur President, il-Prim Ministru qabel l-elezzjoni qalilna dwar finanzi fis-sod u qalilna li għalkemm ġej il-mewġ imma għandu l-ħila biex imexxi l-pajjiż.  Issa qed naraw il-ħila fejn hi.  Qed naraw ir-rapporti ħerġin kuljum dwar in-numru ta’ nies fir-riskju tal-povertà li dejjem jikber u dan biex ma nsemmux settur wara l-ieħor, oqsma kbar u varji li kollha ntqalilhom mod imma llum qed jiġri mod ieħor fihom.  Per eżempju, fl-Air Malta lill-ħaddiema qalulhom biex iserrħu rashom għax ix-xogħol tagħhom garantit.  Hemm lista sħiħa ta’ persuni u ta’ oqsma li qalulhom hekk, imbagħad niġu għar-realtà u nsibu li mhux talli dak li wiegħdu ma kienx korrett talli mmorru lura mill-kelma li nkunu tajna.  Naħseb li hemm ħafna fejn naħdmu u x’nagħmlu biex dan il-parlament verament isir istituzzjoni li mhux tinċana kontra l-interess tal-poplu imma tinċana, biex nuża simboliżmu, favur l-interess tal-poplu.  Hemm ħafna fejn wieħed irid jaħdem biex il-poplu jara f’din il-Kamra tar-rappreżentanti istituzzjoni li tifhem u li hija sensittiva għal dak li għaddej minnu.  Jekk aħna ma jkollniex dan il-kredtu ġo fina, ix-xogħol tal-parlamentari nirrenduh bħal kwalunkwe mpjieg ieħor.  Ix-xogħol tagħna mhuwiex kwalunkwe impjieg ieħor. 

Jien nagħlaq b’dan il-ħsieb.  Meta kien jgħallimni l-Professur De Marco, kien jgħallimni l-kriminal u kien professur bil-mustaċċi, kif ngħidu, għax kien professur tajjeb ħafna.  Wara l-lecture kont mort ħdejh u għedtlu: “Profs nixtieq nidħol fil-politika”.  U hu weġibni:  “Parir wieħed nagħtik, sir avukat tajjeb”.  Għedtlu: “Profs jien fil-politika nixtieq nidħol u mhux fil-professjoni”. Imma hu reġa’ qalli: “Nerġa’ ngħidilek sir avukat tajjeb ħa jkollok l-indipendenza finanzjajra mill-politika ħalli inti tkun tista’ lill-politika tagħtiha l-massimu tiegħek mingħajr ma jkollok biża’ jew bżonn favuri jew xi tip ta’ restraint ieħor.”.  Il-Professur De Marco dak iż-żmien meta kont għadni student ta’ 18-il sena kien tani parir li naħseb għadu rilevanti sal-lum.  Allura l-appell tiegħi huwa biex il-gvern jifhem li taħt id-direzzjoni tiegħu l-faqar qed jiżdied, il-persuni f’riskju tal-faqar qed jikber u qed naraw xeni li konna ilna li nsejniehom f’pajjiżna.  Dawn qed jerġgħu jitfaċċaw u minkejja dan, għandna gvern insensittiv għall-karba tan-nies.  Nirringrazzjak.

MR SPEAKER: Grazzi. Aktar rimarki?  L-Onor. Noel Farrugia.

ONOR. NOEL FARRUGIA:  Ix-xogħol li għandha quddiemha l-Kamra huwa marbut mhux biss mal-voti finanzjarji imma wkoll mal-ġid komuni tal-poplu Malti u Għawdxi kollu.  Meta qed nitkellem fuq il-ġid komuni tal-poplu Malti u Għawdxi kollu, jien inħobb ngħid li qed nitkellmu fuq 120,000 household għax huwa kkalkulat li kull household f’pajjiżna tirrappreżenta 3.3 persuni.  Dan ifisser li aħna li nirrappreżentaw iż-żewġ naħat tal-Kamra rridu nifhmu sew li d-dmir tagħna hu li nindirizzaw politika biex iġġib ‘il quddiem il-ġid komuni ta’ 120,000 familja.  Kulma jmur qed jirriżulta li dawn il-120,000 familja f’pajjiżna, ġejjin mil-liema ħiliet ġejjin, li huma nies tax-xogħol, qed ikollhom numru sostanzjali ta’ problemi.  Qed nuża l-frażi “nies tax-xogħol” għax ovvjament il-Partit Laburista twaqqaf biex iġib ‘il quddiem il-ħajja tan-nies tax-xogħol kollha kemm huma, irrispettivament minn x’inhuma l-ħiliet tagħhom. Aħna nirrikonoxxu li l-budget li ppreżenta l-gvern għandu tabilħaqq ikun matur quddiem din ir-realtà imma issa ħa nvara t-tieni punt tiegħi. 

Il-gvern irid ikun matur biex jassigura li dak kollu li jiġi ġġenerat, irrispettivament mill-ħiliet diversi li għandhom dawn il-120,000 household f’pajjiżna, hemm bżonn li jkun bilanċjat.  Issa kif ikun ibbilanċjat?  Ikun bilanċat billi wieħed kontinwament ikollu l-aħjar aġġornament u l-aħjar analisi dwar kif jistgħu jitjiebu l-kondizzjonijiet li fuqhom tiddependi l-kwalità tal-ħajja.  Quddiem dawn il-fatti u r-realtajiet kollha tal-ħajja, kulma jmur qed jirriżulta li hemm insensittività mhux biss f’dawk li huma finanzi imma anke f’dik li hija sostenibilità, jiġifieri inti qed tinvesti l-flus mhux biex ikollok computer u teknoloġija aktar aġġornata minn sena għall-oħra.  Dak huwa proċess importanti u parti mill-katina tal-ħajja moderna tal-lum imma mbagħad meta għandek ċirkostanzi fejn il-kejk ekomoniku qiegħed kulma jmur jiċkien, b’mod li mhux qed jingħataw ċerti inċentivi favur ċerti setturi.  M’għandniex sostenibiltà f’dak li huwa dħul u b’riżultat ta’ dan qed nonqsu milli nagħmlu dak l-investiment li ċerti setturi tal-industrija u tal-ekonimija tagħna jirrikjedu ħalli jkunu aktar kompettitivi.  

X’qed jiġrilna llum?  Il-gvern kontinwament qed jgħidilna li quddiem iċ-ċirkostanzi ekonomiċi kollha li jeżistu fid-dinja, pajjiżna miexi fuq ir-rubini.  Qed jgħidilna li aħna m’għandniex il-problema li għandhom l-istudenti Ingliżi, anzi għandna sitwazzjoni fejn l-istudenti universitarji tagħna huma kuntenti u komdi.  Dan hu fatt li ma jista’ jinnegah ħadd imma mbagħad inti trid tirrefletti wkoll fuq fejn mhuwiex tajjeb u fuq fejn huwa żbilanċjat.  Inti trid tara li jkun hemm bilanċ f’dak li hu l-ġid komuni.  Per eżempju, il-lukandi llum il-ġurnata jeħtieġu ċertu finanzjamenti biex itejbu l-pakketti ta’ riklamar tagħhom.  Naturalment jeħtieġu ċertu inizjattivi biex kemm jista’ jkun ma jwaqqgħux il-livell tas-servizz tagħhom.  Qegħdin inħarsu x’nistgħu nagħmlu biex nikkontribwixxu lejn din il-problema?  Lukanda mhijiex bħal fabbrika. 

Fabbrika tista’ tħaddem il-magni tagħha erbat ijiem minflok ħamsa fil-ġimgħa, tista’ tħaddem il-magni tagħha għal numru ta’ sigħat fuq bażi ta’ ħamest ijiem biex tagħmel l-ekonomija imma lukanda ma tkunx tista’ tagħmel hekk għax is-servizz li tkun qed tagħti lit-turist huwa marbut ma’ servizz ta’ 24 siegħa.  F’dawk l-24 siegħa jrid jara li jżomm l-istandards u jkun qiegħed in place biex la l-pajjiż ma jaqa’ lura f’dak li huwa isem fil-qasam turistiku u lanqas isem il-lukanda.  Minflok noqogħdu niftaħru kemm kellna affarijiet pożittivi irridu nħarsu u rridu nimbuttaw miżuri li jġibu ‘l quddiem dawn l-oqsma.  Irridu nifhmu li bħall-oqsma tal-finanzi u tal-gaming, li qed jilħqu għanijiet li ż-żewġ naħat kuntenti bihom, għandek setturi oħrajn li kulma jmur qed jaqgħu lura f’dawk li huma standards u f’dik li hija sostenibbilità.  

Dan il-pajjiż għandu janalizza kif bl-aktar mod matur jista’ jimbotta ‘l quddiem politika li ġġib aktar sostenibbilità u ġġib aktar ‘il quddiem il-ġid komuni tal-poplu tagħna.  Dak li aħna nanalizzaw u nirriċerkaw f’din l-istituzzjoni hemm bżonn li jkun identifikat b’mod aktar xjentifiku.  Per eżempju, nistgħu nieħdu l-qasam tal-idroloġija.  Forsi xi ħadd jistaqsi għalfejn dejjem inżeffen l-idroloġija.  L-eżistenza ta’ ġens dejjem evolviet bis-saħħa tal-idroloġija.  Illum nitkellmu fuq il-bidla fil-klima imma rridu nirrikonoxxu li l-bidla fil-klima qed taffettwa l-idroloġija għax qed isiru inqas ġranet ta’ xita imma meta tagħmel ix-xita, din iddum nieżla iktar sigħat min-normali u tikkrea għargħar.  Illum il-gżejjer tagħna żviluppaw u ma baqgħux jiddependu bħalma kienu 2,000, 3,000, 4,000 sena ilu mill-kaċċa u s-sajd.  F’pajjiżna l-Feniċi kienu żviluppaw mod ta’ kif l-ilma li jaqa’ mix-xita, qabel imur fil-baħar jinżamm fil-wiċċ ħalli jagħti l-ħdura, jagħti l-flora, jagħti l-fawna, jagħti l-ħajja l-wiċċ tal-art u jinżel fl-aquifers tagħna ħalli jinħażen.  Illum qed nirriabilitaw is-swar tal-Belt Valletta u l-palazzi li għandna fil-Belt Valletta, imma l-kavallieri l-ewwel li għamlu hu li rriklamaw Malta sax-xifer l-irdumijiet tagħha bil-ħitan tas-sejjieħ li kienu jipproteġu l-ħamrija milli tispiċċa fil-baħar.  Minn dakinhar ‘l hawn din reġgħet sabet postha l-baħar.  F’dan il-każ m’aħniex qed noqogħdu attenti. 

Sur President, kont qed nosserva r-rapport tal-Onor. Chris Said, li jitkellem dwar ix-xogħlijiet li qed iwettqu ċerti kunsilli f’Għawdex vis-à-vis il-widien b’koordinazzjoni mad-Direttorat tal-Kunsilli Lokali u mal-Ministeru għal Għawdex.  Huma affarijiet tajba imma mbagħad meta tara d-dinja teknoloġika tal-lum x’tip ta’ xogħlijiet qed tagħmel fil-widien, issib li l-element ta’ preservazzjoni u l-element ta’ idroloġija f’pajjiżna mhux qed jiġu indirizzati.  Illum niftaħru li qegħdin fl-Unjoni Ewropea, niftaħru wkoll li l-Unjoni Ewropea tiddedika 60% tal-budget tagħha għall-politika komuni agrarja tagħha u għall-iżvilupp rurali imma mbagħad ma’ nsibux għajnuna għal dak li huwa soil erosion u dak kollu li nesperjenzaw fil-ħajja rurali tagħna. Hemmhekk għadna qed naħlu l-ħin inpoġġu blokki ta’ ġebel ta’ franka bil-konkors u li fi ftit żmien l-istess ilma se jmermer il-pedamenti li fuqhom ikunu tqiegħdu.  F’dan il-każ hemm nieqsa s-sens ta’ maturità u s-sens ta’ sostenibbilità.

Sur President, din in-naħa tal-Kamra meta kienet fil-gvern ipprovat tindirizza l-ħofra li kellna f’pajjiżna billi nnaqqsu l-ħela. Ir-riżorsi għandna bżonnhom biex inġibu ‘l quddiem l-operat ta’ pajjiżna. Minflok suppervja, biex inkunu sostenibbli u nimxu ‘l quddiem aħna mbottajna l-mentalità li bi ftit flus nipprovaw nagħmlu aktar.  Dan għandu jgħodd għal-lum ukoll, aktar u aktar fis-sitwazzjoni tal-lum.  Imma llum x’insibu?  Insibu li ħafna drabi llum nagħżlu prattika ta’ xogħol li tiswa ħafna aktar flus meta bi prattika differenti, aktar sostenibbli u aktar moderna nistgħu nagħmlu aktar.  Per eżempju, rigward it-toroq f’pajjiżna, hemm commitment tal-gvern li t-toroq tagħna jsiru b’mod state of the art u jservu lill-ġid komuni ta’ pajjiżna għal 20 sena.  Hekk qed jiġri?  Għax jien ma naf bl-ebda triq li wara sentejn jew tlieta ma kellhiex ħtieġa ta’ manutenzjoni.  Biżżejjed insemmi l-bypass tal-Imtarfa li kont niġbdilhom l-attenzjoni dwarha meta għamlu l-ewwel parti tagħha.  Dakinhar jiena kont għedt li hemmhekk qed issir katastrofi għax il-pedament hu tal-ġebel tal-franka u meta jiġi l-ilma minn taħt, se jixxarrab u l-istess piż tal-konkos se jisfronda kollox u ċċedi t-triq.  Din it-triq kellha tkun riklam kif toroq bħal dawn għandhom isiru biex iservu għal 20 sena. 

Sur President, illum l-iżball qed inpattu għalih u ħadd mhu jerfa’ r-responsabilità, inkluż il-MEPA u l-esperti tagħha.  Jekk se nonfqu €1 miljun f’xogħlijiet m’għandux ikun li dawn jiġu jiswewlna €4 miljuni.  Mhuwiex sew li tonfoq €1 miljun biex tagħmel triq imbagħad issib li se jkollok terġa’ tonfoq l-istess somma kważi kull sena biex tagħmel il-manutenzjoni ta’ dik it-triq.  Dan li qed nipprova nwassal lin-naħa l-oħra. Ejja nkunu aktar hands on fuq it-twettieq tax-xogħol tagħna.  Ejja naraw kif ċerti fatti li qed nesperjenzaw ma nkomplux inkunu suppervi fuqhom.  Ejja ma nkomplux nużaw id-diskorsi ta’ avukati u niddefendu dak li rridu niddefendu għax hekk jaqblilna biex nirbħu l-argument.  Li tirbaħ l-argument huwa sabiħ imma li tirbaħ problema huwa ta’ aktar ta’ sodisfazzjon.  Għandek tkun sostenibbli mhux biss biex tiddefendi l-argument tiegħek u dan jgħodd għas-settur tal-iżvilupp tat-toroq, kif ukoll għal setturi oħra bħalma huma s-settur tal-edukazzjoni, tal-iżvilupp industrijali jew tas-saħħa.  U dan qed ngħidu għax hemm numru ta’ ċirkostanzi fejn għadu jiskatta l-element tas-suppervja.  

Nerġa’ ngħid li nieħu gost li saru numru ta’ inizjattivi biex isir ilqugħ ħalli l-bdiewa f’Għawdex ikollhom iktar ilma u biex ikun iktar salvagwardjat il-management tal-idroloġija tagħna, imma sal-lum f’dan il-qasam għadna qed immorru għal mekkaniżmu u għal metodu li kien jintuża 70 sena ilu u 80 sena ilu u 100 sena ilu meta llum għandna affarijiet li huma iktar environmental friendly, li huma iktar sostenibbli, li jħallu ħafna inqas impatt fuq l-ambjent u allura jagħtuna dak in-nifs li neħtieġu biex verament pajjiżna jkompli jimbotta ‘l quddiem mhux l-isem ta’ ġawhra imma jkompli jimbotta ‘l quddiem il-progress tiegħu fi ħdan l-istati kollha tal-Unjoni Ewropea, irrispettivament miċ-ċokon tiegħu u mid-densità għolja tal-popolazzjoni tiegħu.  

Meta nipprovaw nagħmlu analisi ta’ x’inhuma r-realtajiet tal-ħajja ta’ kuljum f’pajjiżna nsibu li hemm ħafna xenarji li baqgħu dilettanteski.  Nagħmlu l-affarijiet b’mod li qisni mort tliet darbiet għand tal-grocer għax l-ewwel ftakart li ridt il-ħalib, imbagħad ftakart li ridt il-ħobż u mbagħad ftakart li ridt il-bajd.  Il-fatt hu li n-nofs ta’ nhar ta’ filgħodu jkun laħaq għadda għax imbagħad iltqajt ma’ Żeża, imbagħad erġajt mort id-dar u ħriġt u ltqajt ma’ Ġuża, imbagħad iltqajt ma’ Ġużeppi u n-nofs ta’ nhar tarli mar-riħ.  Nikkonkludi billi ngħid li jien qed nittama li għal li ġej il-Ministri jkunu aktar hands on fuq is-sostenibilità u l-prattika li hemm bżonn biex ibiddlu u jtejbu l-affarijiet ħalli verament jindirizzaw l-ogħla ġid komuni ta’ pajjiżna.  Nirringrazzjak.

MR SPEAKER:  Grazzi.  Aktar rimarki?  L-Onor. Joe Mizzi.
ONOR. JOE MIZZI:  Sur President, fil-miżuri tal-budget il-gvern tgħidx kemm beda jonfoħ biex jagħti mpressjoni fuq kemm qed nagħtu każ l-ambjent u kemm se nieħdu ħsieb tal-ambjent.  Sfortunatament, kontra qalbi se nibda dan l-intervent b’xi ħaġa li hija ta’ importanza nazzjonali u ta’ urġenza.  S’issa ma kellix ċans inqajjem din il-materja f’din l-ogħla istituzzjoni tal-pajjiż imma hija xi ħaġa ta’ importanza u ta’ urġenza.  X’inhi din?  Għal żmien meta kien hemm id-dockyard, kien isir il-grit-blasting u jien kont wieħed minn ta’ quddiem u ġġelidt minħabba t-tniġġis u minħabba l-inkonvenjent li dan kien qed joħloq lin-nies tal-akkwati, speċjalment lil dawk li joqogħdu Bormla.  Saħansitra kien qiegħed jinħoloq ukoll il-mard u anke kont ġejt ibbojkottjat għax qomt niġġieled għad-drittijiet ta’ dawk ir-residenti.  Dawk il-problemi kienu ġew solvuti għax kienu bdew jittieħdu ċerti prekawzjonijiet meta jagħmlu l-grit-blasting.  Illum li għandna kumpanija oħra privata qed tiġi taqa’ u tqum min-nies għax qiegħda tagħmel il-blasting kontra d-direttivi tal-Unjoni Ewropea u kontra l-liġi ta’ pajjiżna.  Dan il-grit-blasting qed isir fit-tarzna ta’ Palumbo għaliex fl-Italja dak ix-xogħol ġie rrifjutat u allura ġew Malta!  Dawn qed jimlew lin-nies bit-trab u jtajru wkoll dik iż-żebgħa li hija tossika u li qed tmur f’imnifsejn in-nies tat-tarzna.

Il-viltà hi li dawn qed jaħdmu bil-lejl apposta biex ma jitteħdux ċerti prekawzjonijiet u anke biex l-awtoritajiet ma jeħdux passi.  Tajjeb li ngħid li jien personalment irrapportajt l-għassa bħalma għamlu n-nies u rrapportajt ukoll fuq dak in-numru li qiegħed 24 siegħa kuljum biex jieħu ħsieb u jindokra l-ambjent.  Ir-risposta li ħadt mingħand dawn hija li r-rapport ħaduh imma li kienu se jispezzjonaw illum għax il-bieraħ kienet festa!  Illum għadni ma nafx x’ġara.  Il-pulizija għamlu xogħlhom imma dawn kif triduhom li jwaqqfuhom meta ma jafux x’inhuma l-liġijiet?  Kif triduhom iwaqqfuhom jekk xi ħadd donnu qiegħed iċempel lil Palumbo u jgħidilhom meta jkunu ġejjin il-pulizija ħalli jieqfu mill-grit-blasting!  Din hija tal-mistħija u hawnhekk nesiġi li l-awtorità tagħmel invetigazzjoni u tagħmel rapport u tara fejn qed jinkisru l-liġijiet.  

Jiena mhux qed ngħid li għandu jitwaqqaf ix-xogħol sempliċement għax issa t-tarzna ħaditha kumpanija privata, xejn minn dan, imma biex l-affarijiet isiru kif suppost għaliex meta lmenta xi ħadd li waqa’ t-trab fuq il-yachts ġibnieha fuq il-gazzetta biex jgħidu x’passi ħadu u issa ilhom għal ġimgħat sħaħ in-nies ta’ Bormla u tal-akkwati jsofru minn dan l-inkonvenjent li hu ta’ detriment għas-saħħa tal-bniedem u ma sar xejn.  Kulħadd ifarfar.  Suppost li anke l-awtorità tal-Port il-Kbir ħadet passi imma din x’passi ħadet?  Xejn!  Jien ngħid li min hu responsabbli jrid jerfagħha fuq spalltu u se nesiġi li l-affarijiet isiru kif għandhom isiru.  Nesiġi li llum qabel għada jittieħdu passi ħalli ma jibqgħux isiru dawn l-abbużi.  Suppost li llum kumpanija privata timxi fuq linja moderna u tara l-aspett tal-ambjent, imma f’dan il-każ qed isir bil-kontra għax din il-kumpanija qiegħda tiġi taqa’ u tqum b’detriment għall-Maltin.  Jien ma nistax naċċetta li nibqgħu sejrin b’din is-sitwazzjoni u f’dan il-ftit ħin ridt sempliċement inwassal dan il-messaġġ.  Madankollu meta nerġgħu niftħu l-parlament fl-10 ta’ Jannar, imbagħad l-għada nkomplu niddiskutu l-estimi tal-budget, hemmhekk se nitkellem fid-dettal u ngħid lill-poplu Malti u Għawdxi x’ġara u fuq jekk l-awtoritajiet refgħux ir-responsabilità tagħhom jew ħadux passi jew le.  Nirringrazzjak.  

MR SPEAKER: Onor. Mizzi, niġbidlek l-attenzjoni li sar il-ħin. Se tibqa’ in possession?

ONOR. JOE MIZZI:  Iva.

Fn’12.05 pm id-diskussjoni ġiet interrotta u baqgħet aġġornata.

MR SPEAKER: Il-Viċi Prim Ministru, jekk jogħġbu, iressaq l-aġġornament tal-Kamra.

AĠĠORNAMENT

ONOR. TONIO BORG: Sur President, nipproponi l-Aġġornament tal-Kamra għal nhar it-Tnejn, 10 ta’ Jannar, 2011 fid-9.00 a.m. b’aġenda li tiġi komunikata aktar tard.

Mr Speaker, kif inhi t-tradizzjoni - imma se nagħmel dan mhux għax tradizzjoni imma għax verament nemmen fiha – nixtieq nirringrazzja lil kulmin għen sabiex din is-sessjoni parlamentari tintemm u tintemm b’suċċess. Se naġġornaw għal Jannar, u naturalment din hija okkażjoni fejn wieħed iħares ftit lura lejn l-andament din is-sena. Naħseb kienet sena fejn il-Parlament iffunzjona mhux biss fis-sessjoni plenarja imma ffunzjona wkoll permezz tal-kumitati. M’għandniex nissottovalutaw l-importanza tal-kumitati. Il-kumitati permanenti tal-Kamra li aħna varajna fl-1995 kienu suċċess għaliex ħeffu ħafna x-xogħol tal-Kamra partikolarment meta liġi tkun għaddejja mill-istadju tal-Kumitat. Dan kollu ma kienx ikun possibbli li kieku ma jkunx hemm il-koperazzjoni u l-paċenzja l-ewwel ħaġa tas-Sinjorija Tiegħek u tad-Deputy Speaker, kif ukoll tal-istaff tiegħek limitat fin-numru imma kbir fl-enerġija u fid-dedikazzjoni. 

Dan ngħidu kemm-il darba. M’għandniex nabbużaw mill-fatt li l-istaff tal-Kamra tad-Deputat huwa limitat, pero’ tradizzjonalment, kien min kien l-iskrivan tal-Kamra, dejjem ingħatajna servizz tajjeb bħala membri parlamentari.  Mhux se noqgħod insemmi lil kulħadd għax inkella nħalli lil xi ħadd barra, pero’ nsemmi wkoll il-forzi tal-ordni, l-Armata u l-Pulizija, u n-nies kollha li jgħinu sabiex dan il-Parlament jiffunzjona tajjeb. Fuq kollox insemmi l-membri parlamentari.  Aħna naturalment għandna veduti differenti hawnhekk, imma naħseb li mxejna tajjeb anke f’dak li huwa programmar tal-aspirazzjonijiet kemm ta’ din in-naħa kif ukoll tan-naħa l-oħra u nipprovaw nirriflettuhom fl-ogħla istituzzjoni tal-pajjiż.  

Jiena nagħlaq id-diskors tiegħi billi nagħti l-awguri ta’ żmien il-Milied u anke tal-Ewwel tas-Sena, mhux lill-membri parlamentari, imma l-ewwel li se nawgura hu lill-familji tagħhom għaliex dawk ma jidhrux pero’ jieħdu ħafna paċenzja bina. Allura se nagħmel inverżjoni ta’ kif nagħmel ix-xewqat, l-ewwel nibgħat ix-xewqat tajba lill-membri tal-familji kollha tal-membri parlamentari kif ukoll lill-membri parlamentari nfushom.  Grazzi.

MR SPEAKER:  Grazzi.  L-Onor. Joe Mizzi.

ONOR. JOE MIZZI:  Jiena meta jaslu mumenti bħal dawn ikolli diffikultà kbira kultant, għaliex min jaf il-karattru tiegħi jaf li jiena ma tantx inħobb inkun impustur, ma tantx jiena wieħed minn dawk li ngħid affarijiet li m’humiex minnhom. Li rrid ngħid huwa li fir-realtà veru ħadem il-Parlament. Bħala Oppożizzjoni ħdimna biex il-Parlament jimxi ‘l quddiem pero’ sibna wkoll intoppi biex l-ogħla istituzzjoni tal-pajjiż jingħatalha l-ġieħ li jixirqilha u jsir ix-xogħol kif għandu jsir fejn jidħol skrutinju, li huwa fl-interess tal-poplu li jsir, fejn jidħol l-infiq ta’ flus il-poplu u fejn jidħol ukoll l-uġigħ li qed iħoss il-poplu.  Dan l-isforz l-Oppożizzjoni għamlitu u tibqa’ tagħmlu, imma minkejja dan kollu, l-uġigħ tal-poplu għadu hemm u l-problemi biex wieħed jagħmel skrutinju sew għadhom hemm. Dan ikolli ng]idu kontra qalbi anke jekk illum m‘huwiex il-mument opportune. Din hija l-verità u jien qed ngħid dawn l-affarijiet mhux bħala kritika imma biex wieħed jirrifletti. 

Irrid ngħid ukoll li jiena naf li bħala staff jaħdem. Kulħadd jagħmel żbalji, anke jien nagħmel l-iżbalji u lil dak li jagħmel żball trid tagħdru għax kulħadd jagħmel żbalji. Jiena nista’ ngħid li l-istaff jaħdem u jipprova jgħin lil dak li jkun, imma huma stess għandhom bżonn l-għajuna wkoll, jiġifieri l-Uffiċċju tal-iSpeaker għandu bżonn l-għajnuna u l-membri parlamentari għandhom bżonn min jgħinhom biex jagħmlu riċerki u affarijiet bħal dawn. 

Jiena nerġa’ ntenni li kulħadd irid jagħti sehmu, kulħadd irid jifhem li wieħed qiegħed fl-ogħla istituzzjoni tal-pajjiż biex iwettaq dak li jrid il-poplu u dan hu l-messaġġ li rrid nagħlaq bih illum.  Min-naħa l-oħra sinċerament nawgura minn qalbi hena lil kulħadd, lill-membri parlamentari u lill-familji tagħhom, lill-pulizija, lis-suldati, lill-istaff  u lill-poplu Malti kollu  L-iktar li rrid nawgura hu li għallinqas forsi mil-lum in-nies tal-Kottonera ma jkollhomx Milied bi problemi kbar b’dak it-trab li hemm u tajjeb li nsemmi din il-kwestjoni għaliex din hija xi ħaġa ta’ detriment għas-saħħa. Nawgura l-festi t-tajba lil kulħadd.  Grazzi.

MR SPEAKER: Grazzi. Kif inhu tradizzjonali wkoll - u naħseb li t-tradizzjonijiet huma importanti f’din il-Kamra - is-Sedja tixtieq tieħu l-okkażjoni mhux biss biex tawgura l-Milied it-tajjeb u s-sena l-ġdida t-tajba lill-membri kollha u l-familji tagħhom, imma wkoll tagħti ftit rendikont, bħalma kont tajt fl-aħħar seduta qabel ir-recess tas-sajf, dwar il-ħidma li għamel il-Parlament.  

Fil-qosor ngħid li dan il-Parlament għamel 590 siegħa ta’ dibattitu li minnhom 167 kienu fil-kumitati, kemm dawk permanent kif ukoll il-kumitati magħżula, fosthom dawk li twaqqfu f’dan l-istess perijodu. 423 siegħa ta’ dibattitu mbagħad saru fil-plenarja. Kellna 69 mozzjoni li ġew ippreżentati lill-Parlament fosthom għaxar mozzjonijiet privati. Saru 63 votazzjoni, għaddew 19-il Att, kellna 3,568 mistoqsija parlamentari mwieġba, tqiegħdu 2,550 dokument fuq il-mejda tal-Kamra u saru tmien stqarrijiet ministerjali. F’dan il-perjodu ingħataw ukoll 19-il ruling tas-Sedja, u saru żewġ casting votes miżjuda ma’ dawk id-19-il ruling tas-Sedja. Kellna wkoll żewġ petizzjonijiet u 92 aġġornament. Qed ngħid dan biex ikun ingħata rendikont minimu fuq il-ħidma li għamlet il-Kamra matul din is-sena.

Jiena wkoll nixtieq nirringrazzja lilkom, Onor. Membri, tal-kollaborazzjoni tagħkom biex dan il-Parlament bħala l-ogħla istituzzjoni tal-pajjiż jagħmel il-ħidma tiegħu u jkompli għaddej bix-xogħol li huwa tant importanti għall-pajjiż. Nirringrazzja lill-ġurnalisti u l-edituri għall-ħidma tagħhom u għar-rappurtaġġ ta’ dan il-Parlament u nerġa’ nagħmel l-appell biex ir-rappurtaġġ jitkompla u kemm jista’ jkun, ikun sħiħ. Nirringrazzja lill-forzi tal-ordni, l-Armata u l-Pulizija li għenuna biex nagħmlu l-ħidma tagħna u biex inżommu l-ħidma tagħna għaddejja. Irrid nirringrazzja b’mod speċjali lill-iSkrivan tal-Kamra u l-istaff kollu tal-Uffiċċju tagħha li jagħtuna u jagħtu lili kull appoġġ u l-appoġġ lill-membri kollha.  

Naħseb ikun xieraq li nagħlqu din is-seduta bl-awgurju lill-membri parlamentari kollha biex ikollhom Milied ħieni u sena tajba u  biex jużaw dan il-ħin biex forsi jqattgħuh iktar mal-familji tagħhom.  Grazzi lil kulħadd.

Il-Kamra  hija aġġornata għal nhar it-Tnejn 10 ta’ Jannar, 2011, fid-9.00 a.m. b’aġenda li tiġi komunikata iktar tard.   

F’12.12 pm il-Kamra aġġornat skont il-ftehim milħuq.


MISTOQSIJIET GĦAL TWEĠIBIET ORALI MWIEĠBA BIL-MIKTUB

MEPA – MIŻURI DWAR PARKEĠĠ F’ŻONI KUMMERĊJALI

21631. L-ONOR. STEFAN BUONTEMPO  staqsa lill-Prim Ministru: Jista' l-Prim Ministru jwieġeb mistoqsijiet parlamentari 21304, 20617 u 20105 u jgħid x'tip ta' miżuri l-Awtorità ta' Malta dwar l-Ambjent u l-Ippjanar qed tagħti prijorità lil-lokalitajiet fejn il-parkeġġ huwa l-aktar diffikultuż u liż-żoni kummerċjali f'Malta u Għawdex?
ONOR. LAWRENCE GONZI:  Ninsab infurmat li l-Awtorità ta’ Malta għall-Ambjent u l-Ippjanar tħaddem il-Commuted Parking Payment Scheme abbażi ta’ dawn id-dokumenti, li jinsabu fuq il-website tal-awtorità:

Avviż tal-Gvern 162 tal-2003, Att Dwar l-Ippjanar tal-Iżvilupp (Kap.356), Commuted Parking Payment Scheme;

Commuted Parking Payments 25 ta’ Novembru 1993;

New Commuted Parking Payments Scheme for Malta, 23 ta’ Ottubru 1997;

Commuted Parking Scheme – Sliema, St Julian’s Valletta and Floriana, 1 ta’ Lulju 1998;

Amendment to Commuted Parking Payment Scheme, 14 ta’ Marzu 2003.
SAN ĠILJAN: TRIQ BAĦAR L-ISWED – BINI TA’ TARAĠ

21638. L-ONOR. STEFAN BUONTEMPO  staqsa lill-Prim Ministru: B'referenza għall-mistoqsija parlamentari 21303, jista' l-Prim Ministru jgħid għaliex l-Awtorità ta' Malta dwar l-Ambjent u l-Ippjanar mhux qed tieħu l-passi meħtieġa skont il-liġi sabiex isir t-taraġ?
ONOR. LAWRENCE GONZI: Nirreferi lill-Onor. Interpellant għat-tweġiba li ngħatat għall-mistoqsija parlamentari 21630.

L-IMRIEĦEL: TIRQ IS-SEBĦ  - CRASH BARRIERS
21639. L-ONOR. STEFAN BUONTEMPO  staqsa lill-Ministru għall-Infrastruttura, Trasport u Komunikazzjoni: B'referenza għat-tweġiba tal-mistoqsija parlamentari 21265, jista' l-Ministru jpoġġi fuq il-Mejda tal-Kamra l-permessi tal-awtoritajiet kkonċernati għax minn informazzjoni li għandi dawn is-safeguards ma sarux bil-permessi jew ma sarux skont il-permessi?
ONOR. AUSTIN GATT:  Il-permess li kien meħtieġ tpoġġa fuq il-Mejda tal-Kamra waqt il-ħin tat-Tqegħid ta’ Karti.
MARSA: HEXAGON HOUSE - MONITERAĠĠ

21698. L-ONOR. LEO BRINCAT  staqsa lill-Prim Ministru: Jista' l-Prim Ministru jwieġeb mistoqsija parlamentari 21454 u jgħid x'moniteraġġ qed isir fuq l-enforcement tal-Integrated Pollution Prevention and Control tal-Waste u l-firms qrib il-Hexagon House il-Marsa?
ONOR. LAWRENCE GONZI:  Infurmat li hemm tliet operaturi prinċipali fil-viċinanzi ta' Hexagon House. Dawn huma Waste Oils Ltd., l-MOBC u l-Enemalta.

Rigward l-IPPC maħrug lill-Waste Oils Ltd., dan il-permess inħareġ għall-perjodu ta' 6 xhur.  Dan il-permess iffoka fuq l-iktar bżonnijiet immedjati biex jiġi kkontrollat it-tniġġis minn dan l-impjant. Matul din is-sena, il-MEPA għamlet numru ta' spezzjonijiet biex taċċerta li l-operatur qiegħed jimxi mal-obbligi tal-permess. Fejn kien hemm bżonn il-MEPA esiġit li jittieħdu passi biex isiru rimedji neċessarji.  Il-kumpanija għamlet talba għat-tiġdid tal-permess,  li qed tiġi evalwata mill-MEPA fejn  se jiġi enfasizzat it-tisħiħ  tax-xogħol li diġà sar biex  jassigura li jsir iktar progress fuq il-moniteraġġ ta' dan is-sit.

Rigward l-istallazzjonijiet l-oħra, li huma l-MOBC u l-Enemalta jikkwalifikaw ukoll għall-permessi ambjentali u permess skont ir-regolamenti tal-IPPC rispettivament. L-applikazzjoni għall-permess ambjentali tal-MOBC qiegħda tiġi proċessata u fir-rigward tal-Enemalta, din hija koperta b'permess tal-IPPC.
KSI – SUBVENTION TAL-GVERN

21699. L-ONOR. LEO BRINCAT  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 21401 jgħid kemm kien is-subvention tal-gvern lill-Korporazzjoni għas-Servizzi tal-Ilma s-sena li għaddiet? Il-Korporazzjoni ħallset id-djun kollha tagħha fuq investiment speċjalment f'reverse osmosis membranes u energy recovery devices?
ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 21401.
AIR TRAFFIC CONTROL OFFICERS -  DĦUL MEDJU

21700. L-ONOR. LEO BRINCAT  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm ammonta l-average net pay għal kull grad fil-gradi ta' ATCO S, ATCO 3, ATCO 2 u ATCO 1, sena b'sena għas-snin 2009 u 2010 s'issa? Għall-istess impjegati, kemm kienu s-sigħat ta' overtime matul l-2009 u l-2010 s'issa (total għal kull sena)? Kemm intilfu ġranet ta' xogħol minħabba sick leave li ttieħed mill-istess gradi matul l-2009 u l-2010 s'issa (total għal kull sena)? Qed jikkonsidra li jżid in-numru ta' ATCOs?

 
ONOR. TONIO FENECH:  Ngħarraf lill-Onor. Interpellant li l-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.  Ta’ min iżid jgħid li l-kumpanija għandha ftehim mal-Union li timpjega mhux aktar minn 55 ATCOs.  Għaldaqstant din il-kundizzjoni hija suġġett li l-ATCOs iżommu r-ratings kollha tagħhom, sabiex ikun hemm il-flessibilità biex jinżamm il-kumpliment meħtieġ.  Sakemm l-ATCOs iżommu r-ratings, il-kumpanija m’għandhiex ħtieġa biex timpjega iżjed kontrolluri.

MCAST U HIGHER SECONDARY TAN-NAXXAR - NUQQAS TA' GĦALLIEMA

21716. L-ONOR. EVARIST BARTOLO  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid liema għalliema/lecturers hemm neqsin, ta' liema suġġetti u f'liema livelli, korsijiet u programmi provduti mill-MCAST u l-Higher Secondary tan-Naxxar?  Meta hemm il-ħsieb li l-istudenti jkollhom min jgħallimhom f'dawn is-suġġetti?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
SAN ĠWANN: TRIQ LUMIJA – ĦRUĠ TA’ PERMESS TAL-BINI

21733. L-ONOR. LEO BRINCAT  staqsa lill-Prim Ministru: Jista' l-Prim Ministru jgħid jekk jagħmilx sens li l-Awtorità ta' Malta dwar l-Ambjent u l-Ippjanar tikkunsidrax li toħroġ permess, li d-dettalji tagħha qed jingħataw separatament, lill-Awtorità tad-Djar fi Triq Lumija San Ġwann, qrib Triq Akacia San Ġwann sabiex tibni żewġ flats fuq xulxin fuq maisonette minflok dar abbandunata meta r-residenzi kollha fl-inħawi huma ta’ żewġ sulari, u dan b'dannu għall-veduta tan-nies li joqogħdu faċċata u qrib dan il-bini proġettat?
ONOR. LAWRENCE GONZI:  Infurmat li l-applikazzjoni li ssottomettiet l-Awtorità tad-Djar għas-sit fi Triq Lumija San Ġwann, qrib Triq Akaċia San Ġwann, hi għal binja residenzjali ta' tliet sulari.  Id-Direttorat tal-Ippjanar qed jirrikkmanda din il-proposta minħabba l-fatt li tikkonforma mal-Pjan Lokali għat-Tramuntana tal-Port kif ukoll mal-policies ġenerali tal-Pjan ta' Struttura.  Id-deċizjoni dwar din l-applikazzjoni għadha pendenti u għad trid tiġi kkunsidrata mill-Kummissjoni għall-Kontroll tal-Iżvilupp.
SAN ĠWANN – ILMA TAX-XITA FL-ISKOLA

21736. L-ONOR. LEO BRINCAT  staqsa lill-Ministru tal-Edukazzjoni, Xogħol u l-Familja: Tista' l-Ministru tinvestiga l-possibilità flimkien mad-dipartimenti kkonċernati dwar jekk fil-każ tal-iskola ta' San Ġwann fejn jinżamm ħafna ilma tax-xita, jistgħux jsiru culverts sabiex l-ilma jista' jiġi re-directed lejn il-bjar minn ġewwa l-iskola nnifisha?
ONOR. DOLORES CRISTINA:  Ninforma lill-Onor. Interpellant li fl-iskola msemmija hemm żewġt ibjar żgħar li jilqgħu l-ilma tas-soqfa tal-iskola.  Fil-preżent mhux qed iżommu l-ilma għax għandhom bżonn it-tiswijiet.  It-tiswijiet ġew irraportati sabiex ikunu jistgħu jitranġaw biex b’hekk l-ilma tagħhom ikun jista’ jerġa’ jintuża mill-ġardinara.  Ninsab infurmata li mhux rakkmandat li r-run-off water tal-madwar jiġi ddevjat ġewwa l-iskola.
INDUSTRIJA TAL-GAMING - KLASSIFIKAZZJONI

21742. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid taħt liema kategorija l-Uffiċċju Nazzjonali tal-Istatistika qiegħed ipoġġi lill-industrija tal-gaming reġistrata Malta? Kemm hu d-dħul tagħha u xi qligħ qiegħda tagħmel? X'effett qed ikollu dan id-dħul u qligħ fuq it-tkabbir tal-prodott gross domestiku? 
ONOR. TONIO FENECH:  Ngħarraf lill-Onor. Interpellant li l-industrija tal-gaming hija klassifikata b’dan il-mod:

NACE Rev. 1.1 – Settur 92 - “Recreational, Cultural and Sporting Activities” – Sotto-settur 92.71 - “Gambling and Betting Activities”. 

Rigward statistika dwar din l-industrija, nixtiequ nagħmlu referenza għat-tweġiba li tajna għall-mistoqsija parlamentari 16298 fis-7 ta’ Mejju ta’ din is-sena. L-NSO ma jistax joħroġ din l-istatistika għaliex hija meqjusa bħala kunfidenzjali. Għaldaqstant, l-uffiċċju ma jkunx konformi mal-Att tal-Istatistika tal-Awtorità ta’ Malta jekk jagħti din l-informazzjoni.
INDUSTRIJA TAL-GAMING – AMMONT TA’ ĦADDIEMA

21743. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm tħaddem nies magħha b'mod dirett u indirettament l-industrija tal-gaming u kemm minn dawn jaħdmu full-time u/jew part-time?
ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari  21742.
PITKALIJA – MAGNA TAL-ĦASIL TAL-KAXXI

21761. L-ONOR. EVARIST BARTOLO  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm ilha ma taħdem il-magna tal-ħasil li hemm il-pitkalija biex tnaddaf il-kaxxi li fihom il-bdiewa jġibu l-prodotti tagħhom? Għaliex qed iddum daqshekk biex tissewwa? Meta hemm il-ħsieb li tissewwa?

ONOR. GEORGE PULLICINO:  Jien infurmat li l-ħasil tal-kaxxi jsir minn kumpanija privata. 
PITKALIJA - TISWIJA TAT-TINED

21762. L-ONOR. EVARIST BARTOLO  staqsa lill-Ministru għar-Riżorsi u Affarijiet Rurali: Jista' l-Ministru jgħid meta hemm il-ħsieb li jissewwew it-tined tal-pitkalija għax meta tagħmel ix-xita, din tidħol minn uħud minnhom u jinġabar ħafna ilma ġol-postijiet fejn ikun qed isir il-bejgħ u x-xiri tal-ħaxix u l-frott?

ONOR. GEORGE PULLICINO:  Kif diġà għidt fil-Parlament diġà nħarġet sejħa għall-offerti biex isir xogħol fuq it-tined. Dan ix-xogħol mistenni jibda kmieni s-sena d-dieħla u mistenni li jitlesta fit-tielet kwart tal-istess sena.
BDIEWA -  ARLOĠĠI MA' SPIERI LEGALI

21763. L-ONOR. EVARIST BARTOLO  staqsa lill-Ministru għar-Riżorsi u Affarijiet Rurali: Jista' l-Ministru jgħid kif se taħdem is-sistema l-ġdida ta' arloġġi ma' spieri legali? Kemm se jħallsu l-bdiewa ta' kull spiera? Kemm se jħallsu tal-konsum? Kif se jiġi stabbilit il-prezz fejn l-ispieri jintużaw minn bdiewa differenti b'rati differenti ta' konsum?

ONOR. GEORGE PULLICINO:  Jien infurmat li bħalissa għadu għaddej l-ipproċessar tal-applikazzjonijiet li ntefgħu mill-bdiewa u r-raħħala. Il-bdiewa kif diġà għidt mhux se jħallsu għall-istallazzjoni tal-meters mal-boreholes u spieri. Mhux possibbli li tingħata aktar informazzjoni qabel  dawn l-applikazzjonijiet ikunu pproċessati kollha.
MALTA FILM COMMISSION - SKANDLU AMBJENTALI TAD-DWEJRA

21776. L-ONOR. LEO BRINCAT  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x’inhi r-reazzjoni tal-Malta Film Commission għall-iskandlu ambjentali tad-Dwejra in konnessjoni mal-ffilmjar li sar hemmekk?
ONOR. TONIO FENECH: Ngħarraf lill-Onor. Interpellant li l-Malta Film Commission temmen li għandu jsir minn kollox sabiex il-wirt srotiku u naturali ta’ pajjiżna jibqa’ jitgawda mill-ġenerazzjonijiet li se jiġu warajna.  Il-Kummissjoni temmen ukoll li dan il-wirt huwa wieħed mill-aspetti li jattiraw din l-industrija lejn pajjiżna u għalhekk qatt ma jista’ jkollha reazzjoni pożittiva għal inċident bħal dak tad-Dwejra.

Il-Kummissjoni temmen li l-benefiċċji li jħallu warajhom produzzjonijiet li jirnexxielna nattiraw lejn Malta huma kbar kemm f’dak li għandu x’jaqsam ma nfiq dirett, impjiegi, kif ukoll spin-off effects.  Madanakollu, meta wieħed jikkunsidra dawn il-benefiċċji, wieħed irid isib il-bilanċ sabiex ma jittieħdux riskji żejda.

Filwaqt li l-Kummissjoni ma tixtieq qatt li jirrepeti ruħu inċident bħal dan, temmen li dan huwa inċident isolat.  Il-ħafna produzzjonijiet li ħadmu ġewwa pajjiżna fis-snin li għaddew, normalment mhux talli ma jħallux impatt ħażin fiż-żoni li jsir il-filming, iżda jitħalla ambjent aħjar minn dak li jkun oriġinarjament instab.
KUMPANIJI – ŻIEDA FIT-TARIFFI FUQ SERVIZZI

21859. L-ONOR. ANTHONY AGIUS DECELIS  staqsa lill-Prim Ministru: Jista' l-Prim Ministru jwieġeb mistoqsija parlamentari 20239 u jgħid kemm kien hemm servizzi li joffri l-gvern u d-dipartimenti tiegħu,  agenziji tal-gvern u bodies oħrajn li huma mwaqqfa mill-gvern biex jagħtu servizz lill-poplu u  lill-kumpaniji parastatali li għollew it-tariffi tagħhom matul is-sena 2008/2009/ 2010?

Liema kienu dawn il-kumpaniji u x'servizz jagħtu u kemm kien is-servizz li kienu jagħtu fl-2008 u kemm huwa llum?
ONOR. LAWRENCE GONZI:  Tweġiba tingħata f’xi seduta oħra.
BARRIERA BEJN IN-NAXXAR U L-MOSTA - BARRIKATA TA' PROTEZZJONI 

21860. L-ONOR. ANTHONY AGIUS DECELIS  staqsa lill-Prim Ministru: Jista' l-Prim Ministru jwieġeb mistoqsija parlamentari 20065 u jara li hemm barrikata ta' protezzjoni adegwata mad-dawra tal-barriera kollha li hemm bejn in-Naxxar u l-Mosta liema barriera tinstab fil-Wied tal-Mosta u kważi tasal sat-triq u allura jekk ma jkunx hemm barrikata adegwata li żżomm lil dawk li jkunu għaddejin mit-triq, dawn faċilment jistgħu jibqgħu niżlin għal isfel f'każ ta' aċċident?
ONOR. LAWRENCE GONZI:  Infurmat li l-barriera tal-qawwi Nru. 22 u li għaliha qed issir referenza, hija mdawra b’ħajt tal-ġebel u fence skont kif impost fil-permessi tal-MEPA, liema ħajt jifred ix-xifer tal-barriera minn art buffer strip li teżisti bejn il-konfini tal-barriera u t-triq prinċipali li tagħti bejn it-telgħa komunament magħrufa bħala t’Alla u Ommu l/t Naxxar u Santa Margerita Estate l/t Mosta.

Parti mill-istess buffer strip hija fil-fatt delinejata min-naħa tat-triq permess ta’ crash barrier tal-metall li normalment tinstalla Transport Malta fit-toroq. Peró kif qiegħed korrettament jinforma l-Onor. Interpellant, jirriżulta li hemm xi partijiet nieqsa jew miksura minn din l-istess crash barrier. Il-MEPA qed tressaq l-ilment lill-Awtorità kompetenti biex tittieħed l-azzjoni.
RABAT: GĦAJN QAJJET – STALLAZZJONI TA’ LIFT 

21877. L-ONOR. ANTHONY AGIUS DECELIS  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti d-dokumenti u r-rapporti mħejjija mill-esperti li waslu għall-konklużjoni li fi Block A fil-Qasam tal-bini tal-gvern ġewwa Għajn Qajjet fir-Rabat Malta, mhuwiex teknikament possibbli li jiġi akkomodat lift?
ONOR. DOLORES CRISTINA:  Ninforma lill-Onor. Interpellant li waħda mill-kundizzjonijiet tal-iskema tal-liftijiet tgħid li l-istallar isir biss fejn ikun teknikament possibbli.  B’wesgħa ta’ 2,430 millimetru fit-tromba ta’ Blokk A ma jistax joqgħod lift li jħalli wesgħa komda biżżejjed ta’ taraġ biex jgħaddu r-residenti. Dan kollu studjawh u kkonfermawh kemm il-perit kif ukoll il-konsulent inġinier tal-awtorità responsabbli mil-liftijiet.  Kif ġie mitlub mill-Onor. Interpellant kopji tar-rapporti tal-perit u tal-inġinier topġġew fuq il-Mejda tal-Kamra waqt il-ħin tat-Tqegħid ta’ Karti.
ANZJANI – SUSSIDJU FUQ IS-SERVIZZ TAT-TELEPHONE 

21878. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm hemm anzjani li qegħdin fl-iskema dwar roħs tat-telephone provduta mid-Dipartiment tal-Anzjani u l-Kura fil-Komunità fil-perjodi 2007, 2008, 2009 u 2010?
ONOR. JOSEPH CASSAR:  L-informazzjoni għadha qed tinġabar, għaldaqstant it-weġiba tingħata f’xi seduta oħra.
ANZJANI – SUSSIDJU FUQ IS-SERVIZZ TAT-TELEPHONE 

21879. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm kien hemm persuni li ma baqgħux jieħdu jew jikkwalifikaw għal roħs fuq it-telephone provdut mid-Dipartiment għall-Anzjani u Kura fil-Komunità matul is-snin 2007, 2008, 2009 u 2010? X'kienu r-raġunijiet li nġiebu biex dawn l-anzjani ma baqgħux jikkwalifikaw għal dan is-sussidju?
ONOR. JOSEPH CASSAR:  Infurmat li n-numru ta’ persuni li ma baqgħux jieħdu jew jikkwalifikaw għal roħs fuq il-linja tat-telephone matul il-perjodu indikat hu kif jidher hawn taħt:

	2007
	406 persuna

	2008
	734 persuna

	2009
	443 persuna

	2010*
	510 persuna


*Sal-24 ta’ Novembru, 2010

Ir-raġunijiet li dawn l-anzjani ma baqgħux jieħdu jew ma baqgħux jikkwalifikaw għal dan is-sussidju huma kif ġej:

§ Persuni li ġew nieqsa matul is-sena kurrenti skont il-lista tal-mejtin li tasal għandna mir-Registru Pubbliku.

§ Persuni li qalbu għall-offerti tal-GO (talk any time, talk 200, free nights and weekends, bundles u home packs.)

§ Persuni li twaqqfitilhom il-karta r-roża mid-Dipartiment tas-Sigurtà Soċjali.

Persuni li ma bagħtux kopja tal-karta r-roża mġedda kif suppost jagħmlu ta’ kull sena, wara li jkun intbagħtilhom avviż mid-Dipartiment għall-Anzjani u Kura fil-Komunità segwiti minn telefonata sabiex jagħmlu dan fiż-żmien stipulat fuq dan l-avviż.
ŻEJTUN - NIGHT SHELTER
21880. L-ONOR. ANTHONY AGIUS DECELIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm fiha kapaċità li takkomoda residenti d-dar il-ġdida taż-Żejtun li nfetħet bħala night shelter? Jista' jgħid ir-razzjonal wara din id-dar u jippubblika l-istudji fejn juru l-vantaġġi ta' dan is-servizz fuq servizzi oħrajn?
ONOR. JOSEPH CASSAR:  Infurmat li n-Night Shelter il-ġdid, li jinsab ġewwa l-Kunvent tas-Sorijiet ta’ Ġesù Nazzarenu fiż-Żejtun, għandu l-kapacità ta’ tmien (8) sodod.

Ir-razzjonal wara dan in-Night Shelter hija li joffri serħan il-moħħ għal dawk l-anzjani li jgħixu weħidhom imma li matul il-lejl iħossuhom weħidhom u bla wens.

Għalkemm ma saru l-ebda studji uffiċjali fejn juru l-vantaġġi ta’ dan is-servizz fuq servizzi oħrajn, huwa ovvju li dan is-servizz ta’ matul il-lejl biss, huwa iktar vijabbli finanzjarjament milli kieku kellek iżżomm l-istess numru ta’ anzjani f`xi waħda mid-djar tal-anzjani tal-gvern 24 siegħa kuljum. 
MEDINA BANK - PRETENZJONIJIET TAL-GVERN GRIEG

21975. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid jekk il-Gvern Grieg wassalx bil-miktub jew bil-kliem lill-Gvern Malti xi pretenzjonijiet tiegħu dwar il-Medina Bank jew il-linja medjana bejn Malta u l-Greċja?
ONOR. TONIO BORG:  Ninforma lill-Onor. Interpellant li ma waslu ebda pretenzjonijiet ta' din ix-xorta.
EXCLUSIVE ECONOMIC ZONE

21976. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid jekk il-Gvern Malti għandux ħsieb li jiddikjara exclusive economic zone ta' 200 mil nawtiku madwar Malta?  Jista' jgħid jekk il-Gvern Malti avżax lill-Gvern Libjan dwar id-drittijiet ta' Malta f'każ li l-Gvern Libjan jiddikjara l-exclusive economic zone?
ONOR. GEORGE PULLICINO:  Nirreferi għat-tweġiba li se tingħata f’mistoqsija parlamentari 21977.
EXCLUSIVE ECONOMIC ZONE

21977. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid jekk il-Gvern Malti għandux ħsieb li jiddikjara exclusive economic zone ta' 200 mil nawtiku madwar Malta? Jista' jgħid jekk il-Gvern Malti avżax lill-Gvern Libjan dwar id-drittijiet ta' Malta f'każ li l-Gvern Libjan jiddikjara l-exclusive economic zone?
ONOR. TONIO BORG:  Peress li l-Prim Ministru jista’ jeżerċita dan id-dritt, nitlob lill-Onor. Interpellant li jagħmel il-mistoqsija tiegħu lill-Ministeru konċernat.
BIR ESPLORATORJU “LALLA SAIDA”

21978. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid x'inhi l-opinjoni tal-Gvern Malti dwar il-bir esploratorju msejjaħ Lalla Saida li jinsab madwar 120km fil-Punent tal-Bir Malti Tama 1 u li tħaffer b'riżultat ta' konċessjoni li ngħatat mill-Gvern Tuneżin allavolja dan il-bir Tuneżin jinsab f'żona li  Malta tqis bħala parti mill-blata kontinentali Maltija? X'permessi ħareġ il-Gvern Malti għal dan il-bir Tuneżin u f'nuqqas ta' dawn il-permessi x'forma ta' protesta għamel il-Gvern Malti mal-Gvern Tuneżin?
ONOR. GEORGE PULLICINO:  Il-Gvern Malti jsostni li parti mill-konċessjoni li ngħatat mill-Gvern Tuneżin fl-1973 u li fiha tħaffer dan il-bir tifforma parti mill-blata kontinentali ta’ Malta. Il-Gvern Malti għamel diversi protesti biex jipproteġi l-interessi legali tiegħu.
BIR ESPLORATORJU “LALLA SAIDA”

21979. L-ONOR. JOE MIZZI  staqsa lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid x'inhi l-opinjoni tal-Gvern Malti dwar il-bir esploratorju msejjaħ Lalla Saida li jinsab madwar 120km fil-Punent tal-Bir Malti Tama 1 u li tħaffer b'riżultat ta' konċessjoni li ngħatat mill-Gvern Tuneżin allavolja dan il-bir Tuneżin jinsab f'żona li  Malta tqis bħala parti mill-blata kontinentali Maltija? X'permess ħareġ il-Gvern Malti għal dan il-bir Tuneżin u f'nuqqas ta' dawn il-permessi x'forma ta' protesta għamel il-Gvern Malti mal-Gvern Tuneżin?
ONOR. TONIO BORG:  Nirreferi lil-Onor. Interpellant għat-tweġiba għall-mistoqsija parlamentari  21978.
ESPLORAZZJONI GĦAŻ-ŻEJT

21980. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista' l-Ministru jgħid jekk konċessjonijiet għal tħaffir għaż-żejt li qed jiġu offruti mill-Gvern Taljan madwar Pantelleria, Linosa u Lampedusa, jinkludix parti mill-blata kontinentali ta' Malta f'Area 6? Jekk dan hu l-każ, x'passi se jieħu l-Gvern Malti biex jipproteġi l-interessi ta' Malta?
ONOR. GEORGE PULLICINO:  Nirreferi għat-tweġiba tal-mistoqsija  parlamentari  21981.
GĦAWDEX – PROĠETT TAT-TRIQ TAX-XLENDI

22016. L-ONOR. ANTON REFALO  staqsa lill-Ministru għal Għawdex: Tista’ l-Ministru tikkonferma li t-triq tax-Xlendi se tkun lesta minn kollox sal-aħħar ta’ Diċembru 2010? Jekk fin-negattiv, xi jkun jonqos isir u meta mistennija li tkun lesta?
ONOR. GIOVANNA DEBONO: Nirreferi lill-Onor. Interpellant għar-risposta li ngħatat għall-mistoqsija parlamentari 20560.
GĦAWDEX - REKLAMAR TURISTIKU 

22017. L-ONOR. ANTON REFALO  staqsa lill-Prim Ministru: Jista’ l-Prim Ministru jgħid x’miżuri mistennija li jittieħdu matul l-2011 mill-gvern u l-Awtorità tat-Turiżmu ta' Malta biex jippromwovu lil Għawdex fis-suq turistiku bħala destinazzjoni rurali unika? Kemm hu mistenni li tkun in-nefqa fuq il-miżuri li se jittieħdu?
ONOR. LAWRENCE GONZI:  Tweġiba tingħata f’xi seduta oħra.
GĦAWDEX - REKLAMAR TURISTIKU 

22018. L-ONOR. ANTON REFALO  staqsa lill-Prim Ministru: Jista’ l-Prim Ministru jwieġeb mistoqsija parlamentari 21708 u jgħid x’miżuri ttieħdu mill-1999 sal-lum mill-gvern u mill-Awtorità għat-Turiżmu ta’ Malta biex jirreklamaw lil Għawdex bħala destinazzjoni distinta? X’kienet in-nefqa fuq dawn il-miżuri? X’miżuri hu mistenni li jittieħdu matul l-2011? Kemm hi mistennija li tkun in-nefqa fuq il-miżuri li se jittieħdu?
ONOR. LAWRENCE GONZI:  Tweġiba tingħata f’ xi seduta oħra.

GĦAWDEX – PROĠETTI MIBDIJA TAĦT EKO GĦAWDEX

22019. L-ONOR. ANTON REFALO  staqsa lill-Ministru għal Għawdex: B’referenza għat-tweġiba li tat għall-mistoqsija parlamentari 21706, tista' l-Ministru tgħid liema huma l-proġetti mibdija matul l-2010 u li se jitkomplew fl-2011 taħt Eko Għawdex? Tista’ tgħid kemm se jiswa kull wieħed minn dawn il-proġetti u kemm mistenni li jitħallsu flus taħt kull proġett fl-2011?
ONOR. GIOVANNA DEBONO:  Ninsab infurmata li l-proġetti mibdija din is-sena u li se jitkomplew is-sena d-dieħla jinkludu ġnien ġdid f'Marsalforn, l-Iżvilupp ta' Strateġija għar-Riżorsi Umani f'Għawdex, proġetti ta' afforestazzjoni, skema għar-restawr ta' Rdieden tar-Riħ, kampanja ta' marketing internazzjonali għal Għawdex bħala destinazzjoni għall-għadds, l-iżvilupp tal-Farm Sperimentali f'Ċentru ta' Riċerka, it-tindif tal-Widien, programm ta' moniteraġġ tal-ibħra madwar Għawdex, l-estensjoni ta' xogħlijiet ta' landscaping, Energy Audits fil-proprjetajiet tal-gvern, il-kampanja edukattiva fl-iskejjel, kampanji għat-tfal dwar ħajja attiva u healthy eating, il-Proġett ICER dwar destinazzjonijiet rurali, kampanja ta' edukazzjoni u awareness dwar il-pestiċidi, riċerka dwar il-potenzjal t'Għawdex fil-kamp tal-enerġija alternattiva, il-bini jew restawr ta' ġibjuni għall-ilma u skemi għal proġetti marbuta mal-viżjoni eko Għawdex mill-Kunsilli Lokali u l-għaqdiet volontarji Għawdxin.

Peress li numru ta' proċessi ta' tendering jew għażla għadhom mhux konklużi, l-ispiża finali ta' dawn il-proġetti għadha mhix magħrufa.
GĦAWDEX - MUŻEW TA' ARTI MODERNA

22020. L-ONOR. ANTON REFALO  staqsa lill-Prim Ministru: Jista' l-Prim Ministru jwieġeb mistoqsijiet parlamentari 20544 u 21487 u jgħid jekk bediex il-proċess biex f'Għawdex jitwaqqaf mużew ta' arti moderna u kontemporanja ta' livell nazzjonali? Jekk fin-negattiv, meta hu mistenni li jinbeda? Fejn hu s-sit li fuqu mistenni li jitwaqqaf dan il-mużew? 
ONOR. LAWRENCE GONZI:  Infurmat li l-proposta ta’ twaqqif  ta’ dan il-mużew qed tiġi studjata fid-dawl ta’ strateġija aktar wiesgħa. Bħalissa qed jiġu studjati possibbiltajiet oħra u qegħdin jiġu kkunsidrati postijiet fejn jista’ jsir dan il-proġett.
GĦAWDEX – MONITERAĠĠ TAL-ARJA

22021. L-ONOR. ANTON REFALO  staqsa lill-Prim Ministru: Jista' l-Prim Ministru jwieġeb mistoqsija parlamentari 20546 u 21486 u jgħid x’sar f’Għawdex fl-2009 u fl-2010 fuq il-proġett intenzjonat li jagħmel monitoring tal-arja, l-ilma, l-ħsejjes, ir-radjazzjoni u l-ħamrija u li jwassal għal strateġija ta’ moniteraġġ kif ukoll informazzjoni baseline f’dak li huwa batimetrija u topografija?
ONOR. LAWRENCE GONZI: Infurmat li f’Jannar 2010 ġew approvati fondi għall-iżvilupp ta’ strateġija nazzjonali għall-moniteraġġ ambjentali u programm ta’ moniteraġġ nazzjonali fl-oqsma tal-arja, l-ilma, l-ħamrija, l-ħsejjes, u r-radjazzjon. Dan il-proġett se jkopri t-territorju kollu tal-Gzejjer Maltin, kif ukoll dak il-baħar madwar il-Gżejjer fuq raġġ ta’ 1mn nawtiku mil-kosta. Fi tmiem Ottubru 2010 it-tenders għall-istudji primarji, l-istrateġija għall-moniteraġġ u x-xiri tat-tagħmir kienu qegħdin fil-fażi kuntratwali.
STRATEĠIJA GĦALL-INDUSTRIJA TA' MALTA

22071. L-ONOR. CARMELO ABELA  staqsa lill-Prim Ministru: Jista' l-Prim Ministru jwieġeb mistoqsijiet parlamentari 21292 u 20887  li oriġinarjament saru lill-Ministru tal-Finanzi, l-Ekonomija u Investiment u li issa ġew riferuta lilu u jgħid kif twettqet rakkmandazzjoni Nru. 25 tal-istrateġija għall-industrija ta' Malta 2007-2010? X'miżuri ttieħdu f'dawn it-tliet snin?
ONOR. LAWRENCE GONZI: Tweġiba tingħata f’xi seduta oħra.

AWTORITÀ TAD-DJAR – XIRI TA’ POST 

22094. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista' l-Ministru tara l-każ  ta' anzjana, li d-dettalji tagħha qed jintbagħtu separatament,  li din kellha toħroġ minn post 18-il sena ilu, li kellu area kbira u apparti dan l-gvern ta l-post bil-kera u din il-kera għadha titħallas sal-lum,  però llum jidher li l-gvern se joffri biss xi  €14.000 għal dan il-post, meta din hija somma li llum lanqas garage ma tixtri biha? 
ONOR. DOLORES CRISTINA:  Nitlob lill-Onor. Interpellant sabiex jagħmel il-mistoqsija lill-Ministru kkonċernat, f’dan il-każ il-Ministru tal-Finanzi, Ekonomija u Investiment.
QASAM TAS-SAĦĦA – CPAP MACHINES
22120. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jara l-każ ta' anzjana, li d-dettalji qed jingħataw separatament, fejn min-naħa tal-Isptar ordnalha magna tan-nifs u hija tixtieq tkun taf jekk din il-magna min-naħa tad-Dipartiment tas-Saħħa hux se tingħatalha?  Jekk iva, meta hemm il-ħsieb li tasal din il-magna minħabba l-istat li tinsab fih? 

 

ONOR. JOSEPH CASSAR:  Infurmat li l-konsulent tal-pazjenta li qiegħed jirreferi għaliha l-Onor. Interpellant irrakkmandalha t-terapija tal-Continuous Positive Airway Pressure (CPAP), li tingħata permezz ta’ CPAP machine ġewwa d-dar tal-pazjenti. Il-protocol tad-Dipartiment tas-Saħħa hu li din il-magna tingħata b’self lil dawk il-pazjenti f’din il-kategorija li għandhom kartuna roża, b’depożitu ta’ €466.  Dawk il-pazjenti li m’għandhomx kartuna roża ma jingħatawx il-magna mill-Gvern, iżda jistgħu jixtruha mill-privat. Bħalissa m’hemmx lista ta’ stennija għas-self ta’ CPAP machines mill-Isptar Mater Dei.
SERVIZZ TAT-TELEPHONE - TISWIJA

22122. L-ONOR. SILVIO PARNIS  staqsa lill-Ministru għall-Infrastruttura, Trasport u Komunikazzjoni: Jista' l-Ministru jara li jitmexxa l-każ tal-anzjana li rrapportat xi xahar ilu peress li  t-telephone tagħha (li dettalji tiegħu qed jingħataw separatament) huwa bil-ħsara? 
ONOR. AUSTIN GATT:  Ninforma lill-Onor. Interpellant li l-materja in kwistjoni ma taqax taħt id-dekasteru tiegħi.
ENEMALTA – REVIŻJONI TA’ KONT TAD-DAWL

22123. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara l-każ ta' anzjana, li dettalji tagħha qed jingħataw separatament, li qed tgħid li kont tad-dawl tagħha minflok ta' single phase qed tħallas ta' three phase? Jista' jinvestiga u jara jekk hux minnu?  Jekk iva, hux se tieħu l-kumpens?
ONOR. TONIO FENECH:  Ngħarraf lill-Onor. Interpellant li l-kont ġie rrevedut u l-konsumatriċi ġiet infurmata b’din ir-reviżjoni.
MINISTERU TAL-EDUKAZZJONI, XOGĦOL U L-FAMILJA - AĊĊESS GĦALL-PERSUNI B’DIŻABILITÀ

22133. L-ONOR. JUSTYNE CARUANA  staqsiet lill-Ministru tal-Edukazzjoni, Xogħol u l-Familja: Tista' l-Ministru tgħid kemm saru xogħlijiet f'kull dipartiment/uffiċċju li jaqa' taħt id-dekasteru tagħha f'dawn l-aħħar sentejn biex dawn il-premises ikunu aċċessibbli għall-persuni b'diżabilità?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MINISTERU GĦAL GĦAWDEX - AĊĊESS GĦALL-PERSUNI B’DIŻABILITÀ

22134. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid kemm saru xogħlijiet f'kull dipartiment/uffiċċju li jaqa' taħt id-dekasteru tagħha f'dawn l-aħħar sentejn biex dawn il-premises ikunu aċċessibbli għall-persuni b'diżabilità?
ONOR. GIOVANNA DEBONO:  Ninsab infurmata li l-informazzjoni mitluba mill-Onor.  Interpellant hija kif murija fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti.
OPM: UFFIĊĊJI B’ŻEWĠ SULARI – LIFTS FUNZJONABBLI

22135. L-ONOR. JUSTYNE CARUANA  staqsiet lill-Prim Ministru: Jista' l-Prim Ministru jgħid u jelenka kemm-il uffiċċju/dipartiment li jaqa' taħt id-dekasteru tiegħu għandu żewġ sulari jew iktar u jgħid f'liema hemm lift funzjonabbli?
ONOR. LAWRENCE GONZI:  Tweġiba tingħata f’ xi seduta oħra.
MINISTERU TAL-AFFARIJIET BARRANIN: UFFIĊĊJI B’ŻEWĠ SULARI – LIFTS FUNZJONABBLI

22136. L-ONOR. JUSTYNE CARUANA  staqsiet lill-Viċi Prim Ministru u Ministru tal-Affarijiet Barranin: Jista' l-Viċi Prim Ministru u Ministru tal-Affarijiet Barranin jgħid u jelenka kemm-il uffiċċju/dipartiment li jaqa' taħt id-dekasteru tiegħu għandu żewġ sulari jew iktar u jgħid f'liema hemm lift funzjonabbli?
ONOR. TONIO BORG:  Il-Ministeru tal-Affarijiet Barranin jikkonsisti f'Ministeru li huwa maqsum fi tliet sulari, Direttorat Financial Management li jinsab maqsum fuq żewġ sulari, Information Management Unit li jinsab fuq tliet sulari, u d-Dipartiment taċ-Ċittadinanza u Expatriates li jinsab fuq sular wieħed, fit-tielet sular tal-bini.

Ninforma lill-Onor. Interpellant li dawk l-uffiċċji li qegħdin maqsuma fuq aktar minn sular wieħed huma mgħammra b'lift funzjonabbli.
MINISTERU GĦAR-RIŻORSI U AFFARIJIET RURALI: UFFIĊĊJI B’ŻEWĠ SULARI – LIFTS FUNZJONABBLI

22137. L-ONOR. JUSTYNE CARUANA  staqsiet lill-Ministru għar-Riżorsi u Affarijiet Rurali: Jista' l-Ministru jgħid u jelenka kemm-il uffiċċju/dipartiment li jaqa' taħt id-dekasteru tiegħu għandu żewġ sulari jew iktar u jgħid f'liema hemm lift funzjonabbli?
ONOR. GEORGE PULLICINO:  L-informazzjoni għadha qed tinġabar u risposta tingħata f'xi seduta oħra.
MINISTERU GĦALL-INFRASTRUTTRA, TRASPORT U KOMUNIKAZZJONI: UFFIĊĊJI B’ŻEWĠ SULARI – LIFTS FUNZJONABBLI

22138. L-ONOR. JUSTYNE CARUANA  staqsiet lill-Ministru għall-Infrastruttura, Trasport u Komunikazzjoni: Jista' l-Ministru jgħid u jelenka kemm-il uffiċċju/dipartiment li jaqa' taħt id-dekasteru tiegħu għandu żewġ sulari jew iktar u jgħid f'liema hemm lift funzjonabbli?
ONOR. AUSTIN GATT:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
QASAM TAS-SAĦĦA – SEJĦA GĦAL NURSES U MIDWIVES IRTIRATI

22169. L-ONOR. OWEN BONNICI  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jispjega x'kien l-iskop wara s-segwenti sejħa pubblika: "Re-engagement of Retired Public Officers and Engagement of Retired External Recruits within the Ministry for Health, the Elderly and Community Care" bi closing date 30 ta' Diċembru 2011?
ONOR. JOSEPH CASSAR:  Infurmat li s-sejħa msemmija hija skont l-Avviż tal-Gvern Numru 321 dwar id-Delega ta’ Ċerti Setgħat dwar is-Servizz Pubbliku li jġib id-data tat-28 t’April 2009, maħruġ b’ordni tal-Onor. Prim Ministru bis-saħħa tas-setgħat mogħtija bl-Artikolu 110 tal-Kostituzzjoni. 

Din is-sejħa hija intenzjonata biex ikun jista’ jinkseb is-servizz ta’ nurses u midwives kwalifikati u b’esperjenza li jkunu laħqu l-età tal-irtirar iżda li ma jkunux għalqu l-65 sena. Din il-miżura, flimkien ma’ miżuri oħra li qegħdin jittieħdu mill-Ministeru, għandhom l-għan li jiżdied in-numru ta’ ħaddiema fil-qasam tas-saħħa fl-entitajiet pubbliċi f’pajjiżna biex b’hekk ikun jista’ jkompli jingħata l-aħjar servizz possibli lill-poplu Malti.

Is-sejħa msemmija se tibqa’ miftuħa sat-30 ta’ Diċembru 2011 sabiex in-nurses u midwives irtirati kollha li diġà laħqu l-età tal-irtirar jew li ħa jilħqu l-età tal-irtirar sal-31 ta’ Diċembru 2011, ikollhom l-opportunità kollha li japplikaw. B’hekk jiġi evitat li tinħoloq ċirkustanza fejn persuna eliġibbli ssib li ma tkunx tista’ tapplika minħabba li s-sejħa tkun laħqet għalqet.
MEPA – REKWIŻITI GĦALL-PROMOZZJONIJIET

22170. L-ONOR. LUCIANO BUSUTTIL  staqsa lill-Prim Ministru: Jista' l-Prim Ministru, b’referenza għal mistoqsija tal-mistoqsija parlamentari 21760, jgħid għaliex fil-każi għall-promozzjonijiet ta' Manager Large Scale Topographic Mapping u Manager Topographic Product Development, li kienu ħarġu qabel l-elezzjoni tal-2008, kien intalab kwalifiki akkademiċi u ħames snin esperjenza, filwaqt fil-każ tal-applikazzjoni ta’ Team Manager Geodesy, Survey u Ground Control, li hu grad ekwivalenti għat-tnejn preċedentement imsemmija, ma ntalbux l-istess kriterji, jiġifieri, kwalifiki akkademiċi u ħames snin esperjenza, imma ntalab biss ħames snin esperjenza u dan meta fir-risposta għall-mistoqsija parlamentari 21760 ġie kkonfermat mill-istess Prim Ministru li hemm nies akkademikament kwalifikati? Jista' l-Prim Ministru jikkonferma li l-applikazzjonijiet pendenti quddiem l-Awtorità tal-Malta dwar l-Ambjent u l-Ippjanar għall-promozzjonijiet u msemmija fil-mistoqsija parlamentari 21760 jaqgħu taħt l-istess ftehim kollettiv?

Jista' l-Prim Ministru jgħid jekk jaħsibx li din l-ħatra fl-awtorità ġietx  tailor made għal xi persuna partikolari ladarba l-applikazzjonijiet li ħarġu taħt l-istess ftehim kollettiv ma ġewx mitluba l-istess rekwiżiti?
ONOR. LAWRENCE GONZI:  Ninforma lill-Onor. Interpellant li l-ftehim kollettiv tal-gradi professjonisti fil-MEPA jagħti dritt li f'każi fejn il-kandidati jkollhom l-esperjenza ekwivalenti, din ukoll tiġi meqjusa bħala waħda mir-rekwiżti. Għalhekk f'dan il-każ partikolari tas-sejħa li ħareġ fil-2010,  l-impjegati li għandhom kwalifika fis-surveying flimkien ma’ 5 snin esperjenza jew ikollhom esperjenza fi grad professjonali b'iktar minn 5 snin esperjenza fis-surveying setgħu japplikaw. Ta' min isemmi li s-sejħa tistabbilixxi rekwiżiti oħra barra kwalifiki u esperjenza.  Fil-każ tal-applikazzjonijiet li ħarġu fl-2008, dawn kienu jitolbu kwalifika u ħames snin esperjenza relevanti, 

Hekk kif huwa msemmi iktar ‘l fuq dawn is-sejħiet jaqgħu taħt l-istess ftehim kolletiv li jagħti dan id-dritt lill-management. Ta' min isemmi li din is-sejħa kienet ċirkolata mal-impjegati kollha u dawk li kienu interessati setgħu japplikaw biex jiġu kkonsidrati.

L-Awtorità se tipproċessa din is-sejħa tal-applikazzjoni skont il-proċeduri stabbiliti fil-ftehim kolletiv.

BWSC – SPIŻA TAR-REKLAMI FUQ ĠURNALI

22171. L-ONOR. OWEN BONNICI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid kemm swew ir-riklami fil-ġurnali intitolati "the truth prevails BWSC contract"? Fejn dehru? F'liema ġurnali?
ONOR. AUSTIN GATT:  Ninforma lill-Onor. Interpellant li din il-materja ma taqax taħt id-dekasteru tiegħi.
PERSUNI BIL-KARTA R-ROŻA

22173. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm hemm persuni/households b'karta roża bħalissa? Kontemporanjament kemm minnhom mhumiex intitolati għall-għajnuna supplimentari? Tista' din l-informazzjoni tingħata lokalità b'lokalità?
ONOR. DOLORES CRISTINA:  Ninforma lill-Onor. Interpellant li l-istatistika li għandu d-Dipartiment hija dik biss ta’ min qed jitlob għall-karta r-roża u mhux min għandu karta r-roża valida f’idejh.
SPTAR ĠENERALI T’GĦAWDEX - CANTEEN
22174. L-ONOR. MARIE LOUISE COLEIRO PRECA  staqsiet lill-Ministru tal-Finanzi, l-Ekonomija u Investiment: Billi l-Ministru għal Għawdex ma kenitx f'pożizzjoni li twieġeb għall-aħħar parti tal-mistoqsija parlamentari 20339, jista' l-Ministru jgħid meta se jerġa' jiftaħ il-canteen tal-Isptar Ġenerali t'Għawdex?  Kemm ilu li sar l-kuntratt il-ġdid tal-kiri ta' dan il-canteen? Jekk il-kera bdiet, qiegħda titħallas minn min ħa l-kuntratt?
ONOR. TONIO FENECH:  Ngħarraf lill-Onor. Interpellant li l-kuntratt il-ġdid tal-kiri tal-canteen beda jgħodd mid-data tal-iffirmar tal-kuntratt, jiġifieri mill-31 ta’ Mejju 2010. Il-kera tħallset regolarment sal-aħħar ta’ Novembru 2010 u għadu kif ħareġ il-kont biex jitħallas il-perjodu tas-6 xhur li jmiss. 

Mill-informazzjoni li għandu d-Dipartiment tal-Proprjetà tal-Gvern, il-kerrej qiegħed jirranġa dan il-fond sabiex ikun jista’ jinfetaħ.
GĦAWDEX – MEDIĊINA OUT OF STOCK
22175. L-ONOR. MARIE LOUISE COLEIRO PRECA  staqsiet lill-Ministru għal Għawdex: Tista' l-Ministru jgħid kemm ilu out of stock il-Vastarel mill-Ispiżerija tal-Isptar Ġenerali t'Għawdex u mill-ispiżeriji li qed jipparteċipaw fl-iskema tal-Ispiżerija tal-Għażla Tiegħek f'Għawdex? Billi f'Malta min ma jsibx il-mediċina fl-Ispiżerija tal-Għażla Tiegħu jew fiċ-Ċentri tas-Saħħa jkun jista' jmur jiġbor l-mediċina mill-Isptar Mater Dei, f'Għawdex minn fejn jista' jiġbor il-mediċina min ma jsibix fl-Ispiżerija tal-Għażla Tiegħu? Tikkonsidra l-Ministru li għandu jingħata xi forma ta' kumpens lil min mhux isib il-mediċini fl-Ispiżerija tal-Għażla Tiegħek f'Għawdex?
ONOR. GIOVANNA DEBONO:  Ninforma lill-Onor. Interpellant li l-pilloli Vastarel kienu ilhom neqsin mill-Ispiżerija tal-Isptar Ġenerali ta' Għawdex minn Lulju 2010.

L-ispiżerija tal-Isptar ta' Għawdex ingħatat 2400 pillola Vastarel mill-Government Pharmaceutical Services fil-25 ta' Novembru 2010, għall-pazjenti rikoverati fis-swali.

Il-Vastarel (Trimetazidine 20mg tablets) bħalissa qiegħed in stock u ġie mqassam fl-ispiżeriji kollha li qed jipparteċipaw fl-Iskema tal-Ispiżerija tal-Għażla Tiegħek kemm f'Malta u kif ukoll f'Għawdex.
QASAM TAS-SAĦĦA – POLICY DWAR XIRI TA’ MEDIĊINA MINN PAZJENTI LI HUMA INTITOLATI GĦALIHA B’XEJN  

22176. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb l-aħħar parti tal-mistoqsija parlamentari 20340 u cioè jgħid jekk jikkonsidrax li wasal iż-żmien li tinbidel il-policy biex il-gvern ma jibqax jabbuża minn min hu l-iktar vulnerabbli u kulmin hu intitolat għal xi mediċina li tkun out of stock din għandha jew tinxtralu mill-gvern jew inkella jingħata l-flus li jkun nefaq?
ONOR. JOSEPH CASSAR:  L-informazzjoni għadha qed tinġabar, għaldaqstant it-tweġiba tingħata f’xi seduta oħra.
MCAST - MANUTENZJONI FUQ IL-CAMPUS 

22177. L-ONOR. MARIE LOUISE COLEIRO PRECA  staqsiet lill-Ministru tal-Edukazzjoni, Xogħol u l-Familja: Tista' l-Ministru telenka x-xogħol ta' manutenzjoni li sar fis-sajf fuq il-campus tal-MCAST u dan in vista tal-fatt li dan l-aħħar anke xambrella ta' bieb waqgħet?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
MEMBRI TAL-ĠUDIKATURA - KARIGA TA' PRESIDENT

22192. L-ONOR. OWEN BONNICI  staqsa lill-Ministru tal-Ġustizzja u l-Intern: Jista' l-Ministru, mid-dokumenti li l-istat għandu f'idejh, jispjega x'kien ir-raison d'être li wassal biex fil-Kostituzzjoni nostrana ddaħħlet projbizzjoni fis-sens li membri tal-ġudikatura ma jistgħu qatt jokkupaw il-kariga ta' President? X'kien li wassal għal din id-deċiżjoni  iktar u iktar meta mbagħad fl-istess ħin f'ċirkostanzi eċċezzjonali hemm provdut li l-kariga ta' President għandha tiġi okkupata mill-Prim Imħallef  ex officio jekk l-Uffiċċju ta' President jiġi vakant u ma jiġix appuntat bniedem ieħor minfloku? Ma jaħsibx il-gvern preżenti li għandu jsir it-tibdil meħtieġ biex ġudikanti li taw ġieħ lill-pajjiż b'ħidmiethom, bħalma kien Sir Anthony Mamo, li wara kollox għandhom ikunu huma ukoll eleġibbli għall-Presidenza?
ONOR. CARMELO MIFSUD BONNICI:  Nissuġġerixxi lill-Onor. Interpellant jirreferi għad-dibattiti Parlamentari li kienu saru meta dawn l-emendi ġew proposti u approvati u cioè S. 354 (3.12.74), S. 355 (4.12.74), S. 356 (9.12.74), S. 357 (10.12.74), S. 358 (11.12.74), S. 360 (13.12.74).

SAN PAWL IL-BAĦAR - FUNTANA

22193. L-ONOR. MARIE LOUISE COLEIRO PRECA  staqsiet lill-Prim Ministru: Jista' l-Prim Ministru jgħid x'sar minnha l-funtana li ftit tas-snin ilu kienet ġiet stallata fil-baħar f'San Pawl il-Baħar?
ONOR. LAWRENCE GONZI:  Tweġiba tingħata f’ xi seduta oħra.
SVPR – TALBA GĦAL ADMISSION
22194. L-ONOR. RODERICK GALDES  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid fiex waslet l-applikazzjoni tal-persuna, li d-dettalji tagħha qed jingħataw separatament, li l-familjari tagħha talbu biex tidħol fir-Residenza San Vinċenz de Paule minħabba l-kura kontinwa li għandha bżonn?
ONOR. JOSEPH CASSAR:  Infurmat li l-każ imsemmi tressaq quddiem il-Bord ta’ Ammissjoni għar-Residenza San Vinċenz de Paule fit-22 t’Awwissu 2010 wara li saret l-applikazzjoni fit-25 ta’ Mejju 2010.  Il-każ ġie approvat bħala high priority.  Fit-28 t’Awwissu ġie sottomess ċertifikat mediku mingħand il-psikjatra tal-persuna msemmija.  Il-Bord reġa’ ra l-każ fl-24 ta’ Novembru 2010 u kkonferma li hu high priority għad-dħul ġewwa r-Residenza ta’ San Vinċenz de Paule.  B’hekk il-każ imsemmi tqiegħed fil-lista ta’ stennija tal-high priority.
BENEFIĊĊJU GĦALL-ENERĠIJA – ĦRUĠ TA’ ĊEKK

22195. L-ONOR. SILVIO PARNIS  staqsa lill-Ministru tal-Finanzi, l-Ekonomija u Investiment: Jista' l-Ministru jara jekk hemmx rimedju għall-anzjana li dettalji dwarha qed jintbagħtu separatament, li kienet ġiet bil-karti tar-raġel li huwa mejjet sabiex tipprova taqleb id-dawl minn fuq ir-raġel għal fuqha u ċ-ċekk tad-dawl u l-ilma reġa' ġie fuq ir-raġel, peress li din ma tiflaħx terġa' tagħmel dawk is-sigħat twal fil-queue, biex jekk hu possibbli dawn it-talbiet terġa' tagħmilhom bil-posta?
ONOR. TONIO FENECH: Ngħarraf lill-Onor. Interpellant ii skont l-informazzjoni li għandna fis-sistema tagħna, il-konsumatriċi qatt ma ġiet l-uffiċini tagħna bid-dokumentazzjoni neċessarja u ċ-ċekk inħareġ għall-ewwel darba f’Novembru minħabba li fil-lista preċedenti, il-konsumatriċi kienet mniżżla taħt il-każijiet soċjali.  Il-konsumatriċi tista’ timla l-formula tal-bidla tal-konsumatur u tibgħatha flimkien ma’ kopja tal-karta tal-identità u ċ-ċekk li rċeviet u tibgħat kollox bil-posta.
SVPR – TRASFERIMENT TA’ PAZJENT MINN WARD GĦAL OĦRA

22196. L-ONOR. SILVIO PARNIS  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jara li jitmexxa l-każ ta' anzjan, li d-dettalji tiegħu qed jingħataw separatament, li hija x-xewqa tal-famlija tiegħu li dan imur f'sala ferm aħjar milli qiegħed f'San Vinċenz de Paule għax qiegħed ibati psikoloġikament sew hu u sew il-famlija tiegħu?
ONOR. JOSEPH CASSAR:  L-informazzjoni għadha qed tinġabar, għaldaqstant it-tweġiba tingħata f’xi seduta oħra.
MARSASKALA – FAMILY PARK
22217. L-ONOR. OWEN BONNICI  staqsa lill-Ministru għar-Riżorsi u Affarijiet Rurali: B'referenza għat-tweġibiet tal-mistoqsijiet parlamentari 21783 u 21785, u  jekk xi darba jiġi stabbilit xjentifikament 'l hinn minn kull dubju ddettat mir-raġuni li l-arja taż-żona fejn se jinbena  family park f'Wied il-Għajn hija tajba għall-familji u uliedhom, anke meta l-impjant ta' riċiklaġġ ikun inbena kompletament u jiffunzjona fl-integrità tiegħu, jista' jgħid jekk il-Wasteserv hijiex se tibni full-sized football pitch għall-benefiċċju tan-nies ta' Wied il-Għajn bħala parti minn dan l-istess family park? Meta se jibda jinbena l-family park? X'juru r-riżultati tal-kwalità tal-arja li għandu f'idejh s'issa l-gvern għaż-żona ta' ħdejn l-impjant ta' riċiklaġġ?
ONOR. GEORGE PULLICINO:  Risposta tingħata f'xi seduta oħra.
PEMBROKE - XOGĦLIJIET FI ĠNIEN 

22218. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista’ l-Ministru jgħid għal liema ġnien f’Pembroke kien qed  jirreferi l-Ministru Tonio Fenech fid-diskors tal-budget tiegħu meta qal li se jitkompla x-xogħol fuq il-ġnien f’Pembroke? Jista’ jelenka x-xogħol li sar s’issa fuq dan il-proġett u x’qed jippjana l-ministeru meta jgħid li se jitkompla x-xogħol?

ONOR. GEORGE PULLICINO:  Risposta tingħata f'xi seduta  oħra.
DELIMARA POWER STATION – UŻU MINN KLAWSOLA TAL-KUNTRATT 

22219. L-ONOR. GINO CAUCHI  staqsa lill-Prim Ministru: Jista' l-Prim Ministru jgħid jekk il-gvern għamilx użu mill-klawsola fil-kuntratt għall-estensjoni tal-power station ta’ Delimara, liema klawsola kienet tgħid li dawk li jagħmlu dikjarazzjoni falza għandhom ikunu mmultati 10% tal-valur tal-kuntratt? Dan fid-dawl tal-fatt li l-kumpanija BWSC naqset milli tiddikjara, kif kienet obbligata li tagħmel, li mill-inqas tliet sub-contractors tagħha kienu involuti f’każi ta’ korruzzjoni u frodi.
ONOR. LAWRENCE GONZI:  Tweġiba tingħata f’ xi seduta oħra.

DELIMARA POWER STATION – UŻU MINN KLAWSOLA TAL-KUNTRATT 

22220. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk il-gvern għamilx użu mill-klawsola fil-kuntratt għall-estensjoni tal-power station ta’ Delimara, liema klawsola kienet tgħid li dawk li jagħmlu dikjarazzjoni falza għandhom ikunu mmultati 10% tal-valur tal-kuntratt? Dan fid-dawl tal-fatt li l-kumpanija BWSC naqset milli tiddikjara, kif kienet obbligata li tagħmel, li mill-inqas tliet sub-contractors tagħha kienu involuti f’każi ta’ korruzzjoni u frodi.
ONOR. TONIO FENECH:  Ngħarraf lill-Onor. Interpellant li r-risposta se tingħata f'seduta oħra.
KARTI TAL-IDENTITÀ – PROĊESS TA’ TIĠDID

22221. L-ONOR. GINO CAUCHI  staqsa lill-Ministru għall-Infrastruttura, Trasport u Komunikazzjoni: Fid-dawl tat-tweġiba li l-Kummissjoni Ewropea tat lill-Membru Parlamentari Ewropew Edward Scicluna u li fiha ngħad li l-gvern ma talab l-ebda għajnuna finanzjarja biex jiffinanzja l-proġett tat-tiġdid tal-karti tal-identità, u peress li s’issa dejjem intqal f’din il-Kamra li din l-għajnuna ntalbet, se tingħata u li l-proċess se jibda f’nofs is-sena d-dieħla, jista’ l-Ministru jgħid eżattament x’ġara s’issa? Jista’ jgħid jekk hux se jkun hemm fondi mill-Unjoni Ewropea? Jista' jagħti data sa meta se jibda t-tiġdid u d-data sa meta għandu jkun lest dan il-proċess?
ONOR. AUSTIN GATT:  Nitlob lill-Onor. Interpellant jirreferi għal diversi tweġibiet (14273, 16978, 17405, 19442, 19777 u 20745) li jiena tajt f’dan il-parlament fuq dan is-suġġett bejn Marzu u Novembru ta’ din is-sena minn fejn hu ċarissimu li hu l-MEP Edward Scicluna li staqsa domanda rrilevanti.
SVPR – KUNTRATTUR TAL-CARING SERVICE
22222. L-ONOR. GINO CAUCHI  staqsa lill-Ministru tas-Saħħa, l-Anzjani u l-Kura fil-Komunità: Fid-dawl tar-rapport li fir-Residenza San Vinċenz de Paule kien hemm tibdil f’kuntrattur li kien jipprovdi servizzi lill-isptar biex issa x-xogħol għadda għand kuntrattur ieħor li dettalji dwarhom qed jintbagħtu separatament, jista’ l-Ministru jgħid jekk itteħdux passi biex il-45 ħaddiem li kien hemm mal-kuntrattur eżistenti, jibqgħu fl-impjieg? Jista’ jagħti garanzija li dawk li se jibqgħu u dawk li l-kuntrattur il-ġdid jista’ jdaħħal fl-impjieg, ma jkunux imħallsa b’rati u kundizzjonijiet ekwivalenti għal prekarjetà?
ONOR. JOSEPH CASSAR: Infurmat li d-Dipartiment tal-Kuntratti għadu ma ppubblikax ir-riżultat tal-kuntrattur li rebaħ it-tender biex jipprovdi caring service.  Iżda  huwa l-obligu tal-kuntrattur il-ġdid li jżomm mar-Regolamenti u Leġislazzjoni tal-Impjieg.
KUMMISSJONI EWROPEA - INFRINGEMENT PROCEDURES KONTRA MALTA

22224. L-ONOR. LUCIANO BUSUTTIL  staqsa lill-Prim Ministru: Jista' l-Prim Ministru jpoġġi fuq il-Mejda tal-Kamra r-risposta ta' Malta għall-ittra tal-Kummissjoni Ewropea dwar il-power station ta' Delimara u jippubblika ukoll il-korrispondenza li rċieva bir-risposta tal-Kummissjoni Ewropea li mhux se tkompli bl-infringement procedures kontra Malta f'dan il-każ?
ONOR. LAWRENCE GONZI: Tweġiba tingħata f’xi seduta oħra.

DIPARTIMENT TAS-SIGURTÀ SOĊJALI - TRASFERIMENT TAL-PENSJONI

22225. L-ONOR. CHARLÒ BONNICI  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid x’inhi l-pożizzjoni tal-gvern rigward l-applikazzjoni tad-dritt li Maltin li jkunu ħadmu bħala uffiċjali tal-Unjoni Ewropea jittrasferixxu l-valur tad-drittijiet għall-pensjoni li jkunu akkwistaw f'Malta?  Hemm ħsieb li l-gvern jikkonsidra li pensjoni tal-irtirar li għaliha saru kontribuzzjonijiet tas-Sigurtà Soċjali Nazzjonali taqa' taħt dan id-dritt tat-trasferiment? Jekk fl-affermattiv, x'miżuri ttieħdu s'issa biex dan id-dritt ta' trasferiment ikun jista' jiġi applikat, x'fadal xi jsir u, bejn wieħed u ieħor, meta hu mistenni li l-miżuri kollha jkunu ttieħdu biex jippermettu t-trasferiment? Tista’ tgħid jekk s'issa d-Dipartiment għas-Sigurtà Soċjali rċeviex applikazzjonijiet biex isir dan it-trasferiment?
ONOR. DOLORES CRISTINA:  Nirreferi lill-Onor. Interpellant għat-tweġiba li ngħatat għall-mistoqsija parlamentari  15642.  Intenni li l-Gvern huwa kommess li sa nofs is-sena d-dieħla isiru d-diskussjonijiet interni u jittieħdu d-deċizjonijiet kollha meħtiega li jwasslu biex jitħejja abbozz ta’ liġi li jimplimenta t-tibdil legali meħtieġ li allura jwitti t-triq biex sal-aħħar tal-2011 jibdew isiru dawn it-trasferimenti fil-prattika.

Ninforma ukoll lill-Onor. Interpellant li d-Dipartiment tas-Sigurtà Soċjali s’issa irċieva tlieta u disgħin (93) talba għal trasferimenti ta’ dan it-tip.  Minn dawn, sebgħa u tmenin (87) talba huma għal trasferimenti mill-iskema tas-sigurtà soċjali Maltija għal skemi ta’ istituzzjonijiet tal-Unjoni Ewropea u sitt (6) talbiet oħra huma għal trasferimenti minn skemi ta’ istituzzjonijiet tal-Unjoni Ewropea għall-iskema tas-sigurtà soċjali Maltija.

TA’ ŻOKRIJA: BINI TA’ SKOLA ĠDIDA – AĊĊESS ALTERNATTIV GĦALL-GĦELIEQI

22226. L-ONOR. EDWIN VASSALLO  staqsa lill-Ministru tal-Edukazzjoni, Xogħol u l-Familja: Tista' l-Ministru tistħarreġ il-possibbilità li tilqa' t-talba tal-persuna, li d-dettalji tagħha qed jingħataw separatament?
ONOR. DOLORES CRISTINA: Nitlob l-Onor. Interpellant jagħmel il-mistoqsija lill-Ministru kkonċernat, f’dan il-każ il-Ministru tal-Finanzi, Ekonomija u Investiment.
POMPI TAL-FUEL LIĊENZJATI

22227. L-ONOR. ĊENSU GALEA  staqsa lill-Ministru għar-Riżorsi u Affarijiet Rurali: Jista' l-Ministru jwieġeb mistoqsija parlamentari 22099 li oriġinarjament saret lill-Ministru għall-Finanzi, l-Ekonomija u l-Investiment u li issa ġiet riferuta lilu u jagħti tagħrif dwar kemm hawn pompi tal-fuel (petrol stations) liċenzjati bħalissa f'Malta u f'Għawdex rispettivament? Jista' jagħti tagħrif dwar jekk hemmx xi pompi li minkejja li huma liċenzjati, mhux qed joperaw? Jekk iva, fejn jinsabu dawn il-pompi?
ONOR. GEORGE PULLICINO:  L-informazzjoni għadha qed tinġabar u risposta tingħata f'xi seduta oħra.
RZIEZET – TROBBIJA TA’ NAGĦAĠ U BAĦAR TAL-ĦALIB

22228. L-ONOR. EDWIN VASSALLO  staqsa lill-Ministru għar-Riżorsi u Affarijiet Rurali: Jista l-Ministru jwieġeb mistoqsija parlamentari 21674 u jgħid jekk huwiex permessibbli li sid ta' razzett li fih irabbi n-nagħaġ tal-ħalib, ikun jista' jrabbi ukoll baqra għall-ħalib? Jekk dan mhux permessibbli, jista' jgħid għaliex dan mhux possibbli?
ONOR. GEORGE PULLICINO: L-informazzjoni għadha qed tinġabar u risposta tingħata f'xi seduta oħra.
SPTARIJIET - HYPERBARIC CHAMBERS
22229. L-ONOR. NOEL FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 22096 u jgħid kemm hawn hyperbaric chambers fl-isptarijiet ta' Malta u Għawdex? Kemm swew flus biex inxtraw u ġew stallati l-hyperbaric chambers fl-istparijiet ta' Malta u Għawdex? Kemm fil-fatt tħarrġu persuni biex joperawhom? Min qed joperahom illum u kemm huwa n-numru ta' persuni/nies li iħaddmuhom?  

Jista’ l-Ministru jinfurmani jekk kienx hemm fondi li l-Unjoni Ewropea ħallset biex ikkumpensat it-taħriġ tal-persuni biex iħaddmu l-hyperbaric chambers fl-isptarijiet ta' Malta? Kemm mill-ispiża għax-xiri u l-istallazzjoni tal-hyperbaric chambers ġiet kumpensata mill-Unjoni Ewropea? Fuq bażi ta' sena kemm huma l-ispejjeż fixed, inkluż pagi,  biex jitħaddmu l-hyperbaric chambers fl-isptarijiet ta' Malta u Għawdex?

B'referenza għall-hyperbaric chambers u esklużi l-ispejjeż fixed tagħhom,   kemm tiġi tiswa dive ġo dawn ic-chambers, għal għaxra min-nies, f’fond ta’ sitt metri jekk jużaw ossignu pur?   
ONOR. JOSEPH CASSAR:  Infurmat li fl-Isptar Mater Dei hemm żewġ hyperbaric chambers.  L-ispiża biex inxtraw u ġew stallati dawn il- hyperbaric chambers kienet € 1,547,646.06 (eskluż 18% VAT).

It-taħriġ meħtieġ biex jiġu operati il-magni ngħata lill-impjegati kollha tal-Hyperbaric Unit tal-Isptar Mater Dei mill-istess kumpanija li forniet il-magni, bħala parti mill-proċess ta’ commissioning taċ-chambers ġodda.  Dawn il-magni qegħdin jiġu mħaddma minn impjegati full-time tal-Isptar Mater Dei.  Dan l-istaff jikkonsisti f’żewġ medical officers, tliet technicians, żewġ staff nurses u enrolled nurse.  

Ma kienx hemm bżonn u ma ħarġu ebda fondi mill-Unjoni Ewropeja għat-taħriġ tal-persuni li kienu se jħaddmu l-hyperbaric chambers. 

Ix-xiri u l-istallazzjoni tal-hyperbaric chambers ma kenux finanzjati minn fondi tal-Unjoni Ewropea.

L-ispejjeż biex jitħaddmu l-hperbaric chambers tal-Isptar Mater Dei fuq bażi ta’ sena jammontaw għal €368,000.

L-informazzjoni mitluba mill-Onor. Interpellant dwar dive ġol-hyperbaric chambers ma tistax tingħata għaliex hija domanda ipotetika li m’għandha l-ebda relevenza għall-użu taċ-chambers biex jiġu ttrattati divers u pazjenti.

Dwar il-hyperbaric chambers fl-Isptar Ġenerali ta’ Għawdex l-Onor. Interpellant huwa mitlub jagħmel il-mistoqsija tiegħu lill-Ministru għal Għawdex.
PELICAN LIGHTS - STALLAZZJONI TA' DWAL

22231. L-ONOR. ĊENSU GALEA  staqsa lill-Ministru tal-Finanzi, l-Ekonomija u Investiment: B'referenza tal-mistoqsija parlamentari 22097, jista' l-Ministru jagħti tagħrif dwar jekk fil-fatt hemmx applikazzjonijiet għall-stallazzjoni tad-dawl fit-tieni pelican lights li hemm f'Burmarrad (li ilhom imwaħħla u li għadhom bla dawl) kif ukoll jekk hemmx applikazzjoni għad-dawl għall-pelican light li hemm imwaħħla (għadhom bla bozoz) fi Triq il-Wileġ, San Pawl il-Baħar? 
ONOR. TONIO FENECH:  Ngħarraf lill-Onor. Interpellant li huwa konfermat li hemm applikazzjoni għall-pelican light li hemm f’Burmarrad u din hija l-istess applikazzjoni li ġiet rapportata fir-risposta li ngħatat fil-mistoqsija parlamentari 22097. Dan il-pelican light għandu jingħata servizz fi żmien qasir. 

Rigward il-pelican light li jinsab fi Triq il-Wileġ St Paul’s Bay, skont ir-records tal-Enemalta ma jirriżultax li saret applikazzjoni.

QASAM TAS-SAĦĦA -  FIŻJOTERAPISTI

22232. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb 22045 u jgħid kemm hemm fiżjoterapisti b'post permanenti full-time fid-Dipartiment tas-Saħħa? Kemm minnhom ikunu fl-on call duty roster? Minn dawk li mhumiex, x'inhi r-raġuni f'kull każ? Hemm il-ħsieb li dawn tal-aħħar fejn hu possibbli jibdew ukoll ikunu fl-on call duty roster? 
ONOR. JOSEPH CASSAR:  Infurmat li fid-Dipartiment tas-Saħħa hemm 170 fiżjoterapista b’post permanenti full-time. Minnhom hemm 28 fiżjoterapista li jagħmlu l-on call duty roster. Fiżjoterapisti li huma tqal, dawk li qegħdin bir-reduced hours, jew fuq probation period mhumiex fil-lista tal-on call duty roster. Bħalissa hemm 36 fiżjoterapista li qed jiġu mħarrġa biex ikunu fuq l-on call duty roster. 
PATIENT RIGHTS IN CROSS BORDER HEALTH CARE

22233. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid xi żviluppi kien hemm fir-rigward tad-direttiva tal-Kummissjoni Ewropea COM 2008/414 dwar Patient Rights in Cross Border Health Care?
ONOR. JOSEPH CASSAR:  Infurmat li l-ewwel abbozz tad-Direttiva proposta nħarġet mill-Kummissjoni f’Ġunju tal-2008. Saru bosta diskussjonijiet fuq livell ta’ kunsill taħt il-Presidenza Franċiża, Ċeka, Svediża u Spanjola. Il-Kunsill inkarigat mill-Impjiegi, Politika Soċjali, Saħħa u Affarijiet tal-Konsumaturi laħaq ftehim politiku fuq l-abbozz tad-Direttiva dwar l-applikazzjoni tad-drittijiet tal-pazjenti fil-kura tas-saħħa trans-konfinali, abbażi ta’ kompromess ta’ proposta mill-Presidenza Spanjola fis-sessjoni ta’ Ġunju 2010.

Minn Ġunju ‘l hawn, l-abbozz adottat ġie sottopost għal analiżi mill-Parlament Ewropew. Tlesta l-ewwel qari u bħalissa għaddejjin negozjati bejn il-Parlament Ewropew, il-Kunsill u l-Presidenza (trijalogi).
SKEJJEL - SERVIZZ TA’ ACCESS ARRANGEMENTS
22234. L-ONOR. JEAN PIERRE FARRUGIA  staqsa lill-Ministru tal-Edukazzjoni, Xogħol u l-Familja: Fl-eżami tal-Junior Lyceum għat-tfal fi Prep 6 fi skejjel privati, tista' l-Ministru tassigura li tibqa' tingħata l-faċilità ta' readers għal tfal bi bżonnijiet speċjali (learning difficulties)?
ONOR. DOLORES CRISTINA:  L-eżami tal-Junior Lyceum, li kien eżami selettiv, mhux se jibqa’ jsir aktar. Minfloku se jidħol eżami msejjaħ end of primary examination li l-għan prinċipali tiegħu hu li jservi bħala benchmark. Il-karti se jkunu mfassla b’mod differenti u se jkunu aktar adattati għat-tfal bi bżonnijiet u ħiliet differenti.  Għaldaqstant is-servizz ta’ access arrangements li kien qed jiġi pprovdut għal tfal bi bżonnijiet speċjali qed jiġi diskuss ma’ persuni speċjalizzati, bil-għan li l-kandidati jieħdu l-għajnuna meħtieġa meta jkollhom bżonnha.

MALTA STANDARDS AUTHORITY – LIFTS REĠISTRATI

22235. L-ONOR. ĊENSU GALEA  staqsa lill-Prim Ministru: Jista' l-Prim Ministru jagħti tagħrif dwar kemm hu n-numru ta' lifts li hemm reġistrati mal-Malta Standards Authority? F'liema lokalità huma stallati dawn il-lifts, lokalità b’lokalità? Minn meta sar obbligatorju li dawn il-lifts jiġu reġistarti? Liema lifts huma obbligatorji li jiġu reġistrati? 
ONOR. LAWRENCE GONZI:  Infurmat lit-total ta’ lifts reġistrati mal-MSA huwa ta’ tliet elef, disgħa mija u tnax (3,912). Minn dawn, tliet elef, sebgħa mija u sebgħin (3,770) huma stallati f’Malta filwaqt li mija, tnejn u erbgħin (142) huma stallati f’Għawdex. It-tqassim bejn lokalitajiet huwa muri fit-tabelli ta’ hawn taħt. 

Malta

	Lokalità 
	Reġistrati
	Lokalità
	Reġistrati

	Attard
	64
	Mġarr
	33

	Baħar iċ-Ċagħaq
	7
	Mosta
	111

	Baħrija
	5
	Mqabba
	8

	Balzan
	32
	Mrieħel
	45

	Bidnija
	1
	Msida
	160

	Birgu
	24
	Mtarfa
	12

	Birguma
	3
	Naxxar
	92

	Birkirkara
	206
	Paceville
	11

	Birżebbuġa
	34
	Pembroke
	29

	Blata l-Bajda
	7
	Pieta
	37

	Bormla
	31
	Qawra
	177

	Buġibba
	77
	Qormi
	95

	Bulebel
	11
	Qrendi
	5

	Burmarrad
	14
	Rabat
	54

	Ċirkewwa
	6
	Raħal Ġdid
	41

	Dingli
	9
	San Giljan
	256

	Fgura
	63
	San Gwann
	44

	Furjana
	53
	San Pawl il-Baħar
	181

	Għajn Tuffieħa
	12
	San Pawl tat-Tarġa
	7

	Għargħur
	6
	Santa Luċija
	8

	Għaxaq
	7
	Santa Venera
	53

	Gudja
	9
	Siġġiewi
	28

	Gwardamanġa
	24
	Sliema
	440

	Gżira
	96
	Swatar
	25

	Ħal Far
	7
	Swieqi
	46

	Ħamrun
	43
	Ta’ Giorni
	2

	Ibraġ
	19
	Ta’ Qali
	3

	Iklin
	5
	Ta’ Xbiex
	48

	Isla
	8
	Tal-Ħandaq
	3

	Kalkara
	6
	Tarxien
	33

	Kappara
	13
	Tigne
	3

	Kirkop
	7
	Valletta
	134

	Lija
	23
	Wardija
	1

	Luqa
	41
	Xemxija
	30

	Madliena
	13
	Xgħajra
	14

	Manikata
	7
	Żabbar
	46

	Marsa
	65
	Żebbiegħ
	7

	Marsaskala
	115
	Żebbuġ
	40

	Marsaxlokk
	17
	Żejtun
	31

	Mdina
	9
	Żurrieq
	35

	Mellieħa
	143
	
	


Għawdex

	Lokalità
	Reġistrati

	Fontana
	2

	Għajnsielem
	4

	Għarb
	2

	Għasri
	1

	Kerċem
	6

	Marsalforn
	31

	Mġarr
	6

	Nadur
	12

	Qala
	7

	Rabat
	41

	San Lawrenz
	9

	Sannat
	2

	Xagħra
	4

	Xewkija
	3

	Xlendi
	7

	Żebbuġ
	5


Skont l-Avviż Legali 231 ta’ l-2007 (Regolamenti ta’ l-2007 dwar Spezzjoni ta’ Liftijiet), għandu jiġi reġistrat kwalunkwe mezz li jissodisfa d-definizzjoni ta’ “lift” mogħtija f’regolament Nru. 3 tal-istess Avviż Legali. F’dawn ir-regolamenti, “lift” huwa definut bħala:

“mezz tal-irfigħ li jservi livelli speċifiċi, li għandu karru li jimxi tul gwidi li huma riġidi u inklinati b'angolu ta' aktar minn 15-il grad fin-naħa orizzontali, intiżi għat-trasport ta':

persuni;

persuni u merkanzija;

merkanzija biss jekk il-karru huwa aċċessibbli, jiġifieri persuna tista' tidħol fih mingħajr diffikultà, u mgħammar b'kontrolli li jkunu jinsabu ġewwa l-karru jew li jistgħu jintlaħqu mill-persuna ġewwa l-karru.

Il-mezzi tal-irfigħ li jimxu tul korsa fissa anki meta ma jimxux tul gwidi li huma riġidi għandhom jitqiesu bħala lifts li jaqgħu taħt dawn ir-regolamenti.”

L-obbligu ta’ reġistrazzjoni japplika irrispettivament mid-data ta’ meta ġie stallat il-lift. Fil-fatt, skont regolament numru 1.2(a) tal-A.L. 231/2007, l-obbligu ta’ reġistrazzjoni ta’ dawk il-lifts stallati mill-1 ta’ Lujlu 2002 ‘il quddiem daħal fis-seħħ fl-1 ta’ Jannar 2008. F’dawn il-każijiet, ir-reġistrazzjoni għandha ssir mingħand min stalla l-lift. L-obbligu ta’ reġistrazzjoni ta’ dawk il-lifts stallati sat-30 ta’ Ġunju 2002 daħal fis-seħħ fl-1 ta’ Jannar 2009. F’dawn il-każijiet, ir-reġistrazzjoni ssir mingħand il-persuna responsabbli tal-lift. 

SPTAR KAREN GRECH – TRASPORT GĦALL-PAZJENTI TAL-FIŻJOTERAPIJA

22236. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid għaliex ripetutament pazjenti li jkollhom jirritornaw għal sessjoni oħra ta' fiżjoterapija fl-Isptar Karen Grech, isibu li ma jkunx ġie organizzat trasport għal dan il-għan?
ONOR. JOSEPH CASSAR:  Infurmat li għal kull pazjent li jikwalifika għat-trasport tal-isptar biex jattendi għal sessjoni ta’ fiżjoterapija, jsiru arranġamenti mill-fiżjoterapisti rispettivi mat-Transport Section tal-isptar, sabiex jiġi provdut trasport lejn l-isptar u lura lejn id-dar.

Nitlob lill-Onor. Interpellant sabiex jipprovdi d-dettalji tal-każ, biex dan ikun jista’ jiġi investigat. 
MEPA - TALBIET BIEX JIĠU MGĦARRQA VAPURI

22237. L-ONOR. ĊENSU GALEA  staqsa lill-Prim Ministru: Jista' l-Prim Ministru jagħti tagħrif dwar kemm hemm talbiet pendenti quddiem l-Awtorità ta' Malta dwar l-Ambjent u l-Ippjanar biex opri tal-baħar/vapuri jitnaddfu miż-żjut kollha u mbagħad jiġu mgħarrqa fil-baħar biex iservu ta' diving attraction madwar Malta u Għawdex? Kemm ilhom pendenti dawn it-talbiet li hemm quddiem l-awtorità? 
ONOR. LAWRENCE GONZI:  Tweġiba tingħata f’xi seduta oħra.
IL-FURJANA: DAR TAL-ANZJANI – PAZJENTI BIL-GASTRO ENTERITIS
22238. L-ONOR. JEAN PIERRE FARRUGIA  staqsa lill-Ministru tas-Saħħa, l-Anzjani u l-Kura fil-Komunità: Jista' l-Ministru jgħid kemm-il pazjent fid-Dar tal-Anzjani fil-Furjana kellhom gastro enteritis fl-aħħar jiem? Kemm minnhom kellhom bżonn jintbagħtu l-isptar? Xi prekawzjonijiet qed jittieħdu mill-istaff? Saru testijiet fuq kampjuni tal-ikel provdut? Kien hemm staff li kellhom ukoll din l-infezzjoni?
ONOR. JOSEPH CASSAR:  Infurmat li n-numru ta' residenti fid-Dar tal-Anzjani fil-Furjana li kellhom gastro enteritis kienu erbgħa (4).  Ħadd minnhom ma kellu bżonn jintbagħat l-isptar.  Il-prekawzjonijiet li ttieħdu mill-istaff huma dawn: 

(i) l-istess erba’ anzjani nżammu fil-kamra tagħhom biex jiġi evitat cross infection; (ii) l-istess erba’ anzjani ġew imġiegħla li jaħslu idejhom wara kull darba li jużaw il-bathroom kif ukoll qabel kull darba li jieklu xi ħaġa; (iii) l-istess erba’ anzjani nżammu fuq very light diet u dairy free diet; u (iv) l-erba’ anzjani ġew ipprovduti bil-kura neċessarja mit-tobba u l-professjonisti l-oħra tas-saħħa. 

Ma saru ebda testijiet fuq kampjuni tal-ikel provdut minħabba li t-tabib tal-Floriana Health Centre ikkonferma li din kienet viral infection u mhux food poisoning.  Ma kienx hemm staff li kellhom ukoll din l-infezzjoni ta` gastro enteritis, però kien hemm biss żewġ impjegati li kellhom gastric flu.
MEPA – SITI GĦAR-RIĊIKLAĠĠ TAL-ISKART

22239. L-ONOR. ĊENSU GALEA  staqsa lill-Ministru għar-Riżorsi u Affarijiet Rurali: B'referenza għall-mistoqsija parlamentari 22000, jista' l-Ministru jagħti tagħrif dwar jekk hemmx applikazzjonijiet finali quddiem l-Awtorità ta' Malta dwar l-Ambjent u l-Ippjanar biex jiġu identifikati s-siti msemmija fir-risposta? 
ONOR. GEORGE PULLICINO:  L-informazzjoni għadha qed tinġabar u risposta tingħata f'xi seduta oħra.
QRATI – SENTENZI FUQ NUQQAS TA' GĦARFIEN TA' KUNTRATT TAL-MANTENIMENT U TAL-AĊĊESS GĦAT-TFAL

22243. L-ONOR. EDWIN VASSALLO  staqsa lill-Ministru tal-Ġustizzja u l-Intern: Jista' l-Ministru jgħid fis-sena 2010 kemm kien hemm rġiel u nisa li ġew mogħtija sentenza ta' ħabs mill-qrati fir-rigward ta' nuqqas ta' għarfien ta' kuntratt tal-manteniment kif ukoll fil-kors ta' aċċess għall-ulied?
ONOR. CARMELO MIFSUD BONNICI:  Ninsab infurmat li matul l-2010, quddiem il-qorti lokali, kien hemm 80 persuna li ġew mogħtija sentenza ta' ħabs fuq akkuża ta' nuqqas ta' għarfien tal-kuntratt tal-manteniment, kif ukoll kien hemm 16-il persuna li ngħataw sentenza ta' ħabs fuq akkuża ta' nuqqas ta' aċċess għat-tfal.
MOSTA: TRIQ E.B VELLA - SINJALI TA' PARKING
22244. L-ONOR. EDWIN VASSALLO  staqsa lill-Prim Ministru: B'referenza għall-mistoqsija parlamentari 21680, jista' l-Prim Ministru jagħti l-ordni sabiex fi Triq E.B. Vella fil-Mosta,  minkejja li l-istat tat-triq mhux tajjeb, xorta waħda jagħmlu s-sinjali ta' żebgħa quddiem il-garaxxijiet ta' din it-triq u dan biex jonqos id-disgwid tal-ġirien li qed jipparkjaw quddiem il-garaxxijiet fl-istess triq? 
ONOR. LAWRENCE GONZI:  Filwaqt li nirreferi lill-Onor Interpellant għat-tweġiba li jien tajt għall-mistoqsija parlamentari 21680, qed ngħaddi dan is-suġġeriment lill-Kunsill Lokali tal-Mosta għall-kunsiderazzjoni tiegħu. 

NISA SEPARATI - DRITT GĦALL-PENSJONI

22245. L-ONOR. EDWIN VASSALLO  staqsa lill-Ministru tal-Edukazzjoni, Xogħol u l-Familja: B'referenza għall-mistoqsija parlamentari 22068 tista' l-Ministru tgħid minn liema leġislazzjoni jirriżulta li mara separata legalment b'mod bonarju jkollha pensjoni tagħha tiddependi mill-kontenut tal-istess kuntratt ta' separazzjoni kif qed jiġi spjegat fir-risposta tal-istess mistoqsija parlamentari?
ONOR. DOLORES CRISTINA:  Pensjoni kontributorja taħt l-Att dwar is-Sigurtà Soċjali titħallas lil persuna assigurata u bis-saħħa tal-Artikolu 101 tal-istess Att id-Direttur tas-Sigurtà Soċjali ma jkunx jista’ minn jeddu jaqta’ parti minn dik il-pensjoni u jgħaddiha lill-parti l-oħra.  Assenjament ta’ ħlas lill-parti l-oħra fiż-żwieġ jista’ jsir kemm il-darba dan l-assenjament ta’ ħlas jkun ġie ordnat b’xi sentenza tal-qorti jew b’rizultat ta’ xi ftehim leġittimu bejn koppja miżżewġa fejn dan il-ftehim jagħmilha ċara li l-pagament għandu jsir direttament mid-Dipartiment lill-parti l-oħra.
IL-BIDNIJA - ĦSARA STRUTTURALI FIL-PONT

22246. L-ONOR. EDWIN VASSALLO  staqsa lill-Ministru għall-Infrastruttura, Trasport u Komunikazzjoni: B'referenza għall-mistoqsija parlamentari 21876, filwaqt li l-pont tal-Bidnija huwa strutturalment validu, jista' l-Ministru jara permezz tat-Transport Malta li jsir il-manutenzjoni meħtieġa għaliex jidher li hemm ħsara li qed tidher fil-kwalità ħażina tat-triq li għaddejja fuq l-istess pont? 
ONOR. AUSTIN GATT:  Ninsab infurmat li wara spezzjonijiet li saru minn Transport Malta, ġie deċiż li t-tiswijiet meħtieġa se jkunu inklużi fil-programm ta’ manutenzjoni li Transport Malta qiegħda tħejji.
SAJJIEDA – TKISSIR TA’ DGĦAJJES TAS-SAJD

22255. L-ONOR. JOSEPH M. SAMMUT  staqsa lill-Ministru għar-Riżorsi u Affarijiet Rurali: Jista' l-Ministru jgħid x'kienet ir-raġuni li dawk li kienu ġew magħżula sabiex ikollhom il-qoxra tagħhom tas-sajd mkissra (demolition) ġew sostituti b'oħrajn minflok?
ONOR. GEORGE PULLICINO: L-informazzjoni għadha qed tinġabar u risposta tingħata f'xi seduta oħra.

